
ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ 
 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 
 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 
 

ᐊᖓᔪᖅᑳᖅ ᐹᒥᓚ ᒍᕌᔅ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᑐᖃᓕᕆᓂᕐᒥᒃ 
 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  
 

ᒥᐊᓕ ᕿᓕᖅᑎ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᓐᓂᑦ 
 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐊᖓᔪᖅᑳᖅ ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

ᑭᐊᕆᓐ ᓄᑕᕋᖅ 

(ᑐᓄᓂᖅ) 
 

ᐊᖓᔪᖅᑳᖅ ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ 
 

ᔪᐊᓇ ᖁᐊᓴ 

(ᐊᒡᒍ) 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

3194 

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᐅᑐᐱᕆ 20, 2023 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ 

ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ 

ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᐊᖓᔪᖅᑳᖅ  

ᔪᐃᓕ ᖃᐃᕐᓂᖅ, ᒥᐊᓕ ᕿᓕᖅᑎ, ᐊᖓᔪᖅᑳᖅ 

ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ 

ᒪᐃᓐ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, 

ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, 

ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ 

ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 9:00ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᓪᓛᒃᑯᑦ.  

ᒥᔅ ᕿᓕᖅᑎ, ᑐᒃᓯᐊᓂᒃᑯᑦ ᐊᖕᒪᐃᔪᓐᓇᖅᑮᑦ.  

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᒃᑯᑦ. ᖁᐊᓇᖅᑯᓯ ᖃᐃᒐᑉᓯ. ᐅᑉᓗᒥ 

ᓄᑖᒥᒃ ᑐᓂᔭᐅᑦᓯᐊᕐᒥᒐᑉᑕ ᐊᑐᑦᑎᐊᕐᓂᐊᕆᕙᖅᑯᑦ.  

 

ᐊᒻᒪᓗ, ᒥᔅᑕ ᒪᓕᑭ ᑕᒫᓃᓐᓂᐊᖏᒻᒪᑦ ᐅᑉᓛᖅ. 

ᐅᓐᓄᒃ ᑎᑭᓐᓂᐊᖅᓯᒪᔫᒐᓗᐊᖅ. 

 

(ᑐᓵᔨᑎᒍᑦ) ᒥᓂᔅᑕᐃᑦ ᐅᖃᐅᓯᒃᓴᖏᑦ. ᓄᓇᕗᑦ 

ᓯᕗᓕᖅᑎᖓ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 269 - 6(2): ᐃᒡᓗᓕᖕᒥ 

ᐃᓕᓴᐃᔨ ᑲᑎᒪᔩᑦ ᑲᓇᑕᒥ 

ᑎᑎᕋᕆᐅᖅᓴᓂᕐᒧᑦ ᐅᖃᓕᒫᕆᐅᖅᓴᓂᕐᒧᓪᓗ 

ᐃᓕᑕᕆᔭᐅᔾᔪᑎᑖᖅᑐᖅ (ᐊᕿᐊᕈᖅ, ᐸ) 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᐅᓪᓛᒃᑯᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑰᖅᐸᒃᑲ 

ᓄᓇᕗᒻᒥᐅᑕᐃᑦ ᓈᓚᒃᑐᑦ ᒪᓕᒐᓕᐅᖅᑎᐅᖃᑎᒃᑲᓗ. 

 

(ᑐᓵᔨᑎᒍᑦ) ᐅᖃᖅᑎᑦᑎᔩ, ᐊᕐᕌᒍᑕᒫᑦᑎᐊᖅ 

ᑲᓇᑕᐅᑉ ᓯᕗᓕᖅᑎᖏᑦ ᐃᓕᓴᖅᓯᓲᖑᖕᒪᑕ 

ᐱᓕᕆᑦᑎᐊᖅᓯᒪᔪᓂᒃ ᓴᖅᑭᔮᖅᑎᑦᑎᒋᐊᖅᑐᑎᒃ 

ᐅᖃᓕᒫᖃᑦᑕᖅᑐᓂᒃ. (ᑐᓵᔨᑎᒎᕈᓐᓃᖅᑐᖅ) 

ᓄᓇᕗᒥᑦ ᐊᐱᕆᖃᑦᑕᖅᓯᒪᒐᑦᑕ ᓄᓇᕗᒻᒥᐅᑕᓂᒃ 

ᓇᓗᓇᐃᖅᑕᐅᖁᓪᓗᒋᑦ ᑖᒃᑯᐊ ᐃᓄᒃᑎᑐᑦ 

ᐱᕚᓪᓕᖅᑎᑦᑎᓇᓱᕐᔪᐊᖅᑐᑦ ᓄᓇᓕᑦᑕ ᐃᓗᐊᓂ. 

ᐊᕐᕌᒍᕆᔭᑦᑎᓐᓂ ᖁᕕᐊᓱᑦᑎᐊᖅᐳᖓ ᑖᓐᓇ 

ᓄᓇᕘᑉ ᐃᓗᐊᓂ ᐃᓕᓴᕆᔭᐅᔪᓐᓇᕐᓂᐊᕐᒪᑦ ᑖᓐᓇ 

ᓇᓗᓇᐃᕈᓐᓇᕋᒃᑯᑦ ᐅᓪᓛᖑᔪᖅ, ᔩᓇ ᖃᓪᓗᑦᑎᐊᖅ 

ᐃᒡᓗᓕᖕᒥᐅᑕᐅᔪᖅ. 

 

>>ᐸᑦᑕᑐᖅᑐᑦ 

 

(ᑐᓵᔨᑎᒍᑦ) ᐅᖃᖅᑏ, ᒥᔅ ᖃᓪᓗᑦᑎᐊᕐᖑᓇ 

ᒥᑭᓐᓂᖅᐹᖏᓐᓂᒃ ᒍᕋᐃᑦ 3-ᓄᑦ ᖁᑦᑎᖕᓂᓕᖕᓄᑦ 

3-ᒧᑦ ᐃᓕᓴᐃᔨᐅᔪᖅ ᐊᑦᑕᒍᑦᑖᓘᑉ 

ᐃᓕᓐᓂᐊᕐᕕᖓᓐᓂ ᑖᓐᓇ ᐊᑐᓕᖅᑎᑦᑎᖃᑦᑕᖅᑐᖅ 

ᐃᓄᒃᑎᑐᑦ ᐃᓕᓐᓂᐊᕈᑎᒃᓴᓂᒃ 

ᐃᓕᓐᓂᐊᖅᑎᑦᑎᕕᓕᒫᑦᑎᐊᖏᓐᓂ, ᑖᓐᓇᓗᑦᑕᐅᖅ 

ᐃᓚᒋᔭᐅᓪᓗᓂ ᓂᐱᑦᑎᐊᕙᐃᑦ ᐃᓄᒃᑎᑐᑦ 

ᑲᒪᖃᑕᐅᖃᑦᑕᖅᑐᓂ ᑖᓐᓇ ᐃᓕᓴᑎᑦᑎᔾᔪᑕᐅᔪᖅ 

ᐅᖃᓕᒫᕆᐅᖅᓴᓂᕐᒥᑦ ᐅᖃᐅᓯᓕᕆᒋᐅᖅᓴᓂᕐᒥᓗ 

ᐃᓄᐃᑦ ᑎᑎᖅᑲᖏᓐᓂᒃ. 

 

ᑖᓐᓇ ᒥᔅ ᖃᓪᓗᑦᑎᐊᖅ ᐃᑲᔪᖃᖅᑕᓲᖑᖕᒥᔪᖅ 

ᐊᓯᖏᓐᓂᒃ ᐃᓕᓴᐃᔨᓂᒃ ᐃᓄᒃᑎᑐᑦ 

ᐃᓕᓐᓂᐊᑎᑦᑎᑎᓪᓗᒍ. (ᑐᓵᔨᑎᒎᕈᓐᓃᖅᑐᖅ) 

ᐃᓐᓇᕐᓂᒃ ᐃᓕᓐᓂᐊᖅᑎᒥᓄᑦ 

ᐳᓚᕋᖅᑎᑦᑎᖃᑦᑕᖅᐳᖅ. ᑖᓐᓇ 

ᑎᒍᒥᐊᓪᓚᑦᑖᖃᑦᑕᖅᓯᒪᕗᖅ ᒥᔅ ᖃᓪᓗᑦᑎᐊᖅ 

ᐸᕐᓇᐃᕙᓪᓕᐊᓪᓗᓂ ᖃᓄᖅ ᐃᓄᐃᑦ ᐅᖃᐅᓯᖏᑦ 

ᐊᑐᖅᑕᐅᒃᑲᓐᓂᕈᓐᓇᖏᒃᑲᓗᐊᕐᒪᖔᑕ ᐊᒻᒪ 

ᐊᑐᓕᖅᑎᑕᐅᒃᑲᓐᓂᕈᓐᓇᖏᒃᑲᓗᐊᕐᒪᖔᑕ ᑖᒃᑯᐊ 

ᐃᓕᓴᐃᔨᓄᑦ. 

 

ᐅᖃᖅᑎᑦᑎᔩ, ᖁᕕᐊᓱᑦᑎᐊᖅᐳᖓ ᑖᓐᓇ ᒥᔅ 

ᖃᓪᓗᑦᑎᐊᖅ ᐱᒻᒪᕆᕐᔪᐊᒥᑦ ᐃᓄᐃᑦ 

ᐅᖃᐅᓯᖏᓐᓂᒃ ᐱᕚᓪᓕᖅᑎᑦᑎᕐᔪᐊᖅᓯᒪᖕᒪᑦ 

ᑕᕝᕘᓇ ᓴᒃᑯᔾᔭᐃᒃᑯᑎᓂᒃ ᐱᓕᕆᖃᑦᑕᖅᓯᒪᓪᓗᓂ. 

(ᑐᓵᔨᑎᒍᑦ) ᑖᓐᓇ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᓱᐊᕋᔅᓴᑦᑎᐊᕙᓪᓚᕆᐅᔪᖅ 

ᓴᖅᑭᔮᖅᑎᑦᑎᒋᐊᕐᓂᕐᒧᑦ ᐅᖃᓕᒫᕆᐅᖅᓴᓂᕐᒥ 

ᓄᓇᖓᓐᓂ, ᓄᓇᕗᒥᓗ 

ᐃᓕᓐᓂᐊᖅᑐᓕᕆᔾᔪᑎᖏᓐᓂᒃ ᐊᒻᒪᑦᑕᐅᖅ 

ᓄᓇᕘᓕᒫᒥᑦ. ᖁᔭᓐᓇᒦᒃ, ᐅᖃᖅᑎ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᔅᓴᖏᑦ. 

ᓯᕗᓕᖅᑎᐅᑉ ᑐᖏᓕᖓ, ᒥᔅ ᒍᕌᔅ. 

ᐊᒥᐊᓕᒐᐃᑦ ᑭᒡᒐᖅᑐᐃᔨᖓ ᐳᓛᕆᐊᖅᑐᖅ 

ᓄᓇᕗᒻᒧᑦ (ᒍᕌᔅ) 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ.  ᐅᑉᓛᒃᑰᑦ (ᑐᓵᔨᑎᒍᑦ)  

ᒪᓕᒐᓕᐅᖅᑎᐅᖃᑎᓕᒫᑦᑎᐊᒃᑲ, ᐅᕙᓃᖃᑎᒋᔭᕗᒃ 

ᐅᓪᓗᒥ, ᓄᓇᕗᒥᐅᑕᐃᓪᓗ. 

 

ᐅᓪᓗᒥ, ᓂᑯᕕᑉᐳᖓ ᖁᔭᓕᔪᒪᓪᓗᖓ ᐊᒥᐊᓕᒐᐃᑦ 

ᑭᒡᒐᑐᖅᑎᖓᓐᓂᒃ ᑲᓇᑕᒧᑦ, ᒪᓕᒐᓕᐅᖅᑎ ᑕᐃᕕᑦ 

ᑰᐊᓐ, ᓄᓕᐊᖓᓗ, ᕌᓐᑕ, ᐃᓚᐅᖃᑕᐅᓚᐅᖅᑑᒃ  

ᓯᕗᓪᓕᖅᐹᒥ ᐳᓚᕋᖅᑎᓪᓗᒋᑦ ᓄᓇᕗᒻᒧᑦ 

ᔪᓚᐃᖑᓚᐅᖅᑐᒥ.  

 

ᐅᖃᖅᑏ, ᓯᕗᓕᖅᑎᕗᑦ ᑲᑎᒪᖃᑕᐅᑎᓪᓗᒍ ᑲᓇᑕᒥ 

ᓯᕗᓕᖅᑏᑦ ᑲᑎᒪᔨᖏᓐᓄᑦ, ᖁᕕᐊᓱᓚᐅᖅᐳᖓ 

ᑐᓐᖓᓱᑦᑎᑦᑎᔪᓐᓇᓚᐅᕋᒪ ᖃᐃᖁᔭᐅᓯᒪᔪᓂᒃ, 

ᑎᑭᕋᑖᓚᐅᖅᑐᑦ ᓄᓇᕗᑦ ᐅᓪᓗᖓᓂ 

ᖁᕕᐊᓲᑎᖃᖅᑎᓪᓗᑕ.  

 

ᐱᒋᐊᖅᑎᓪᓗᒋ, ᑭᒡᒐᑐᖅᑎᖓᑦ ᑰᐊᓐ ᓄᓕᐊᖓᓗ 

ᑐᓐᖓᓱᑦᑎᑕᐅᑦᑎᐊᓚᐅᖅᑐᑦ ᓄᓇᕗᑦ 

ᑲᒥᓴᓇᖓᓄᑦ, ᒪᓕᒐᓕᐅᖅᑎᐅᖃᑎᒃᑲ ᑕᕝᕙᓂ 

ᒪᓕᒐᓕᐅᕐᕕᒻᒥ, ᒪᐃᔭ ᐊᕙ, ᑭᒡᒐᖅᑐᖅᑎᖏᑦ 

ᑲᓇᑕᒥ ᐅᓇᓕᒃᓴᐃᑦ, ᐊᒻᒪᓗ ᐊᒥᓱᑦ 

ᓄᓇᖃᖅᑎᐅᔪᑦ ᖃᐅᔨᒪᓚᐅᖅᑐᑦ ᐆᒻᒪᑎᒃᑯᑦ 

ᑐᓐᖓᓱᑦᑎᑕᐅᓗᑎᑦ ᓄᓇᕗᒻᒥ.  

 

ᐅᖃᖅᑏ, ᑭᒡᒐᑐᖅᑎᒻᒪᕆᒃ ᑰᐊᓐ 

ᖁᔭᓕᓂᖃᓚᐅᖅᐳᖅ ᐅᕙᓐᓂᒃ ᐱᖃᑕᐅᓪᓗᓂ 

ᓂᕿᓕᐅᖅᑎᐅᑉ ᓄᖅᑲᑕᕐᕕᖓᓂ ᓄᓇᕗᑦ ᒐᕙᒪᒃᑯᑦ 

ᑕᖅᓴᖓᓂᒃ ᓂᕿᓂᕆᓪᓗᓂ ᑐᓂᐅᖅᑲᐃᓪᓗᓂᓗ 

ᖁᔭᓕᔪᓄᑦ ᐃᓄᓐᓄᑦ. ᑭᒡᒐᖅᑐᐃᔨᒻᒪᕆᒃ ᑰᐊᓐ 

ᐳᓛᕆᐊᕈᒪᑦᑎᐊᓚᐅᖅᐳᖅ ᓴᓂᕋᔭᖕᒧᑦ ᖃᐅᑎᓪᓗᒍ 

ᖃᐅᔨᒃᑲᓐᓂᕈᒪᓪᓗᓂ ᓄᓇᓕᖕᓂ ᐃᓕᖅᑯᓯᑦᑎᓐᓂ 

ᐊᒻᒪ ᑲᑎᓐᖓᖃᑎᖃᕐᓗᓂ ᐊᔾᔨᒋᔭᐅᓐᖏᓛᒥᒃ 

ᓄᓇᓕᖕᓂ. ᐊᐃᑦᑖᖑᒐᓗᐊᖅ, ᓯᓚ ᐱᔾᔪᑎᒋᓪᓗᒍ  

ᐊᐅᓪᓚᕈᓐᓇᓚᐅᓐᖏᑦᑐᒍᑦ.  

 

ᑭᒡᒐᖅᑐᐃᔨᐅᑉ ᐳᓛᕆᐊᕐᓂᕆᔭᖓ ᑕᑯᑎᑦᑎᕗᖅ 

ᓴᓐᖏᒃᑎᒋᐊᖅᓯᒪᔪᒥᒃ ᐃᓅᖃᑎᒌᒃᐸᖕᓂᖏᓐᓂᒃ 

ᓄᓇᕗᑦ ᐊᒻᒪᓗ ᐊᒥᐊᓕᒃᑲᒥᐅᑦ. ᓇᓗᓇᐃᖅᓯᖕᒪᑦ 

ᐱᕕᒃᓴᑦᑎᐊᕙᐅᓂᖓᓂᒃ 

ᐱᓕᕆᖃᑎᒌᖕᓂᖅᓴᐅᓕᕐᓗᑎᒃ ᑕᒪᐃᓐᓄᑦ 

ᐱᓕᕆᐊᒃᑯᒥᒋᔭᐅᔪᓄᑦ, ᓲᕐᓗ ᓯᓚ 

ᐊᓯᔾᔨᖅᐸᓪᓕᐊᔪᒧᑦ, ᓇᖕᒥᓂᖃᕐᓂᕐᒧᑦ ᐊᒻᒪ 

ᐊᑦᑕᕐᓇᖅᑐᒦᑎᑦᑕᐃᓕᓂᕐᒧᑦ, ᐅᔭᕋᖕᓂᐊᒐᒃᓴᑦ, ᐊᒻᒪ 

ᓴᐳᑎᓗᒋᑦ ᐃᒪᖃᑎᒌᒍᓯᕗᑦ 

ᓴᓐᖏᒃᑎᒋᐊᕈᑎᒋᓗᑎᒍᑦ ᑕᐃᔅᓱᒪᓂᓕᓴᐃᑦ 

ᐱᓕᕆᖃᑎᒌᒍᓯᑦ ᐊᒻᒪ ᐊᒃᑐᐊᓂᕆᔭᕗᑦ ᐃᓄᖕᓄᑦ 

ᐊᓛᔅᑲᒥ.  

 

ᐅᖃᖅᑎᑦᑎᔩ, ᑐᑭᓯᓂᐊᕐᓗᒋᑦ ᐱᓪᓚᕆᐅᔪᑦ 

ᐱᐅᓂᖏᓪᓗ ᓄᓇᕗᑦ, ᐳᓛᕆᐊᕆᐊᖃᕐᓇᖅᐳᖅ 

ᖃᐅᔨᔭᖅᑐᕐᓗᓂᓗ ᖃᓄᖅ ᐃᓄᖁᑎᕗᑦ ᓄᓇᕗᓪᓗ 

ᐊᔾᔨᐅᓐᖏᔾᔪᑎᒋᖕᒪᖔᑦᑎᒍᑦ. ᑭᒡᒐᖅᑐᐃᔨᐅᑉ 

ᐳᓛᕆᐊᕐᓂᕆᓚᐅᖅᑕᖓ ᐱᔭᕇᖅᓯᒪᔪᒃᓴᐅᕗᖅ 

ᑕᖅᑭᑦᑕ ᐱᒋᐊᕐᓂᐸᓗᐊᓂ, ᑭᒡᒐᖅᑐᐃᔨᒻᒪᕆᒃ ᑰᐊᓐ 

ᐳᓚᕋᖃᑕᐅᓚᐅᕐᒪᑦ ᓄᓇᕗᒻᒧᑦ, ᒫᓐᓇᐅᔪᖅ 

ᓂᕈᐊᖅᑕᐅᕕᒋᓯᒪᔭᓐᓄᑦ ᐃᖃᓗᒃᑑᑦᑎᐊᕐᒥ, 

ᑕᐃᑲᓂᓗ ᖃᐅᔨᔪᓐᓇᖅᓯᓚᐅᕐᒪᑦ ᕿᑎᕐᒥᐅᓂᒃ, 

ᑕᑯᓪᓗᓂ ᓄᓇᖃᖅᑐᓂᒃ, ᑕᑯᓪᓗᓂ ᐊᒻᒪᓗ 

ᐊᑦᔨᒌᖏᓐᓂᖏᓐᓂᒃ ᐊᒻᒪᓗ ᐱᕈᑉᐸᓪᓕᐊᓂᖓᓂᒃ 

ᓄᓇᓕᑦᑕ ᐊᑐᕐᓂᖅᓴᐅᓪᓗᓂ ᓄᓇᕗᒻᒥ 

ᑐᓐᖓᓇᕐᓂᕐᒥᒃ.  

 

ᒐᕙᒪᕗᑦ ᓂᕆᐅᒋᔭᖃᖅᐳᑦ 

ᐱᓕᕆᖃᑎᖃᐃᓐᓇᕐᓂᐊᕐᓂᕐᒥᒃ ᑭᒡᒐᖅᑐᐃᔨᒥᒃ 

ᑰᐊᓐᒥᒃ ᐊᒻᒪᓗ ᐊᒥᐊᓕᒃᑲᒥᑦ ᑭᒡᒐᖅᑐᐃᔨ ᐊᒻᒪ 

ᐃᓚᐅᖃᑦᑕᕐᓂᖅ ᐱᔾᔪᑕᐅᔪᓂᒃ ᑕᒪᐃᓐᓄᑦ 

ᐱᓕᕆᐊᒃᑯᒥᒋᔭᐅᔪᓄᑦ ᐊᒻᒪ ᓯᕗᓂᒃᓴᒥ 

ᑲᑐᔾᔨᖃᑎᒌᒍᑕᐅᑐᐃᓐᓇᕆᐊᖃᖅᑐᓄᑦ.  

(ᑐᓵᔨᑎᒎᕈᓐᓃᖅᑐᖅ) ᖁᐊᓇ, (ᑐᓵᔨᑎᒍᑦ) 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᔅᓴᖏᑦ. 

ᒥᓂᔅᑕᕆᔭᐅᔪᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, 

ᒥᔅᑕ ᒪᐃᓐ. 

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᑦᓯᐊᕐᒥ ᓇᐹᖅᑐᑦ ᐃᑯᐊᓪᓛᖅᑐᑦ ᐊᒻᒪᓗ 

ᐋᓐᓂᐊᕕᓕᐊᕈᔾᔨᓂᖅ (ᒪᐃᓐ) 
 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᐅᑉᓛᑦᓯᐊᖅ, ᑲᑎᒪᔨᐅᖃᑎᒃᑲ. 
 

ᐅᖃᖅᑎᑦᓯᔩ, ᑲᑎᒪᔨᐅᖃᑎᒃᑲ ᒫᓐᓇ ᐊᐱᕆᒍᐊᖅᖢᒋᑦ 

ᓂᑯᕕᑦᑐᖓ ᐃᓕᑕᕆᔫᓪᓗᐊᕐᓂᐊᕋᑦᑎᒍᑦ ᐃᓛᒃ 

ᐃᖅᑲᐅᒪᔫᓪᓗᐊᕐᓂᐊᕋᑉᑎᒍᑦ ᐊᒃᓱᕈᕐᓂᕆᓚᐅᖅᑕᖏᑦ 

ᓄᓇᑦᓯᐊᕐᒥᐅᑦ. ᐊᐅᔭᐅᓚᐅᖅᑐᒥᒃ ᓇᐹᖅᑐᕈᓈᑦ 

ᐃᑯᐊᓛᓚᐅᖅᑎᓪᓗᒋᑦ. ᑕᒪᓐᓇ 

ᑐᐊᕕᕐᓇᖅᑐᓪᓚᕆᐅᓚᐅᕐᒪᑦ ᑕᒪᑦᑯᐊ ᓇᐹᖅᑐᑦ 

ᐃᑯᐊᓛᖅᑐᖅ (ᐊᖅᐸᑦᑐᑦ) ᐱᔾᔪᑎᒋᓪᓗᒋᑦ 

ᐊᒃᑐᖅᑕᐅᓚᐅᕐᒪᑕ ᓄᓇᑦᓯᐊᕐᒥᐅᑦ ᐊᖏᕐᕋᕆᔭᖏᑦ 

ᐊᒻᒪᑦᑕᐅᖅ ᐋᓐᓂᐊᖅᑐᓕᕆᓂᕐᒧᑦ ᐱᓕᕆᐊᖑᑦᑕᖅᑐᑦ 

ᓄᓇᑦᓯᐊᕐᒥ ᐊᒃᑐᖅᑕᐅᓚᐅᕆᕗᑦ. ᑕᒪᓐᓇ 

ᐋᓐᓂᐊᖅᑐᓕᕆᓂᖅ ᐊᒃᓱᕈᕐᓇᐱᒃᓯᖕᓇᕋᓗᐊᖅᑎ’ᓗᒍ 

ᐊᒃᓱᕈᕐᓇᓗᐊᒐᓂᓕᓚᐅᕐᒪᑦ ᑕᒪᓐᓇ ᑐᐊᕕᕐᓇᖅᑐᖅ 

ᐃᑯᐊᓛᖅᑐᖅ ᐱᔾᔪᑎᒋᑉᓗᒍ, ᐃᓚᐅᓚᐅᖅᑐᓗᒃᑖᑦ 

ᐊᒃᓱᕈᖅᑎᑕᐅᕐᔪᐊᓚᐅᖅᖢᑎᒡᓗ. 
 

ᐅᖃᖅᑎᑦᓯᔩ, ᓄᓇᑦᓯᐊᕐᒥᐅᑦ ᐊᒃᑐᖅᑕᐅᓚᐅᕐᒪᑕ 

ᑕᕝᕘᓇ ᐊᒻᒪᓗᑦᑕᐅᖅ ᓄᓇᕗᒻᒥᐅᑦ ᐃᓚᖏᑦ 

ᐊᒃᑐᖅᑕᐅᓚᐅᕆᕗᑦ ᐊ’ᓂᐊᖅᑕᐃᓕᑎᑦᓯᓂᕐᒧᑦ 

ᐱᓕᕆᐊᖑᔭᕆᐊᓖᑦ ᐊᒃᑐᖅᑕᐅᓚᐅᕐᒪᑕ ᓄᓇᑦᓯᐊᕐᒥ. 

ᑕᐃᒪ ᓄᓇᑦᓯᐊᕐᒥᒃ ᓄᓇᓖᑦ ᐊᓯᐊᓐᓄᑦ 

ᐊᐅᓪᓚᖅᑎᑕᐅᕙᓪᓕᐊᓂᐊᓕᖅᑎᓪᓗᒋᑦ ᑕᒪᓐᓇ 

ᑐᐊᕕᕐᓇᖅᑐᒃᑯᑦ ᐱᓕᕆᐊᖑᔭᕆᐊᖃᓕᓚᐅᖅᑐᖅ 

ᐊ’ᓂᐊᖅᑕᐃᓕᑎᑦᓯᔨᒃᑯᑦ ᐊᒻᒪᓗ ᓛᒐ 

ᕿᑎᕐᒥᐅᒃᑯᓐᓃᓐᖔᖅᓯᒪᔪᑦ ᐱᓕᕆᖃᑎᒌᓕᓚᐅᖅᑐᑦ 

ᑐᐊᕕᕐᓇᖅᑐᒃᑯᑦ ᐅᖃᖅᑎᑦᓯᔩ. ᑐᐊᕕᕐᓇᖅᑑᓂᖓ 

ᐃᓕᑕᕆᔭᐅᓚᐅᖅᖢᓂ 

ᑲᑐᔾᔨᖃᑎᒌᓪᓚᒃᓯᓐᓇᕆᐊᓕᓚᐅᖅᐳᒍᑦ ᑕᕝᕘᓇ 

ᖃᓄᖅᑑᖃᑎᒌᒋᐊᖅᖢᑕᓗ ᕿᓚᒻᒥᐅᔪᒃᑯᑦ 

ᓴᖅᑮᔫᓪᓗᐊᓚᐅᖅᑐᒍᑦ ᐊ’ᔭᕈᖅᑎᕆᓂᕐᒥᒃ ᑕᒪᓐᓇ 

ᒪᑯᐊ ᐃᑯᐊᓛᖅᑐᑦ ᐱᔾᔪᑎᒋᓪᓗᒋᑦ ᐃᓚᒋᔭᐅᓚᐅᖅᖢᓂ 

ᑕᒪᓐᓇ, ᐊᐅᓪᓚᖅᑎᑕᐅᓯᒪᔪᑦ ᑕᑯᔭᐅᔭᕆᐊᓖᑦ ᓄᓇᓖᑦ 

ᐊᓯᐊᓐᓄᑦ ᐊᐅᓪᓚᖅᑎᑕᐅᒋᐊᓪᓚᒃᑎᑕᐅᓚᐅᕐᒪᑕ 

ᔭᓗᓇᐃᒥᑦ ᓄᓇᓖᑦ ᐊᓯᖏᓐᓄᑦ ᐊᒻᒪᑦᑕᐅᖅ 

ᑕᑯᔭᐅᓂᕆᔭᕆᐊᖃᖅᑕᖏᑦ ᐃᓂᔅᓴᖃᕐᕕᖏᑦ 

ᑕᑯᔭᐅᕕᔅᓴᖓᓂ ᐊ’ᔭᕈᖅᑎᑕᐅᓕᓚᐅᖅᖢᑎᒃ.  ᑕᒪᓐᓇ 

ᓴᖅᑭᑎᑦᑑᓪᓗᐊᓚᐅᒃᑲᕗᑦ ᐋ’ᓂᐊᖅᑕᐃᓕᑎᑦᑎᔨᒃᑰᑉᓗᑕ 

ᐃᑲᔪᖅᑐᖅᑕᐅᑦᓯᐊᓚᐅᕋᑦᑕ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᓐᓂᖔᖅᓯᒪᔪᓂᒃ. 

ᒪ’ᓈᖅᓯᒪᔭᕗᑦ ᐊᒻᒪᓗᑦᑕᐅᖅ ᑎᖕᒥᓲᖅᑐᓕᕆᔩᑦ 

ᑲᓇᐃᑎᐊᓐ ᓄᐊᑦ ᒪ’ᓈᖅᓯᒪᕐᔪᐊᖅᖢᑎᒍᑦ 

ᐱᓕᕆᖃᑎᖃᑦᓯᐊᓚᐅᕐᑕ ᐅᕙᑉᑎ’ᓂᒃ. 
 

ᐅᑯᐊᑦᑕᐅᖅ ᑐᐊᕕᕐᓇᖅᑐᒃᑯᑦ ᐊᐅᓪᓚᖅᑎᑦᓯᑦᑕᓱᖅᑐᑦ 

ᑭᕙᓪᓕᖅ ᖃᖓᑕᓲᓕᕆᔨᖏᑦ ᑖᒃᑯᐊ ᑐᐊᕕᕐᓇᖅᑐᒃᑯᑦ 

ᐊᐅᓪᓚᐃᔪᓕᕆᓂᕐᒥᑦ ᐱᓕᕆᐊᖃᖅᑕᔪᔪᑦ 

ᒪ’ᓈᖅᓯᒪᕐᔪᐊᕐᒫᖅᑕᕗᑦ ᐱᓕᕆᖃᑎᖃᑦᓯᐊᓚᐅᕐᒪᑕ 

ᐅᕙᑉᑎᒃᓂᒃ ᐱᓕᕆᐊᖑᑦᑕᓱᖅᑑᒐᓗᐃᑦ ᔭᓗᓇᐃᕝᒥ, 

ᓄᓇᓖᑦ ᐊᓯᐊᓐᓄᑦ ᓅᑕᐅᓕᓚᐅᕐᒪᑕ ᐃᐊᒻᒪᑕᓐᒧᑦ 

ᐅᐃᓂᐸᐃᒃᒧᓪᓗ ᑕᒪᒃᑯᐊ ᑐᐊᕕᕐᓇᖅᑐᑦ ᐊᒃᓱᕈᕐᓇᖅᑐᑦ 

ᐅᖃᖅᑎᑦᓯᔩ ᓴᖅᑭᑦᑕᕌᖓᑕ ᐱᓕᕆᖃᑎᒌᒃᑑᓪᓗᐊᕐᓂᖅ 

ᖃᓄᖅᑑᖃᑎᒌᒃᑑᓪᓗᐊᕐᓂᖅ ᑕᒪᒃᑯᐊ 

ᐃᑲᔫᑕᐅᓪᓚᕆᓱᕐᒪᑕ ᒐᕙᒪᕆᔭᐅᑉᓗᑕ ᖃᓄᖅ 

ᐃᑲᔪᕐᓂᓗᒃᑎᓪᓗᑕ ᐋᓐᓂᐊᖅᑐᓂᒃ. 
 

ᒪ’ᓇ, ᖁᔭᓐᓇᒦᒃ, ᖁᐊᓇ ᐃᑲᔪᓚᐅᖅᑐᓗᒃᑖᑦ 

ᐱᓕᕆᔨᓗᒃᑖᓪᓗ ᒐᕙᒪᒃᑯᓐᓂᒃ ᐱᓕᕆᕐᔪᐊᓚᐅᕐᒪᑕ 

ᐊᒃᓱᕈᖅᖢᑎᒃ ᐊᒻᒪᓗ ᐋᓐᓂᐊᖅᑐᓕᕆᓂᐅᑉ 

ᐃᓗᐊᓂ ᐃᑲᔪᖅᑕᐅᔭᕆᐊᓖᑦ 

ᓯᕗᓪᓕᐅᑎᑕᐅᓂᓗᐃᓐᓇᐅᔭᖅᖢᑎᒃ ᐱᓕᕆᓚᐅᕐᒪᑕ.  

ᐱᓗᐊᖅᑐᒥᖃᐃ ᕿᑎᕐᒥᐅᑦ ᓄᓇᓕᖏᓐᓂᖔᖅᓯᒪᔪᑦ 

ᒪ’ᓈᖅᓯᒪᕐᔪᐊᖅᐸᒃᑲ, ᖁᐊᓇ, ᓇᑯᕐᒦᒃ 

ᑐᑭᓯᐅᒪᑦᓯᐊᓚᐅᕐᒪᑕ ᖃᓄᖅ ᖃᓄᐃᑦᑐᒃᑰᕐᒪᖔᑦᑕ 

ᐊᒃᓱᕈᕐᓇᖅᑐᒃᑰᓚᐅᕋᓗᐊᖅᑎᓪᓗᒋᓪᓗ 

ᖃᓄᐃᓕᓗᐊᓐᖏᑕᐃᓐᓇᖅᓯᒪᖕᒪᑕ 

ᕿᑎᕐᒥᐅᓂᖔᖅᓯᒪᔪᑦ ᒪ’ᓈᖅᓯᒪᕙᖅᐳᑦ. ᐊᒻᒪ 

ᑭᖑᓪᓕᖅᐹᒥ, ᐅᖃᖅᑎᑦᓯᔩ, ᐱᓕᕆᖃᑎᒋᑦᑕᒐᖅᐳᑦ 

ᓄᓇᑦᓯᐊᕐᒥ ᐋᓐᓂᐊᖅᑐᓕᕆᓂᕐᒧᑦ ᒐᕙᒪᒃᑯᖏᓐᓄᑦ 

ᐱᓕᕆᔪᑦ ᒪ’ᓈᖅᓯᒪᕐᔪᐊᖅᐸᒃᑲ 

ᐱᓕᕆᖃᑎᖃᑦᓯᐊᓚᐅᕐᒪᑕ ᐅᕙᑉᑎ’ᓂᒃ ᑕᒪᒃᑯᐊ 

ᐊᒃᓱᕈᖅᑎᑦᓯᕐᔪᐊᓚᐅᕐᒪᑕ ᐃᑯᐊᓛᖅᑐᑦ ᓇᐹᖅᑐᑦ 

ᐱᔾᔪᑎᒋᓪᓗᒋᑦ. ᒪ’ᓇ, ᐅᖃᖅᑎᑦᓯᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ 

ᓇᑲᓱᒃ. 

ᓱᒃᑲᓕᓕᖅᑎᒋᐊᖅᓯᒪᔪᑦ 

ᑎᒃᑯᐊᖅᓯᑦᑕᐅᑎᒋᖃᑦᑕᕐᓂᖅ 

ᐃᖅᑲᓇᐃᔭᕐᓂᕐᒧᑦ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ,  

ᐅᖃᖅᑎᑦᑎᔩ, ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᐊᒻᒪ ᓄᓇᕗᒻᒥᐅᑦ. 

 

(ᑐᓵᔨᑎ) ᐅᖃᖅᑎᑦᑎᔩ, ᐃᖅᑲᓇᐃᔭᖅᑐᓕᕆᔨᒃᑯᑦ 

ᓴᖅᑭᑦᑎᓯᒪᓕᖅᑐᑦ ᓱᒃᑲᒃᑎᒋᐊᕈᑎᒥᒃ ᐱᓕᕆᔾᔪᓯᕐᒥᒃ 

ᑎᒃᑯᐊᖅᓯᓂᕐᒥᒃ ᓄᓇᕗᒻᒥ ᐃᓄᖕᓂᒃ 

ᐃᖅᑲᓇᐃᔭᖅᑎᓂᒃ ᐃᖅᑲᓇᐃᔮᖃᐃᓐᓇᓕᕐᓗᑎᒃ 

ᒐᕙᒪᒃᑯᓐᓂ. ᑖᒃᑯᐊ ᐱᐅᓯᒋᐊᕈᑎᑦ 

ᐋᖅᑭᑦᑎᐊᖅᓯᒪᓂᖅᓴᐅᕗᑦ ᐊᒻᒪ 

ᐊᔪᕐᓇᕈᓐᓃᕈᑕᐅᓪᓗᑎᒃ ᐱᓕᕆᔾᔪᓯᕐᒧᑦ. 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐆᒃᑐᖅᑕᐅᔪᓐᓇᕐᓂᕐᒧᑦ ᐱᕙᓪᓕᐊᓂᖅ 

ᐊᑐᖅᑕᐅᑎᓪᓗᒍ ᑎᒃᑯᐊᖅᑕᐅᔪᓄᑦ ᐃᓄᓕᒫᓄᑦ 

ᐱᔨᑦᑎᕋᐃᓂᕐᒧᑦ, ᐃᓛᓐᓂᒃᑯᑦ ᑐᑭᖃᖅᑐᖅ 

ᑎᒃᑯᐊᖅᓯᓗᓂ ᓂᕈᐊᒐᒃᓴᒥᒃ ᐃᓂᐅᔪᒧᑦ 

ᐆᒃᑐᕋᐅᑎᖃᓐᖏᓪᓗᓂ, ᐱᓗᐊᖅᑐᒥᑦ ᓄᓇᕗᒻᒥ 

ᐃᓄᐃᑦ ᐊᑯᓂᐅᔪᒥᒃ ᐱᓕᕆᓯᒪᔪᑦ 

ᐱᓕᕆᓚᐅᐱᓪᓚᒃᑐᓂᒃ ᐅᕝᕙᓘᓐᓃᑦ ᐃᓇᖐᔪᓂᒃ.   

 

(ᑐᓵᔨᑎᒎᕈᓐᓃᖅᑐᖅ) ᖁᕕᐊᓱᑉᐳᖓ ᐅᖃᕈᓐᓇᕋᒪ 

ᑕᐃᒪᓐᖓᑦ ᐊᑐᐃᓐᓇᐅᑎᑕᐅᓚᐅᖅᑎᓪᓗᒍ ᓄᑖᖅ 

ᐱᓕᕆᔾᔪᓯᖅ, 91 ᓄᓇᕘᒥ ᐃᓄᐃᑦ 

ᑎᒃᑯᐊᖅᑕᐅᓚᐅᖅᑐᑦ 

ᐃᖅᑲᓇᐃᔭᖅᑎᐅᖏᓐᓇᕐᓂᐊᓕᕐᓗᑎᒃ. ᑕᒪᓐᓇ 

ᑲᔪᓯᓂᕆᔭᐅᕙᑦᑐᖅ ᐃᑲᔪᖅᐸᑉᐳᖅ ᒐᕙᒪᒃᑯᓐᓂᑦ 

ᓴᖅᑭᔮᓕᖅᑎᑦᑎᓂᕐᒥᒃ. ᑭᒡᒐᖅᑐᐃᓂᖅᓴᐅᔪᒥᒃ 

ᑭᒃᑯᑐᐃᓐᓇᕐᓄᑦ ᐱᔨᑦᑎᕋᕐᓂᕐᒥᒃ 

ᑕᑯᒃᓴᐅᑎᑦᑎᓪᓗᓂᓗ ᐱᔨᔅᓯᓂᕐᒥᒃ, ᐱᔨᑦᑎᕋᕐᓂᖅ 

ᐱᑎᑦᑎᓂᕐᓗ ᐃᓚᒌᓄᑦ ᓄᓇᓕᓐᓄᓪᓗ ᑮᓇᐅᔭᑎᒍᑦ 

ᐊᑕᐅᓰᓐᓇᓕᔪᒃᑯᑦ ᐃᓄᖕᓄᑦ ᐃᖅᑲᓇᐃᔭᖅᑎᓄᑦ 

ᐃᓚᒌᓄᓪᓗ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕᕆᔭᐅᔪᖅ ᓄᓇᓕᖕᓂ ᒐᕙᒪᒃᑯᓐᓂᓗ 

ᐱᔨᑦᓯᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

ᐃᑲᔪᖅᑐᐃᓂᖅ ᓄᓇᓖᑦ 

ᐱᕈᖅᐸᓪᓕᐊᓂᖏᓐᓄᑦ ᐊᒻᒪᓗ ᓄᓇᐃᑦ 

ᐱᕙᓪᓕᐊᑎᑕᐅᓂᖏᓐᓄᑦ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ,  

ᐊᒻᒪᓗ ᐅᓪᓛᒃᑯᑦ ᓄᓇᕗᒻᒥᐅᑦ. 

 

(ᑐᓵᔨᑎᒍᑦ) ᐅᖃᖅᑎᑦᑎᔩ, ᐱᓕᕆᕕᒐ 

ᐱᓕᕆᐊᖃᒻᒪᕆᒍᒪᕗᖅ ᑲᔪᓯᑎᑦᑎᓂᕐᒥᒃ 

ᑲᔪᓰᓐᓇᕈᓐᓇᖅᑐᓂᒃ ᐊᒻᒪ ᐱᕚᓪᓕᕈᑕᐅᔪᓐᓇᖅᑐᓂᒃ 

ᓄᓇᓕᖕᓂᑦ ᐱᐅᓯᒋᐊᖅᑎᑦᑎᓂᒃᑯᑦ ᓄᓇᒥᒃ 

ᐱᕙᓪᓕᐊᑎᑦᑎᓂᕐᒥᒃ, ᒪᑭᒪᐅᑎᒃᓴᓄᑦ ᐸᕐᓇᐃᓂᕐᒥᒃ, 

ᐊᕙᑎᒥᓪᓗ ᑲᒪᑦᑎᐊᓂᕐᒥᒃ. ᐱᓕᕆᕝᕕᐅᑉ 

ᐊᑐᕋᓱᐊᖅᑕᖓᑦ ᑎᑭᐅᑎᓂᕐᒧᑦ ᑲᑐᔾᔨᓗᑕ 

ᐱᓕᕆᐊᒃᓴᖏᓐᓂᒃ ᓯᕗᓪᓕᐅᑎᔭᕆᐊᓖᑦ 

ᐃᓗᓕᖃᖅᐳᖅ ᐊᔾᔨᒌᓐᖏᑦᑐᓂᒃ ᐱᒻᒪᕆᐅᔪᓂᒃ. 

 

ᐅᖃᖅᑎᑦᑎᔩ, ᐃᑲᔪᕐᓂᐊᕐᓗᓂ 

ᑐᓴᐅᒪᑦᑎᐊᕐᓂᖅᓴᐅᖁᓪᓗᒋᑦ ᓄᓇᒥᒃ ᐊᑐᕐᓂᕐᒧᑦ 

ᐃᓱᒪᓕᐅᕆᓂᕐᒥᒃ ᐱᐅᓂᖅᓴᓂᓪᓗ 

ᓇᑉᐸᖅᑎᖅᑕᐅᓯᒪᔪᓂᒃ ᐱᕙᒌᔭᕐᓂᕐᒥᒃ, ᐱᓕᕆᕕᒐ 

ᐱᔭᕇᖅᓯᓯᒪᓕᖅᐳᖅ ᖃᖓᑦᑕᖅᑎᑕᐅᓯᒪᔪᑎᒍᑦ 

ᖃᐅᔨᓴᕐᓂᕆᔭᐅᔪᓂᒃ 22−ᓂᒃ 25−ᖑᔪᓂ 

ᓄᓇᓕᖕᓂ.  

 

ᐊᒻᒪ ᓱᓕ, ᐅᖃᖅᑏ, ᑮᓇᐅᔭᓂᒃ ᐊᑐᖅᓯᒪᔪᒍᑦ 

ᓄᓇᓕᖕᓂ ᑯᕕᕕᖕᓄᑦ ᐸᕐᓇᐃᓂᕐᒧᑦ. ᑕᒪᒃᑯᐊ 

ᓄᓇᐃᑦ ᐱᕙᓪᓕᐊᑎᑕᐅᓂᖏᑦ 

ᑐᓐᖓᕕᖃᑦᑎᐊᖁᓪᓗᒋᑦ, ᓯᕕᑐᔪᒧᑦ 

ᐋᖅᑭᒃᓯᒪᑦᑎᐊᓕᖁᓪᓗᒍ, ᐱᓕᕆᕕᒐ ᐊᑐᓚᐅᖅᑐᖅ 

$200,000−ᓂᒃ ᐱᐊᓂᒃᑕᐅᖁᓪᓗᒋᑦ ᓄᓇᓕᖕᓂ 

ᑯᕕᕝᕕᖕᓄᑦ ᐸᕐᓇᐅᑏᑦ ᐊᒻᒪ ᓄᓇᓕᕆᔾᔪᑎᓄᑦ 

ᖃᐅᔨᓴᕐᓃᑦ ᐅᖅᓱᖅᑑᒥ, ᑲᑎᒃᑐᒋᑦ ᐱᐊᓂᒃᑕᐅᓯᒪᔪᑦ 

ᓄᓇᓖᑦ 13-ᖑᓕᖅᑐᑎᒃ.  

 

ᐅᖃᖅᑎᑦᑎᔩ, ᓇᓗᓇᐃᖅᓯᓂᕐᒥᑦ 

ᑲᔪᓯᓂᖃᕈᓐᓇᖅᑐᒥᑦ ᑐᐊᐸᓕᕆᓂᕐᒧᑦ 

ᖃᐅᔨᓴᕐᓂᕐᒥᑦ ᐱᒻᒪᕆᐅᕗᖅ ᑲᒪᒋᔭᖃᑦᓯᐊᕐᓂᕐᒧᑦ 

ᓴᓇᓂᕐᒥᑦ ᐱᕙᓪᓕᐊᑎᑦᓯᓂᕐᒥᓪᓗ. ᐱᓕᕆᕕᒐ 

ᑮᓇᐅᔭᖃᖅᑎᑦᑎᓚᐅᖅᐳᑦ $700,000-ᑲᓴᓐᓂᒃ 

ᐅᔭᕋᑦᑕᕐᓂᕐᒧᑦ ᖃᐅᔨᓴᕐᓂᕐᒧᑦ ᐱᖓᓲᔪᖅᑐᓄᑦ 

ᓄᓇᓕᓐᓄᑦ ᓇᓗᓇᐃᖅᓯᖁᓪᓗᒋᑦ 

ᑐᐊᐸᒃᑕᕐᕕᐅᔪᓐᓇᖅᑐᓂᒃ.  

 

ᑭᖑᓪᓕᖅᐹᒥ, ᐅᖃᖅᑎᑦᑎᔩ, ᖁᕕᐊᓱᑦᑎᐊᖅᐳᖓ 

ᑐᓴᖅᑎᑦᑎᔪᓐᓇᕋᒪ ᐅᑭᐅᑦ ᐱᖓᓱᑦ ᐊᓂᒍᖅᑐᓂᒃ, 

ᐱᓕᕆᕕᒐ ᑮᓇᐅᔭᓂᒃ ᐊᑐᕐᔪᐊᖅᓯᒪᓕᕐᓂᖏᓐᓂᒃ 

ᓴᓐᖏᒃᑎᒋᐊᕈᑎᒃᓴᓂᒃ ᑲᔪᓰᓐᓇᕈᓐᓇᖅᑐᓂᒃ 

ᐱᓕᕆᐊᖑᕙᓪᓕᐊᔪᒪᔪᓂᒃ ᐅᑯᑎᒎᓇᖅ ᐃᑲᔫᑎᒃᑯᑦ 

ᓄᓇᓕᖕᓄᑦ:  

 

• $5 ᒥᓕᐊᓐ ᓄᑖᓄᑦ ᑐᐊᐸᓕᕆᔾᔪᑎᓄᑦ 

ᐱᓕᕆᐊᒃᓴᑦ;  

 

• $6 ᒥᓕᐊᓐ ᕼᐋᒻᒪᓚᒃᑯᑦ 

ᓄᓇᓯᐅᑎᖃᕐᕕᖏᓐᓄᑦ ᐱᓕᕆᐊᓄᑦ;  

 

• $11 ᒥᓕᐊᓐ  ᐃᖏᕐᕋᔾᔪᑎᓄᑦ 

ᑮᓇᐅᔭᖃᖅᑎᑦᑎᒍᑎᔅᓴᓄᑦ ᐃᑲᔫᑕᐅᓂᐊᖅᑐᑦ 

ᓄᓇᓯᐅᑎᓄᑦ ᐊᑐᖅᑕᐅᔪᓐᓇᕐᓂᖏᓐᓄᑦ 

ᐸᕐᓇᑕᐅᓂᖏᓐᓄᑦ ᐊᖏᔫᑎᓄᑦ ᐱᖁᑎᐅᔪᓄᑦ 

ᐱᒻᒪᕆᐅᔪᓄᑦ ᓄᓇᓕᓐᓂ ᐱᔨᑦᑎᕈᑎᓄᑦ;  

 

• $4 ᒥᓕᐊᓐ ᓄᓇᓕᖕᓂ ᒐᕙᒪᒃᑯᓐᓂ ᑮᓇᐅᔭᑦ 

ᐃᑲᔫᑎᒃᓴᑦ ᓄᓇᓕᖕᓂ ᐊᑭᑐᔫᑎᓄᑦ 

ᐱᓕᕆᐊᓄᑦ;  



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

• $1.2 ᒥᓕᐊᓐ ᑮᓇᐅᔭᓕᐅᕈᑕᐅᓇᓱᒃᑐᑦ 

ᓄᓇᓕᖕᓂ ᓱᕈᖅᑎᕆᓗᐊᓐᖏᑦᑐᓄᑦ 

ᐊᐅᓚᔪᓐᓇᐅᑎᓄᑦ ᑮᓇᐅᔭᑦ; ᐊᒻᒪᓗ  

 

• $5.4 ᒥᓕᐊᓐ ᑮᓇᐅᔭᓕᐅᕈᑕᐅᓇᓱᒃᑐᑦ 14-ᓄᑦ 

ᓄᓇᓕᖕᓄᑦ ᒥᑭᑦᑐᓄᑦ ᐱᓕᕆᐊᓄᑦ ᑮᓇᐅᔭᑦ 

ᐃᑲᔪᖅᓱᐃᔾᔪᑎᒃᓴᑦ ᐱᓕᕆᐊᓄᑦ ᓲᕐᓗ 

ᓴᐴᓗᑕᓕᐅᕐᓂᖅ, ᓄᓇᓯᐅᑎᖃᕐᕕᖕᓄᑦ 

ᓴᓇᔭᐅᒃᑲᓐᓂᕆᐊᓕᖕᓄᑦ, ᐊᖅᑯᑎᓄᑦ 

ᓴᓇᔭᐅᒃᑲᓐᓂᕈᑎᓄᑦ, ᐱᓐᖑᐊᕐᕕᖕᓄᑦ 

ᓴᓇᔭᐅᒃᑲᓐᓂᕆᐊᓕᖕᓄᑦ, ᓄᓇᒥᒃ 

ᐱᓕᕆᑎᑦᑎᓂᖅ ᐊᒻᒪ ᐳᒃᑕᓛᓲᑦ ᑐᓚᒃᑕᕐᕖᑦ.  
 

ᐅᖃᖅᑎᑦᑎᔩ, ᐅᒃᐱᕈᓱᒃᐳᖓ ᑕᒪᒃᑯᐊ 

ᐱᓇᓱᐊᕐᓂᖏᑎᒍᑦ, ᓴᖅᑮᕙᓪᓕᐊᕗᒍᑦ ᖃᐅᒪᓂᖅᓴᒥᑦ, 

ᐆᒻᒪᕆᓂᖅᓴᒥᑦ ᐊᒻᒪ ᐱᕈᖅᐸᓪᓕᐊᔪᒥᑦ 

ᓯᕗᓂᒃᓴᑦᑎᓐᓂᑦ ᓄᓇᕗᒻᒧᑦ. ᖁᔭᓐᓇᒥᒃ, ᐅᖃᖅᑎᑦᑎᔩ.   
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᖓᓐᓄᑦ, ᒥᔅᑕ ᖃᐃᕐᓂᖅ.  

ᑐᓂᔭᐅᔪᖅ 2023 ᓗᐊᕋ ᐅᓪᓗᕆᐊᖅ 

ᒎᑎᐊᐃ ᐃᓕᓐᓂᐊᕈᓯᐊᕐᒥᒃ (ᖃᐃᕐᓂᖅ) 
 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᐅᓪᓛᒃᑯᑦ. ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᒻᒥᐅᑦ ᐊᒻᒪ 

ᐱᓗᐊᖅᑐᒥᒃ ᐊᒥᑦᑐᕐᒥᐅᑦ.  
 

ᐅᓪᓛᕐᓕ ᐅᐱᒍᓱᒃᖢᖓ ᓂᑯᕕᔾᔪᑎᖃᖅᐳᖓ, 

ᐅᖃᖅᑎᑦᑎᔩ, ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᓐ, ᖃᐅᔨᒪᔭᐅᓂᖅᓴᐅᓪᓗᑎᒃ ᖁᓪᓕᒃᑯᑦ 

ᖃᐅᒻᒪᖅᑯᑎᓕᕆᓂᕐᒧᑦ ᑯᐊᐳᕇᓴᖏᑦ. ᑕᐃᒪ 

ᐊᕐᕌᒍᑕᒫᖅ ᑖᔅᓱᒧᖓ ᓗᐊᕋ ᐅᓪᓗᕆᐊᖅ ᒎᑎᐊᐃᒧᑦ 

ᐃᓕᓐᓂᐊᕈᑎᒥᒃ ᑮᓇᐅᔭᓂᒃ ᐃᑲᔫᑎᒃᓴᒥᒃ 

ᓴᖅᑭᔮᖅᑎᑦᑎᖃᑦᑕᕐᒪᑕ. ᑕᐃᒪ ᐅᓪᓗᒥᐅᔪᖅ ᒫᓐᓇ 

ᐊᕐᕌᒍᓂᒃ 15-ᓄᑦ ᑕᒪᓐᓇ ᑯᐊᐳᕇᓴᒃᑯᑦ ᑲᒪᒋᓕᕐᒪᒍ. 

ᑕᒪᒃᑯᐊ ᐃᓕᓴᕆᔭᐅᑦᑎᐊᖃᑦᑕᖅᑐᐃᑦ ᑕᒫᓂ ᓄᓇᕗᒻᒥ 

ᐃᓕᓐᓂᐊᕐᓂᕐᒧᑦ ᐱᓇᓱᒃᑲᓐᓂᖃᑦᑕᖅᑐᐃᑦ ᐊᒻᒪᓗ 

ᓴᖅᑭᔮᖅᑎᑦᑎᑦᑎᐊᖃᑦᑕᖅᑎᓪᓗᒋᑦ ᑕᒪᐃᓐᓂᒃ 

ᓄᓇᓕᖕᓂ ᓯᕗᓕᐅᖅᑎᐅᓂᕐᒧᑦ ᐊᒻᒪ ᖃᓄᖅᑑᕐᓂᖅ 

ᓄᓇᓕᖕᓂ ᑕᒪᓐᓇ ᓴᖅᑭᔮᖅᑎᑕᐅᖃᑦᑕᕐᓂᖓ 

ᐃᓕᓐᓂᐊᖅᑐᓕᕆᓂᐅᑉ ᐱᕚᓪᓕᕈᑎᒃᓴᐅᖃᑦᑕᖅᑐᑦ, 

ᐊᒻᒪ ᐱᓗᐊᖅᑐᒥᒃ ᐃᓄᐃᑦ ᐱᖅᑯᓯᖓᓐᓂᒃ.  
 

ᐅᖃᖅᑏ, ᑖᓐᓇ $5,000 

ᑮᓇᐅᔭᖅᑖᕈᑕᐅᖃᑦᑕᖅᑐᖅ 

ᓴᖅᑭᔮᖅᑎᑦᑎᑦᑎᐊᖃᑦᑕᕐᒪ ᑖᔅᓱᒪᐅᑉ ᓗᐊᕋ 

ᐅᓪᓗᕆᐊᖅ ᒎᑎᐊᐃ 

ᐱᓕᕆᑦᑎᐊᕐᓂᕆᒐᓱᓚᐅᖅᓯᒪᔮ ᐊᒻᒪ 

ᑕᐅᑐᖕᓂᕇᓐᓇᓚᐅᖅᓯᒪᔮ ᓯᕗᓂᒃᓴᒧᑦ ᖃᓄᖅ 

ᓄᓇᕗᑦ ᐋᖅᑭᒃᓯᒪᓇᔭᕐᒪᖔᑦ, ᐊᒻᒪ ᑕᒪᓐᓇ 

ᖃᓄᖅᑑᕐᓂᖅᑕᐅᖅ ᐱᓕᕆᒻᒪᕆᓚᐅᖅᓯᒪᖕᒪᒍ. 

ᑕᐃᒪᓕ ᐅᓪᓛᖑᔪᖅ ᐅᐱᒋᑦᑎᐊᖅᖢᒍ ᑕᐃᒪ 

ᐅᖃᕈᒪᕗᖓ ᑖᒃᑯᐊ ᐃᓕᓴᕆᔭᐅᓯᒪᔪᖅ, 

ᐃᓕᓴᕆᔭᐅᓯᒪᔪᐃᑦ, ᓴᖅᑭᔮᖅᑎᑦᑎᖃᑕᕐᒪᑕ 

ᐱᓇᓱᐊᕐᓂᖃᑦᑎᐊᖅᑎᓪᓗᒋᑦ ᓄᓇᓕᖏᓐᓂ ᐊᒻᒪᓗ 

ᐊᔾᔨᒃᑯᒥᓇᕐᓂᕐᒥᒃ ᓴᖅᑭᔮᖅᑎᑦᑎᑎᓪᓗᒋᑦ ᐊᒻᒪ 

ᑕᒪᒃᑯᐊ ᐊᔪᓐᖏᓐᓂᖏᑦ ᐱᓇᓱᐊᖅᑕᖏᓐᓂᒃ 

ᐃᒻᒥᓂᒃ ᐱᓕᕆᓇᓱᒃᑎᓪᓗᒋᑦ. ᑖᓐᓇ ᑐᕌᖅᑕᕗᑦ 

ᓯᕗᓂᒃᓴᕗᓂᓛᒃ ᓄᓇᕗᑦ ᑕᐅᑐᒃᖢᒍ. ᑕᐃᒪᓕ 

ᐊᕐᕌᒎᔪᒥ 2023-ᒥ ᑖᒃᑯᐊ ᓂᕈᐊᓚᐅᕐᒪᑕ 

ᖃᓄᖅᑑᖃᑦᑕᑦᑎᐊᕐᓂᕐᒥᒃ ᑕᐅᑐᒃᖢᑎᒃ ᐊᒻᒪᓗ 

ᖃᓄᖅ ᑕᒪᓐᓇ ᓄᓇᓕᖏᓐᓄᑦ ᐊᒃᑐᐃᖃᑦᑕᕐᒪᖔᑦ 

ᒪᒃᑯᒃᑐᐃᑦ ᑕᑯᓪᓗᒋᑦ.  
 

ᐅᖃᖅᑎᑦᑎᔩ, ᐅᓪᓛᖑᔪᕐᓕ ᐅᐱᒍᓱᑦᑎᐊᖅᐳᖓ 

ᖁᓪᓕᒃᑯᑦ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖏᑦ 

ᑐᓂᓯᓯᒪᓕᕐᒪᑕ ᓯᓐᑎ ᐃᕙᑎᓐᓄᐊᖅ ᓇᐅᔮᕐᒥᐅᑕᖅ. 

ᑖᓐᓇ ᐅᐱᒋᑦᑎᐊᖅᖢᒍ ᑐᓂᔭᐅᓂᐊᕐᒪᑦ $5,000-ᒥ 

ᑕᕝᕙᓐᖓᑦ. ᑕᐃᒪᓕ ᑖᓐᓇ ᒥᔅ ᐃᕙᑎᓐᓄᐊᖅ ᒫᓐᓇ 

ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᕐᒪᑦ ᑕᑉᐱᑲᓂ 

ᓇᐅᔮᓂ. ᑖᒃᑯᐊ ᐱᓕᕆᖃᑎᖃᖅᖢᑎᒃ ᓄᓇᕗᑦ 

ᓯᓚᑦᑐᖅᓴᕐᕕᖏᑦ ᐊᒻᒪᓗ ᑕᐃᑲᓂ 

ᐃᓕᓐᓂᐊᕕᒡᔪᐊᖑᔪᒥᒃ ᓂᐅᕙᓐᓛᓐ ᑖᑯᐊ 

ᑲᑐᔾᔨᖃᑎᒌᒃᖢᑎᒃ ᐃᓕᓴᐃᔨᐅᓂᕐᒧᑦ 

ᓴᖅᑭᔮᖅᑎᑦᑎᖕᒪᑕ ᓄᓇᓕᖕᓂ. ᑖᓐᓇᓕ ᑕᐃᒪ 

ᖃᐅᒃᐸᑦ ᐅᓪᓗᑕᒫᑦ ᓇᒡᒐᔾᔭᒥ ᐅᓪᓗᑐᐃᓐᓇᕐᒧᑦ 

ᐃᓕᓐᓂᐊᕐᓂᖃᖃᑦᑕᖅᑐᑦ ᑕᑉᐱᑲᓂ ᓇᐅᔮᓂ.  
 

ᑖᓐᓇᓗ ᑕᐃᒪ ᒥᔅ ᐃᕙᑎᓐᓄᐊᖅ 

ᓴᖅᑭᔮᖅᑎᑦᑎᑦᑎᐊᖃᑦᑕᕐᒪᑦ ᖃᓄᖅ ᑕᒪᒃᑯᐊ 

ᐱᕚᓪᓕᕈᑎᒃᓴᐅᖃᑦᑕᖅᑐᐃᑦ ᐱᔨᑦᑎᕋᕐᓂᒃᑯᑦ, 

ᖃᓄᖅᑑᕐᓂᒃᑯᑦ. ᑕᒪᓐᓇ ᐃᒻᒥᓂᒃ ᐅᒃᐱᕆᓪᓗᓂ 

ᑕᐃᒪ ᑖᓐᓇ ᐃᓕᓴᐃᔨᒃᓴᐅᓂᕐᒧᑦ ᐆᒃᑐᓕᓚᐅᕐᒪᑦ. 

ᐆᒥᖓᑦᑕᐅᖅ ᓇᓗᓇᐃᖅᓯᔪᒪᓪᓗᖓ, ᑖᓐᓇ ᕚᓯᒥᒃ 

ᐊᖁᑎᐅᖃᑦᑕᖅᓯᒪᓚᐅᖅᖢᓂ, ᐱᔪᒪᓂᖓ 

ᑕᐅᑐᓕᕋᒥᐅᒃ ᑕᐃᒪ ᐃᓕᓴᐃᔨᐅᓂᕐᒧᑦ 

ᐱᒋᐊᓕᓚᐅᖅᐳᖅ ᑖᔅᓱᒥᖓ. ᑖᓐᓇᓗ ᑕᐃᒪ 

ᐃᓱᓕᑦᑎᓇᔭᕐᓂᕈᓂ ᑖᔅᓱᒥᖓ ᐃᓕᓴᐃᔨᒃᓴᐅᓂᕐᒧᑦ 

ᐃᒻᒥᓂᖅ ᐅᖃᖅᓯᒪᓕᕐᓕ ᑕᐃᒪ ᐅᐱᒍᓱᒃᖢᓂ 

ᐅᖃᓚᐅᖅᐳᖅ, “ᐊᓕᐊᓇᐃᒡᒎᖅ ᓇᖕᒥᓂᖅ 

ᐃᓕᓐᓂᐊᕐᕕᒃᓴᖅ ᐃᓕᓴᐃᕝᕕᖃᓕᕐᓗᓂ 

ᐃᓕᓴᐃᖃᑦᑕᓕᕐᓗᓂ ᓄᑕᖅᑲᓂᒃ.” ᑖᓐᓇ 

ᑕᐅᑐᓪᓚᕆᓚᐅᕐᒪᒍ ᐃᒻᒥᓂᒃ, ᐃᒻᒥᓂᒡᓗ 

ᐅᒃᐱᕆᓪᓗᓂ. ᐊᓱᐃᓛᒡᓕ ᑖᓐᓇ ᑕᐅᑐᒃᑯᑦᑎᒍᑦ 

ᑖᓐᓇ ᒪᒃᑯᑦᑐᐃᑦ ᑕᐃᒪ ᐊᔾᔨᒃᑯᒥᓇᕆᔭᐅᔪᒥᓇᕐᒪᑦ 

ᑕᐃᒃᑯᐊᓗ ᐃᓕᓐᓂᐊᖃᑎᖃᖃᑦᑕᖅᑐᐃᑦ 

ᖃᐅᔨᒪᔪᐃᑦ ᑖᔅᓱᒥᖓ ᐱᓇᓱᐊᕐᓂᕆᖃᑦᑕᖅᑕᖓᓂᒃ 

ᐱᔪᓐᓇᑦᑎᐊᕋᔅᓯ.  



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇᓗ ᑕᐃᒪ ᓴᖅᑭᔮᖅᑎᑦᑎᑦᑎᐊᕐᒪᑦ ᑖᓐᓇ 

ᓯᕗᓂᒃᓴᑦᑎᓐᓄᑦ ᐅᒃᐱᕆᓪᓗᑎᒍᑦ ᖃᓄᖅᑑᕐᓂᖅ 

ᓄᓇᑦᑎᓐᓂ ᑖᓐᓇ ᓯᕗᓕᐅᖅᑎᐅᓂᖅᓴᒧᑦ 

ᓴᖅᑭᔮᖅᑎᑕᐅᑎᓪᓗᓂ. ᐊᑏᑐᖅ 

ᐅᐱᒍᓱᖃᑎᒋᓚᐅᖅᓯᓐᖓ ᑖᔅᓱᒥᖓ 

ᑐᓂᔭᐅᓂᐊᖅᑎᓪᓗᒍ. 

 

ᐊᒻᒪᓗ ᓄᖅᑲᕆᐊᕈᑎᒋᓗᒍ ᐅᓇ ᐅᖃᕐᓗᖓ, 

ᐃᖅᑲᐅᒪᑦᑎᐊᕆᐊᖃᑦᑕᕐᓂᐊᕆᕗᒍᑦ 

ᐱᒻᒪᕆᐅᑎᓪᓗᑎᒍ ᑖᓐᓇ ᐃᓄᐃᑦ ᐃᓕᖅᑯᓯᖓᑦ 

ᐱᓕᒻᒪᒃᓴᐃᓂᖅ, ᖃᓄᖅᑑᕐᓂᖅ, ᐊᒻᒪᓗ 

ᐱᔨᑦᑎᕋᕐᓂᖅ. ᑖᓐᓇ ᑐᕌᒐᖃᕐᒪᑦ ᑕᕝᕙᓐᖓᑦ 

ᑲᑐᔾᔨᓗᑕ ᑐᕌᒐᖓᓂᒃ. ᑖᓐᓇ ᑕᕝᕙ ᑐᓂᔭᐅᓂᐊᕐᒪᑦ 

ᑳᓐᑎ ᐃᕙᑎᓐᓄᐊᖅ ᓇᐅᔮᓄᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᑉ ᐅᖃᐅᓯᖓ 275 - 6(2): ᓄᓇᕗᒥ 

ᐸᐅᒃᓴᓄᑦ ᐊᑮᑦᑐᖅᑖᕈᓐᓇᐅᑎᓄᑦ 

ᐊᑭᓕᐅᑏᑦ (ᑯᓱᒐᖅ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᐅᖃᖅᑎᑦᓯᔩ, 2023-24-ᒥ ᑮᓇᐅᔭᐃᑦ ᐊᑐᖅᑐᒃᓴᐃᑦ 

ᐅᖃᐅᓯᐅᑎᓪᓗᒋᑦ, ᑐᓴᖅᑎᑦᓯᓚᐅᖅᐳᖓ ᒐᕙᒪᕗᑦ 

ᓴᖅᑭᑦᑎᓂᐊᕐᓂᖏᓐᓂᒃ ᓄᓇᕗᒻᒥ ᐸᐅᒃᓴᓄᑦ 

ᐊᑮᑦᑐᖅᑖᕈᓐᓇᐅᑎᓄᑦ ᐊᑭᓕᐅᑎᓂᒃ - ᐊᕐᕌᒍᒥ 

ᓯᑕᒪᐃᖅᓱᕐᓗᒍ ᑮᓇᐅᔭᐃᑦ ᐊᑭᓕᐅᑏᑦ ᑲᑎᓪᓗᒋᑦ 

$308-ᓂᒃ ᐊᕐᕌᒍᑕᒫᑦ ᓄᓇᕗᒥᐅᓕᒫᓄᑦ 

ᐊᑭᓕᐅᑎᒋᓗᒋᑦ ᐳᔪᕐᓗᒻᒧᑦ ᑖᒃᓰᔭᕈᑎᓄᑦ 

ᐊᑭᓕᖅᑐᐃᔾᔪᑎᓄᑦ.  

 

ᖁᕕᐊᓱᑉᐳᖓ ᐅᓂᒃᑳᕆᐊᒃᓴᖅ ᓯᕗᓪᓖᒃ ᒪᕐᕉᒃ 

ᐊᑭᓕᐅᑕᐅᔫᒃ ᓄᓇᕗᒻᒥᑦ ᐸᐅᒃᓴᓄᑦ 

ᐊᑮᑦᑐᖅᑖᕈᓐᓇᐅᑎᓄᑦ ᑐᓂᔭᐅᓚᐅᖅᑐᑦ ᓯᑦᑎᒻᕙᒥ 

ᐆᑦᑑᕝᕙᒥᓪᓗ. ᑕᒪᓐᓇ ᑭᒡᒐᖅᑐᐃᕗᖅ ᑲᑎᓪᓗᒋᑦ 

ᐊᑭᖃᕐᓂᖓᓂᒃ $4.6 ᒥᓕᐊᓐᓂᒃ 

ᑐᓂᔭᐅᓯᑲᐅᑎᒋᔪᓂᒃ ᓄᓇᕗᒻᒥᐅᓄᑦ. ᑭᖑᓪᓕᕐᒥᒃ 

ᐊᕐᕌᒍᒻᒥ ᓯᑕᒪᐃᕐᓗᒍ ᐊᑭᓕᐅᑕᐅᓛᖅᑐᑦ 

ᔭᓐᓄᐊᓕᒥ ᓂᕆᐅᒋᔭᐅᕗᑦ.  

 

ᐅᖃᖅᑎᑦᓯᔩ, ᓄᓇᕗᒥᐅᓕᒫᑦ ᑖᒃᓯᓂᒃ ᑐᓂᓯᓯᒪᔪᑦ 

ᐊᑭᓕᖅᑕᐅᑦᓴᐅᑎᒋᓂᐊᖅᑐᑦ ᑲᓇᑕᒥ 

ᑖᒃᓰᔭᕐᕕᒃᑯᑎᒍᑦ, ᐊᑭᓖᖃᑦᑕᖅᑐᑦ ᑭᒡᒐᖅᑐᐃᑦᓱᑎᒃ 

ᓄᓇᕗᑦ ᒐᕙᒪᒃᑯᖏᓐᓂᑦ. ᐊᔾᔨᐸᓗᒋᓪᓗᓂᐅᒃ 

ᐊᓯᖏᓐᓄᑦ ᑖᒃᓯᓄᑦ ᐊᑭᓕᐅᑎᓄᑦ, ᓲᕐᓗ ᔩᐊᔅᑏ, 

ᐊᑭᓕᐅᑎᑦ ᐋᖅᑭᒃᑕᐅᓲᖑᕗᑦ 

ᐃᓪᓗᒥᐅᖃᑎᒌᓕᒫᓄᑦ ᓯᕗᓪᓕᕐᒧᑦ 

ᐃᓪᓗᒥᐅᖃᑎᒌᓄᑦ ᑖᒃᓯᓕᕆᓲᓄᑦ.  

 

ᐃᓄᐃᑦ ᐊᐱᖅᑯᑎᒃᓴᖃᖅᑐᑦ ᓄᓇᕗᒻᒥ ᐸᐅᕐᒧᑦ 

ᐊᑮᑦᑐᖅᑖᕈᓐᓇᐅᑎᓄᑦ ᐊᑭᓕᐅᑎᓂᒃ 

ᖃᐅᔨᒋᐊᕆᐊᖃᖅᐳᑦ ᑲᓇᑕᒥ ᑖᒃᓯᓕᕆᔨᒃᑯᓐᓄᑦ 

ᐅᕗᖓ 1-800-387-1193 ᐅᕝᕙᓘᓐᓃᑦ 

ᖃᕆᑕᐅᔭᒃᑯᑦ ᑎᑎᕋᕐᓗᑎᒃ "ᑮᓇᐅᔭᒃᑯᕕᒻᒧᑦ" 

ᑲᓇᑕᒥ ᐃᓐᑲᒻᑖᒃᓯᓕᕆᔨᒃᑯᑦ ᐃᑭᐊᖅᑭᕕᖓᓄᑦ 

ᖃᐅᔨᒪᖁᓪᓗᒋᑦ ᑐᑭᓯᒋᐊᕋᑦᓴᖏᑦ 

ᑕᒻᒪᖅᓯᒪᓐᖏᒃᑲᓗᐊᕐᒪᖔᑕ ᐊᒻᒪ ᒫᓐᓇᓕᓴᕐᓂᒃ.  

 

ᐅᖃᖅᑎᑦᓯᔩ, ᓄᓇᕗᒻᒥ ᐸᐅᒃᓴᓄᑦ 

ᐊᑮᑦᑐᖅᑖᕈᓐᓇᐅᑎᓄᑦ ᐆᒃᑑᑎᐅᕗᖅ ᒐᕙᒪᑦᑕ 

ᐊᑐᖅᐸᓐᓂᖏᑦ ᐸᐅᒃᓴᓄᑦ ᑖᒃᓰᔭᕈᑎᓄᑦ 

ᑮᓇᐅᔭᓕᐊᓂᒃ ᐃᑲᔪᖅᑐᐃᓂᐊᕐᓗᑎᒃ 

ᓄᓇᕗᒻᒥᐅᓂᒃ. ᖁᔭᓐᓇᒦᒃ, ᐅᖃᖅᑎᑦᓯᔩ.   

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ, ᒥᔅᑕ ᕿᓕᖅᑎ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 366 - 6(2): 

ᐃᓕᓐᓂᐊᕐᕕᐊᓗᒻᒥ ᐃᓱᓕᒃᓯᔪᐃᑦ 

ᑲᖏᖅᑐᒑᐱᒻᒥ (ᕿᓕᖅᑎ)  

 

ᕿᓕᖅᑎ: ᐅᓛᒃᑯᑦ. ᑕᑯᒥᓇᑦᑎᐊᖅᑐᓯ. 

ᖁᕕᐊᑦᑐᖓᓗ ᑕᒫᓂ ᐃᓚᐅᔪᓐᓇᓕᕐᒥᒐᒪ.  

 

ᒫᓐᓇ ᓇᖏᖅᓯᔾᔪᑎᖃᖅᑐᖓ, ᐅᖃᖅᑎᑦᑎᔩ, ᑖᒃᑯᐊ 

ᐃᓕᓴᕆᔪᒪᓪᓗᒋᑦ ᒫᓐᓇ ᐊᐅᔭᐅᓚᐅᖅᑐᖅ 

ᑲᔪᓯᔪᓐᓇᓚᐅᓐᖏᒻᒪᑦ ᐊᑲᐅᓈᕈᑎᓐᖏᓐᓂᑯᒧᑦ 

ᑕᑉᐱᑲᓂ ᖁᓗᐊ ᐃᓕᓐᓂᐊᕐᕕᖓᓂ ᑲᖏᖅᑐᒑᐱᒻᒥ.  

ᑕᐃᒪ ᒫᓐᓇᐅᔪᖅ ᐅᓐᓄᓴ 

ᐱᔭᕇᕐᓂᖃᕐᓂᐊᕐᓂᖏᓐᓄᑦ ᐅᐱᒋᔪᒪᓪᓗᒋᑦ 

ᐃᓕᓐᓂᐊᖅᑕᒥᓂᒃ ᐃᓱᓕᑦᑎᓚᐅᖅᑐᑦ 

ᖁᕝᕙᓯᓐᓂᓕᓐᓂ 12-ᒥ. ᑕᐃᑲᐃᓐᓇᕈᒪᓂᐊᕋᒃᑭᑦ, 

ᐅᑯᐊᖑᓪᓗᑎᒃ ᒫᓐᓇ ᐅᓐᓄᓴᐅᓂᐊᖅᑐᖅ 

ᑐᓂᐅᖅᑲᖅᑕᐅᓂᐊᕐᒪᑕ



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᑉᐱᑲᓂ ᑲᖏᖅᑐᒑᐱᒻᒥ. ᐅᑯᐊᖑᓪᓗᑎᒃ: 

 

• ᐋᓂ ᐊᕿᐊᕈᖅ, 

• ᕙᐃᑦ ᐊᕐᓇᒃᑲᖅ 

• ᕋᐃᔭᓐ ᐋᕆᐊᒃ 

• ᐳᕆᐋᓇ ᕼᐊᐃᓐᓄ 

• ᕗᕋᐃᔭᓐ ᔪᐊᓇᓯ 

• ᐃᐅᕋᓐ ᐸᓂᓗᒃ 

• ᔭᐃᑦ ᐸᓂᓗᒃ 

• ᓯᑕᐃᓯ ᕿᓪᓚᒃ 

• ᕗᕌᑦ ᐅᖃᓪᓚᒃ 

• ᑎᐊᕋᓐ ᑎᒍᓪᓚᒐᖅ 

• ᑐᐊᕇᓐ ᑎᒍᓪᓚᒐᖅ 

 

ᑖᒃᑯᐊ 11-ᖑᓪᓗᑎᒃ ᐃᓱᓕᑦᑎᑦᑎᓂᖃᕐᓂᐊᕐᓂᖏᑦ 

ᐅᐱᒋᑦᑎᐊᕋᑦᑎᒍ ᑕᑉᐱᑲᓂ 

ᑲᖏᖅᑐᒑᐱᒻᒦᕋᑖᑦᑎᐊᓚᐅᕋᒪ 

ᒫᓐᓇᒫᖑᕋᑖᓚᐅᖅᑐᖅ. ᑖᒃᑯᐊ ᑲᑎᖃᑎᒋᓪᓗᒋᓪᓗ 

ᑕᐃᒃᑯᐊ ᐃᓕᓐᓂᐊᕐᕕᐊᓗᒻᒥᐅᑕᐃᑦ. ᑖᒃᑯᐊ 

ᐱᔭᕇᕐᓂᐊᖅᑎᓪᓗᒋᑦ ᖁᕕᐊᓱᓚᐅᕐᖓᑕ 

ᐱᓕᕆᔪᐊᓘᓪᓗᑎᒃ ᐸᕐᓇᑦᑐᑎᒃ. ᒫᓐᓇ ᑕᕝᕙᓂ 

ᐃᓕᓴᕆᔭᐅᖁᓪᓗᒋᑦ ᖁᕕᐊᖃᑎᒋᔪᒪᓪᓗᓯ 

ᓇᖏᖅᓯᔾᔪᑎᒋᕙᕋ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  

ᐃᓕᓐᓂᐊᕐᓂᖅ ᐱᒻᒪᕆᐅᓂᖓ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᒥᑦᑎᒪᑕᓕᖕᒥᐅᑦ ᐅᓪᓛᒃᑰᖅᐸᒃᑲ, ᓄᓇᕗᒻᒥᐅᓪᓗ 

ᐊᒻᒪ ᐃᓪᓗᑯᓗᒐ ᑲᖏᖅᖢᒑᐱᖕᒦᑦᑐᖅ ᕗᕆᐋᓇ 

ᖁᕕᐊᒋᕙᕋ ᐱᔭᕇᖅᓯᓂᐊᕐᒪᑦ ᐅᓐᓄᓴ 

ᑲᖏᖅᖢᒑᐱᖕᒥᐅᓪᓗ.  

 

(ᑐᓵᔨᑎᒍᑦ) ᐅᖃᖅᑏ, ᓂᑯᕕᑦᑐᖓ 

ᐃᓕᓴᖅᓯᔪᒪᓪᓗᖓ ᓄᓇᕗᒻᒥᐅᑦ ᑖᒃᑯᐊ 

ᐃᖅᑲᓇᐃᔭᖅᑏᑦ ᐊᑯᓂ ᑕᐃᒃᑯᓄᖓ 

ᐱᓕᕆᓚᐅᕐᒪᑕ; ᐃᖅᑲᓇᐃᔭᖅᑏᑦ ᑕᒪᒃᑯᓂᖓᓗ 

ᐸᖅᑭᔨᐅᖃᑦᑕᖅᑐᑦ ᕿᑐᕐᖓᒥᓐᓂᒃ 

ᐊᐅᓪᓚᖅᑎᑦᑎᖃᑦᑕᕐᒪᑕ 

ᐃᓕᓐᓂᐊᕆᐊᖅᑎᑎᓪᓗᑎᒃ; ᐊᔾᔨᒌᓐᖏᑦᑐᑦ 

ᐅᓄᖅᑐᐃᑦ ᐱᕕᔅᓴᖃᓕᒫᕐᓂᕐᒥᒃ ᑕᐃᒪᓐᓇ 

ᖃᐅᔨᓴᐃᖃᑦᑕᖁᓪᓗᒋᑦ ᐃᓕᓐᓂᐊᕐᓗᑎᓪᓗ 

ᐃᓕᓐᓂᐊᑦᑎᐊᖃᑦᑕᕐᓗᒋᑦ.  

 

ᐅᖃᖅᑏ, ᐃᓕᓐᓂᐊᕐᓂᖅ ᑖᓐᓇ ᐱᒻᒪᕆᐊᓘᒻᒪᑦ 

ᖁᕕᐊᓱᒍᑎᒋᔭᕆᐊᖃᖅᑕᕗᑦ ᐃᓅᓯᑦᑎᓐᓂ 

ᐱᓇᓱᐊᕈᓯᖅᑕᒫᑦ. ᐃᓕᓐᓂᐊᕐᓂᖅ ᑖᓐᓇ 

ᐊᑕᐅᓯᑯᓗᑐᐃᓐᓇᐅᓐᖏᒻᒪᑦ ᐅᓪᓗᕐᓂᖅ ᑭᓯᐊᓂ 

ᐊᔾᔨᒌᓐᖏᒻᒪᑕ ᓄᖅᑲᕈᓐᓇᖏᖦᖢᑎᒃ 

ᓯᕗᒧᐊᑉᐸᓪᓕᐊᔾᔪᑎᐅᔪᓐᓇᖅᑐᑦ ᐃᓅᓯᓕᒫᕐᒧᓪᓗ 

ᐱᕕᔅᓴᖃᕈᓐᓇᕐᓗᑎᒃ ᑕᐃᒪᓐᓇ 

ᓯᕗᓂᔅᓴᖃᑦᑎᐊᕈᓐᓇᓂᐊᕐᒪᑕ.  

 

ᐅᖃᖅᑏ, ᐃᓕᓴᖅᓯᕗᖓ ᐱᒻᒪᕆᐅᒻᒪᑦ 

ᐃᓕᓐᓂᐊᕐᓗᑕ ᐃᓄᐃᑦ ᐃᓕᖅᑯᓯᖏᓐᓂᒃ 

ᐱᖅᑯᓯᖏᓐᓂᒃ ᐃᓅᒐᓱᓐᓂᖏᓐᓂᒃ ᐊᒻᒪᓗᑦᑕᐅᖅ 

ᖃᓄᖅ ᐆᒻᒪᕆᑦᑑᓗᑎᒃ ᐅᒃᐱᕈᓱᓐᓂᒃᑯᓪᓗ 

ᐱᔪᓐᓇᕐᒪᖔᑕ.  

 

ᐊᒻᒪᓗ ᑖᒃᑯᐊ ᑕᒪᒃᑯᐊ 

ᐃᓕᓐᓂᐊᖅᑎᑦᑎᔭᐅᔭᕆᐊᖃᖅᑐᑦ ᑕᐃᒪᓐᓇ 

ᐃᑲᔪᖅᑎᖃᑦᑕᕐᒪᑕ ᐊᔪᕈᓐᓃᖅᓴᐃᓪᓗᑎᒃ 

ᓯᕗᒧᐊᑦᑎᐊᕈᓐᓇᓚᐅᕐᒪᑕ ᓄᓇᕐᔪᐊᖅᑎᓐᓂ 

ᐅᓪᓗᒥᐅᔪᖅ.  

 

ᐅᖃᖅᑏ, ᐃᓕᓐᓂᐊᕐᓂᖅ ᓄᑖᓂᑦ ᐃᓕᑉᐸᓪᓕᐊᓂᖅ 

ᑕᒪᒃᑯᓂᖓ ᐊᔅᓱᕈᕐᓇᖃᑦᑕᖅᑑᒐᓗᐊᑦ ᑭᓯᐊᓂᓕ 

ᐱᔭᕐᓂᖏᑦᑑᖃᑦᑕᕐᒪᑦ ᑐᑭᓯᑦᑎᐊᕆᐊᔅᓴᖅ 

ᐃᖅᑲᓇᐃᔭᕆᐊᔅᓴᖅ ᐋᖅᑭᓱᐃᔭᕆᐊᔅᓴᕐᓗ 

ᐊᑲᐅᓐᖏᓕᐅᕈᑎᓂᒃ. ᑭᓯᐊᓂ, ᑕᒪᒃᑯᐊ 

ᐃᓕᓐᓂᐊᖅᓯᒪᔪᑦ ᐃᖅᑲᓇᐃᔭᖅᑎᒻᒪᕆᐅᔪᑦ 

ᑕᐃᒪᓐᓇ ᐅᐱᒋᔭᐅᑦᑎᐊᕆᐊᖃᕐᓂᐊᖅᑐᑦ.  

 

ᐅᖃᖅᑏ, ᐱᓇᓱᐊᕈᓯᕆᔭᑦᑎᓐᓂ ᑕᐃᒃᑯᐊ ᑖᒃᑯᓂᖓ 

ᑎᑎᕋᕆᐅᖅᓴᓂᕐᒧᑦ ᐱᕕᖃᖅᑎᑕᐅᖃᑦᑕᕐᒪᑕ 

ᐃᓕᓐᓂᐊᓂᕐᒥᒃ ᐃᓕᓐᓂᐊᖅᓯᒪᑦᑎᐊᖅᑐᑦ 

ᐃᖅᑲᓇᐃᔮᖅᑖᑦᑎᐊᕈᓐᓇᕐᒪᑕ ᐃᓅᓯᕐᒧᑦ.  

 

ᐅᖃᖅᑏ, ᓄᓇᕗᒻᒥᐅᑦ ᑎᓕᐅᖅᐸᒃᑲ 

ᐅᑭᐅᖃᑎᒌᓐᖏᑦᑐᑦ ᐱᕕᔅᓴᖅᑕᖃᕐᒪᑦ ᑕᐃᒪᓐᓇ 

ᐊᑐᐃᓐᓇᐅᖃᑦᑕᖁᓪᓗᒋᑦ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᕈᑎᒃᓴᓕᒫᓄᑦ ᐱᐅᓂᖅᐹᓂᒃ 

ᐃᓕᓐᓂᐊᕈᑎᒃ ᐃᑲᔪᕐᓂᖃᓪᓚᕆᓐᓂᐊᕐᒪᑕ 

ᐃᓅᓯᖏᓐᓂᒃ.  

 

(ᑐᓵᔨᑎᒎᕈᓐᓃᖅᑐᖅ) ᑲᔪᓯᔪᒪᒐᓗᐊᖅᐳᖓ 

ᐊᔪᕐᓇᖏᑉᐸᑦ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ 

ᒪᓕᒐᓕᐅᖅᑎᐅᖃᑕᐅᔪᖅ ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᒻᒪᑦ ᐱᔭᕇᕈᓐᓇᖁᓪᓗᒍ 

ᐅᖃᐅᓯᕆᔭᖓ. ᐋᒡᒑᖅᑐᖃᖅᑳ? ᐋᒡᒑᖅᑐᖃᓐᖏᒻᒪᑦ. 

ᐊᑏ, ᒥᔅ ᓄᑕᕋᖅ ᑲᔪᓯᑐᐃᓐᓇᕆᑦ.  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ.  

 

(ᑐᓵᔨᑎᒍᑦ) ᖁᔭᓐᓇᒦᑦᑎᐊᖅᐸᒃᑲ ᐃᓕᓴᐃᔩᑦ 

ᐃᓕᓐᓂᐊᕐᕕᒻᒥᓗ ᐃᑲᔪᖅᑏᑦ, 

ᐃᖅᑲᓇᐃᔭᖅᑎᓕᒫᓪᓗ ᑕᐃᒃᑯᐊ 

ᐃᓕᓐᓂᐊᕐᕕᑦᑎᓐᓂ ᐃᖅᑲᓇᐃᔭᖃᑦᑕᖅᑐᑦ 

ᐊᒃᓱᕈᑦᑎᐊᖅᖢᑎᒃ ᒪᑐᐃᓐᖔᑦᑎᐊᖁᓪᓗᒋᑦ 

ᐃᓕᓐᓂᐊᕐᕕᕗᑦ.  

 

ᖁᕕᐊᒋᑦᑎᐊᓚᐅᕐᓚᕗᑦ ᖁᔭᓕᔾᔪᑎᒋᓗᑎᒍ 

ᐱᓇᓱᐊᕈᓯᕐᒥ ᐃᓕᓐᓂᐊᕐᓂᓕᕆᓂᕐᒧᑦ 

ᐱᓇᓱᐊᕈᓯᖃᖅᑎᓪᓗᑕ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, ᒥᔅᑕ 

ᓚᐃᑦᓯᑑᓐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 368 - 6(2): 

ᐃᑲᔪᖅᑐᖅᑕᐅᓂᖏᑦ ᓄᓇᕗᒥ 

ᐃᓕᓴᐃᔨᐅᓂᕐᒧᑦ ᐃᓕᓐᓂᐊᕌᓂᒃᓯᒪᔪᑦ 

(ᓚᐃᑦᓯᑑᓐ)  

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᓕᓐᓂᐊᕐᓂᖅ ᐱᓇᓱᐊᕈᓯᒋᒻᒪᒍ ᑕᒪᓐᓇ ᐅᓪᓗᒥ 

ᐊᐱᖅᑯᑎᒋᓂᐊᕐᒥᔭᒃᑲ ᐊᒻᒪ ᐅᖃᐅᓯᕆᓗᒍ.  

 

ᐅᖃᖅᑏ, ᑎᓕᐅᕆᕗᖓ ᒐᕙᒪᒃᑯᓐᓂ ᓄᓇᕗᒻᒥ 

ᐱᓕᕆᖃᑦᑕᖁᓪᓗᒋᑦ ᐃᑲᔪᖅᑐᐃᖁᓪᓗᒋᑦ 

ᓯᕗᒧᐊᑦᑎᐊᖁᓪᓗᒋᑦ ᖁᕝᕙᓯᓐᓂᖅᓴᒥᒃ 

ᐃᓕᓐᓂᐊᖁᓪᓗᒋᑦ ᐊᒻᒪᓗᑦᑕᐅᖅ 

ᐃᖅᑲᓇᐃᔭᕈᓐᓇᖁᓪᓗᒋᑦ, ᑭᓯᐊᓂ 

ᐱᕕᔅᓴᖅᑕᖃᕐᒥᓂᓛᒃ ᐱᐅᓯᒋᐊᕐᓗᓂ.  

 

ᐅᓪᓗᒥ ᓂᑯᕕᑦᑐᖓ, ᐅᖃᖅᑏ, ᑎᓕᐅᕆᖁᓪᓗᒋᑦ 

ᒐᕙᒪᒃᑯᑦ ᐱᓗᐊᖅᑐᒥᒃ ᐃᓕᓐᓂᐊᖅᑐᓕᕆᔨᒃᑯᑦ 

ᓯᓚᑦᑐᖅᓴᕐᕕᓕᕆᔨᒃᑯᓪᓗ ᐃᑲᔪᖅᑕᐅᑦᑎᐊᖁᓪᓗᒋᑦ 

ᐃᓕᓐᓂᐊᓂᕐᒥᓂᒃ ᐱᔭᕇᖅᓯᔪᑦ 

ᐃᓕᓴᐃᔨᕈᖅᓴᓂᕐᒧᑦ. ᐃᓕᓴᐃᔨᓐᖑᕈᓐᓇᕐᓂᐊᒻᒪᑕ 

ᐊᒻᒪᓗᑦᑕᐅᖅ ᐃᓐᓄᒃᓱᐃᓗᑎᒃ ᑕᒪᒃᑯᓂᖓ 

ᐃᓐᓄᒃᓯᒪᓐᖏᑦᑐᓂᒃ.  

 

ᐅᖃᖅᑏ, ᖃᐅᔨᒪᔪᐃᓐᓇᐅᒐᑦᑕ ᓄᓇᕗᒻᒥ 

ᐃᓕᓴᐃᔨᖃᕆᐊᖃᕐᒪᑕ. ᐃᓕᓴᐃᔩᑦ 

ᐃᓕᓐᓂᐊᖅᑎᑕᐅᖃᑦᑕᖅᑐᑦ 

ᐃᓕᓴᕆᔭᐅᔾᔪᑎᑖᖅᖢᑎᒃ ᓄᓇᕗᒻᒥ. ᑕᐃᒪᓐᓇ 

ᖃᐅᔨᒪᑦᑎᐊᕐᒪᑕ ᓱᖅᑯᐃᔭᐃᑦᑎᐊᕐᓗᑎᓪᓗ 

ᐊᔾᔨᐅᓐᖏᑦᑐᒥᒃ ᐃᓅᓯᖃᕋᑦᑕ ᓄᓇᕗᒻᒥ.  

 

ᐅᓄᖅᑐᖅᓯᖅᖢᑎᒃ, ᓄᓇᕗᒻᒥ ᐃᓕᓴᖅᑕᐅᓯᒪᔪᑦ 

ᐃᓕᓴᐃᔩᑦ ᐅᖃᐅᓯᕐᓂᒃ ᐊᔾᔨᒌᓐᖏᑦᑐᓂᒃ 

ᐊᑐᕈᓐᓇᕐᒪᑕ ᐃᓐᓄᒃᓱᐃᓗᑎᒃ ᑕᒪᒃᑯᓂᖓ ᐃᓄᐃᑦ 

ᐅᖃᐅᓯᖏᓐᓂ ᐊᑐᕐᓗᑎ ᐃᓐᓄᒋᐊᓕᓐᓂ 

ᐃᓐᓄᒍᓐᓇᖅᑐᑦ. ᑭᓯᐊᓂ, ᐅᖃᖅᑏ, ᓄᓇᕗᒻᒥ 

ᐃᓕᓐᓂᐊᓂᕐᒥᓂᒃ ᐱᔭᕇᖅᑐᓂᒃ 

ᐃᑲᔪᖅᑕᐅᓗᐊᖃᑦᑕᓐᖏᒻᒪᑕ 

ᐃᖅᑲᓇᐃᔭᓕᒻᒪᓴᖅᑕᐅᓗᑎᒃ, ᐱᓗᐊᖅᑐᒥᒃ ᓲᕐᓗ 

ᑎᑎᕋᕆᐅᖅᓴᓂᕐᒥᒃ ᐃᖅᑲᓇᐃᔭᕈᑎᒃᓴᓄᑦ ᑕᐃᒪᓐᓇ 

ᐊᐱᖅᓱᖅᑕᐅᓂᕐᒧᓪᓗ ᐸᕐᓇᑦᑕᐅᓯᒪᓐᖏᒻᒪᑕ.  

 

ᑖᒃᑯᐊ ᓯᓚᑦᑐᖅᓴᕐᕕ ᐊᒻᒪᓗᑦᑕᐅᖅ ᑕᐃᒃᑯᐊ 

ᐃᖅᑲᓇᐃᔭᖅᑎᑖᖃᑦᑕᖅᑐᑦ ᐃᓕᓐᓂᐊᖅᑐᓕᕆᔨᒃᑯᑦ 

ᐱᓕᕆᕕᖓ ᓇᓗᓇᐃᖅᓯᖁᓪᓗᒋᑦ ᑕᒪᒃᑯᐊ 

ᐃᓂᔅᓴᐃᑦ ᐃᖅᑲᓇᐃᔮᔅᓴᑦ ᓴᓐᖏᓂᖏᑦ ᒪᓕᓪᓗᒋᑦ 

ᐱᔪᒪᔭᖏᓪᓗ ᐃᓐᓄᑦᑕᐅᖁᓪᓗᒋᑦ.  

 

ᐅᖃᖅᑏ, ᖃᓄᐃᓐᓂᖓ ᒪᓕᓪᓗᒋᑦ ᐊᒃᓱᕈᕐᓗᑎᒃ 

ᑮᓇᐅᔭᐃᓪᓗ ᐊᑐᖅᑕᐅᖃᑦᑕᕐᒪᑕ 

ᐃᓕᓴᕆᔭᐅᓯᒪᔪᓂᒃ ᐃᓕᓐᓂᐊᕈᑎᐅᖃᑦᑕᓂᐊᖅᑐᓂᒃ 

ᐱᓕᒻᒪᒃᓴᖅᑕᐅᓪᓗᑎᓪᓗ ᐃᓕᓴᕆᔭᐅᔾᔪᑎᑖᖅᖢᑎᒃ 

ᐃᓕᓴᐃᔨᕈᖅᑐᑦ. ᑭᓯᐊᓂᓕ, ᓯᕗᒧᐊᑦᑎᐊᕈᓐᓇᕐᒪᑦ 

ᑭᓯᐊᓂ ᓯᕗᒧᐊᑦᑎᐊᕈᓐᓇᕐᓂᖓ ᑭᒡᓕᖃᕐᒪᑦ 

ᐃᑲᔪᖅᑕᐅᓐᖏᓗᐊᕐᒪᑕ ᐃᓕᓐᓂᐊᓂᕐᒥᓂᒃ 

ᐱᔭᕇᖅᓯᓯᒪᔪᐃᑦ ᐃᖅᑲᓇᐃᔮᖅᑖᖁᓪᓗᒋᑦ.  

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗᑦᑕᐅᖅ, ᖃᐅᔨᒃᑲᐃᔪᒪᓪᓗᖓ 

ᐋᓐᓂᐊᓯᐅᖅᑎᔅᓴᖃᑦᑕᖅᑐᑦ ᑕᐃᒪᓐᓇ 

ᑐᓗᖅᑕᐅᑎᖃᕐᒥᒻᒪᑕ ᐱᔭᕇᖅᓯᓇᓱᒃᖢᑎᒃ 

ᑲᓇᑕᓕᒫᒥ ᖃᐅᔨᓴᕈᑎᓂᒃ ᐋᓐᓂᐊᓯᐅᑎᕈᖅᓴᓂᕐᒧᑦ.  

 

ᐅᖃᖅᑏ, ᐱᔭᕇᓕᕋᓗᐊᖅᐳᖓ ᑭᓯᐊᓂ 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ 

ᐱᔭᕇᖅᑕᐅᖁᓪᓗᒍ ᐅᖃᐅᓯᔅᓴᕋ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᐱᕆᒻᒪᑦ 

ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐱᔭᕇᕈᓐᓇᕈᒪᓪᓗᓂ 

ᐅᖃᐅᓯᔅᓴᒥᓂᒃ. ᐋᒡᒑᖅᑐᖃᕐᒪᖔᖅ? ᐱᑕᖃᖏᒻᒪᑦ. 

ᑲᔪᓯᒋᐊᑐᐃᓐᓇᕆᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 

ᐊᒻᒪᓗ ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ.  

 

ᐃᑲᔫᑎᒃᑲᓐᓃᑦ ᐃᑲᔪᖅᓯᖁᓪᓗᒋᑦ ᑕᒪᒃᑯᓂᖓ 

ᐃᓕᓐᓂᐊᕐᓂᕐᒥᓂᒃ ᐱᔭᕇᖅᓯᔪᓂᒃ ᑲᔪᓯᖁᓪᓗᒋᑦ 

ᑭᖑᓪᓕᕐᒥᒃ ᐃᖅᑲᓇᐃᔭᓕᖅᐸᑕ 

ᐋᓐᓂᐊᓯᐅᖅᑎᐅᓂᕐᒧᑦ. 

 

ᑎᓕᐅᖅᐸᒃᑲ ᑖᒃᑯᐊ ᒐᕙᒪᒃᑯᑦ 

ᐃᓱᒪᒃᓴᖅᓯᐅᖁᓪᓗᒋᑦ ᐃᑲᔪᖅᑐᐃᑲᓐᓂᖁᓪᓗᒋᑦ 

ᓄᓇᕗᒻᒥ ᓯᓚᑦᑐᖅᓴᕐᕕᒻᒥ ᐱᔭᕇᖅᑐᓄᑦ 

ᐃᖅᑲᓇᐃᔮᖅᑖᕈᓐᓇᖁᓪᓗᒋᑦ 

ᐱᔭᕆᐊᖃᕐᓂᖅᐹᕆᔭᑦᑎᓐᓂ. 

 

ᐃᓚᒋᐊᕈᒪᓪᓗᒍ ᐊᐱᖅᓱᕐᓂᐊᕋᒪ ᑕᒪᑐᒪ ᒥᒃᓵᓄᑦ 

ᓈᒻᒪᒃᓯᒃᐸᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑕ ᖂᑭᐊᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 369 - 6(2): 

ᐊᕐᕕᓐᓂᐊᑦᑎᐊᓚᐅᕐᓂᖏᑦ ᑕᓗᕐᔪᐊᓂ 

(ᖂᑭᐊᖅ)  

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᓇᖏᖅᓯᕗᖓ ᐅᖃᕈᒪᓪᓗᖓ ᐋᒡᒌᓯ 10, 2023-ᒥ, 

ᑕᓗᔪᐊᕐᒥᐅᑦ 40-ᓂᒃ ᐃᓯᒐᓂᒃ ᐊᕐᕙᒐᓱᓚᐅᕐᒪᑕ 

ᐊᒻᒪ 

ᐃᓕᑕᕆᔪᒪᓪᓗᒋᑦ ᐊᒻᒪ ᖁᔭᓐᓇᒦᕐᓗᒋᑦ 

ᐱᓕᕆᔨᐅᖃᑎᒌᑦ.  

 

ᓯᕗᓪᓕᖅᐹᒥᒃ, ᖁᔭᓐᓇᒦᕈᒪᔭᕋ ᐃᓐᓇᑐᖃᖅ, 

ᑲᐱᑕᐃᓐ ᑕᐃᕕᑦ ᓇᓄᒃ ᐊᒻᒪᓗ ᐃᑲᔪᖅᑎᖓ, ᑖᒥ 

ᐊᐃᔭᐅᑦ ᐊᒻᒪᓗ ᐅᓈᖅᑏᑦ ᔨᐅᕆᒥ ᓄᑲᑉᐱᐊᑦ 

ᐊᒻᒪᓗ ᔪᐊᑕᓐ ᑯᑯᒃ. 6 ᐅᒥᐊᒃᑯᑦ ᐊᖁᑎᐅᔪᑦ 

ᑕᐃᕕᑦ ᓇᓄᖅ, ᑖᒥ ᐊᐃᔭᐅᑦ, ᓘᒐᓐ ᐅᓕᒃᑲᑕᓕᒃ, 

ᐲᑕ ᐊᖅᑲᖅ, ᐅᐊᐃᓐ ᐊᐃᔭᐅᑦ ᐊᒻᒪᓗ ᐋᓐᑐᕉ 

ᐊᐃᔭᐅᑦ ᐊᒻᒪᓗ ᐃᑲᔪᖅᑎᖏᑦ ᐊᖑᓇᓱᓐᓂᐅᑉ 

ᐅᑯᐊᖑᔪᑦ ᐋᓐᑐᕉ ᐸᓂᖓᔮᖅ, ᐄᐊᓐ ᐊᒃᖤ, ᓚᐃᓴ 

ᔭᐃᑯ, ᒪᑳᓕ ᐅᒥᒻᒪᖅ, ᒥᑦᓱᓪ ᐳᐊᑐ, ᔭᐃᒥ ᐅᒥᒻᒪᖅ, 

ᐋᒪᓐ ᐊᐱᐊᓇ, ᕆᑭ ᕿᐸᓐᓂᖅ, ᕌᐱᓐ ᐸᓂᒐᔭ 

ᐊᒻᒪᓗ ᒋᑉᓴᓐ ᕼᐃᕿᓂᖅ. 

 

ᒪᓕᒐᓕᐅᖅᑎᐅᖃᑎᒃᑲ ᐅᐱᒍᓱᖁᕙᒃᑲ 

ᐊᓯᕙᑦᑎᐊᓚᐅᖅᑐᓪᓗ ᐊᒻᒪᓗ (ᑐᓵᔨᑎᒎᕈᓐᓃᖅᑐᖅ) 

ᐅᑉᓗᖃᑦᑎᐊᕐᒥᑕ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅ ᒍᕌᔅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 370 - 6(2): 

ᓄᓇᓕᓐᓂ ᓂᕈᐊᕐᓂᐅᓛᖅᑐᑦ (ᒍᕌᔅ)  

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, (ᑐᓵᔨᑎᒍᑦ) 

ᐅᖃᖅᑏ. ᓇᒡᒐᔭᐅᒥ, ᓄᓇᕗᒻᒥᐅᑦ 

ᓂᕈᐊᕆᐊᖅᑐᓛᖅᑐᑦ  ᓂᕈᐊᕆᐊᖅᑐᕐᓗᑎᒃ 

ᕼᐋᒻᒪᓚᒃᑯᑦ ᑲᑎᒪᔨᖏᓐᓂᒃ. 

ᖁᔭᓐᓇᒦᖅᑕᐃᓐᓇᕆᔪᒪᕙᒃᑲ ᑕᐃᒃᑯᐊ ᐊᑎᕐᒥᓂᒃ 

ᑐᓂᓯᓯᒪᔪᑦ ᐃᖃᓗᒃᑑᑎᐊᕐᒧᑦ. 

 

ᐅᖃᖅᑏ, ᑕᐃᒃᑯᐊ ᑲᔪᓯᑦᑎᐊᖁᕙᒃᑲ. ᑕᐃᒃᑯᐊ 

ᓂᕈᐊᖅᑕᐅᓇᓱᐊᖅᑐᑦ ᒪᐃᔭᒧᑦ ᐃᖃᓗᒃᑑᑦᑎᐊᕐᒧᑦ 

ᑎᐅᕆᒃ ᐃᓚᐃᔭᔅ, ᐅᐊᐃᓐ ᒍᕋᒍᕆ ᐊᒻᒪᓗ ᓵᕈᔅ 

ᔨᑲᓛᓚ. ᑕᐃᒃᑯᐊ ᓂᕈᐊᖅᑕᐅᓇᓱᐊᕐᓂᐊᖅᑐᑦ 

ᑲᑎᒪᔨᐅᓂᕐᒧᑦ ᑎᐅᕋᓐ ᐃᑎᑉᓗᐃᓇ, ᓯᑕᕙᓂ 

ᑕᑉᑑᓇ, ᐱᐊᓯ ᕼᐊᐅᒥᒃ ᔪᐃ, ᕕᕕᐊᓐ ᐊᕐᓇᕕᒐᖅ, 

ᑕᐃᓇ ᓛᖏᐅᓪ, ᓵᓐᑎ ᒋᓕᔅ, ᔮᑯᕆ ᓯᕋᓐᑲ-ᑯᕈᒃᔅ, 

ᔨᐊᓯ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓚᐃᐅᓪ, ᐴ  ᐅᐊᓪᓃᔅ, ᐅᐃᓕᐊᒻ ᐸᕕᐊᓗᒃ, ᐊᒻᒪᓗ 

ᐅᐃᓪᕗᕆᑦ ᐅᐃᓪᑳᒃᔅ. ᓂᕈᐊᕆᐊᖅᑐᕐᕖᑦ 

ᐃᖃᓗᒃᑑᑦᑎᐊᕐᒥ ᒪᒃᐱᖅᓯᒪᓲᑦ 9:00-ᒥ ᐅᓪᓛᒃᑯᑦ 

7-ᒧᑦ ᐅᓐᓄᒃᑯᑦ, ᓘᒃ ᓄᕗᓕᖓ ᐱᓐᖑᐊᕐᕕᖓᓂ.  
 

ᑕᐃᒪᓕ ᑕᐃᒃᑯᐊ ᑲᔪᓯᑦᑎᐊᖁᕙᒃᑲ ᐊᒻᒪᓗ 

ᖁᔭᓐᓇᒦᒃ ᐊᑎᖅᓯ ᖃᐃᑦᑎᔪᓐᓇᕋᑦᓯ 

ᓯᕗᕙᕆᐊᕐᓂᐊᕋᑦᑎᒍᑦ ᓄᓇᓕᖁᑎᑦᑎᓐᓂ. 

(ᑐᓵᔨᑎᒎᕈᓐᓃᖅᑐᖅ) ᖁᐊᓇ, (ᑐᓵᔨᑎᒍᑦ) ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ ᑕᐃᕕᑎ 

ᐊᕿᐊᕈᖅ.  
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 371 - 6(2): ᓵᒥ 

ᐊᓇᐅᓕᒑᖅᑐᑦ ᐃᖃᓗᓐᓂ (ᐊᕿᐊᕈᖅ, ᑕ)  
 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᐅᓪᓛᒃᑯᑦ, 

ᐅᖃᖅᑎᑦᑎᔩ. ᐅᓪᓗᒥ ᐅᓪᓗᕈᓗᑐᐃᓐᓇᐅᒻᒪᑦ 

ᐅᓪᓗᕈᓗᑐᐃᓐᓇᐅᒻᒪᐃᓛᒃ ᑕᒫᓂ ᐅᓪᓛᒃᑯᑦ 

ᑲᑎᒪᖔᖃᑦᑕᕋᑦᑕ ᑕᐃᒪᓐᓇᐃᑎᓪᓗᒍ. 

ᐊᓕᐊᓇᐃᒍᓱᒃᓱᖓ ᑕᒫᓂ ᐱᓇᓱᐊᕈᓯᐅᑉ 

ᓄᓐᖑᐊᓂ ᑕᑯᕋᓐᓈᖅᑎᑕᐅᑦᑎᐊᕐᓂᐊᓕᕐᒪᒐᑦᑕ.  
 

ᖃᓪᓗᓈᑎᑑᖅᓯᒪᔫᒐᓗᐊᖅ ᐃᓄᑦᑎᑑᓕᕆᐊᔅᓴᖅ 

ᓇᓗᓕᖅᑲᐅᒐᒃᑯ ᐃᓄᑦᑎᑐᑦ ᐅᖃᐅᓯᕆᔪᒪᓪᓗᒍ 

ᑕᐃᒃᑯᐊ (ᑐᓵᔨᑎᒍᑦ) ᓵᒥ ᐊᓇᐅᓕᒑᖅᑐᑦ 

(ᑐᓵᔨᑎᒎᕈᓐᓃᖅᑐᖅ)-ᒋᐊᖅᑐᐃᑦ 

ᑕᐅᑐᒋᐊᖅᑐᕈᓐᓇᕐᓂᐊᕋᑦᑎᒍᑦ ᑕᒫᓃᑦᑐᑦ 

ᐱᓇᓱᐊᕈᓯᐅᑉ ᓄᓐᖑᐊᓂ. ᐃᒃᐱᐊᕐᔪᒻᒥᐅᑕᐃᑦ 

ᑕᒪᐅᖓ ᑎᑭᓐᓂᐊᖅᑐᐊᓐᓅᒻᒪᑕ. ᓇᖕᒥᓂᖅ 

ᑮᓇᐅᔭᓂᒃ ᐱᕈᖅᓴᐃᓪᓗᑎᒃ 

ᑕᒪᐅᓐᖓᕈᓐᓇᖅᓯᓂᐊᕐᒪᑕ ᑖᒃᑯᐊ (ᑐᓵᔨᑎᒍᑦ) ᓵᒥ 

ᐊᓇᐅᓕᒑᖅᑐᑦ (ᑐᓵᔨᑎᒎᕈᓐᓃᖅᑐᖅ) - 

ᒋᐊᖅᑐᖅᑐᐃᑦ ᑕᒫᓂ ᖁᕕᐊᓱᖁᓪᓗᒋᑦ ᐊᒻᒪᓗ 

ᑐᓐᖓᓱᑦᑎᑕᐅᓂᐊᖅᐳᑦ ᐃᖃᓗᖕᒥᐅᓄᑦ, 

ᐃᖃᓗᓐᓂᒥᐅᑕᐃᓂᒃᑯᐊ 

ᑐᓐᖓᓇᕐᔪᐊᖅᑐᐊᓘᖃᑦᑕᕐᒪᑕ 

ᖁᔭᓐᓇᒦᕈᒪᓯᓐᓈᖅᓱᒋᑦ ᑕᐃᒃᑯᐊᓗ ᒪᒃᑯᑦᑐᑯᓗᐃᑦ 

ᑕᒪᐅᖓ (ᑐᓵᔨᑎᒍᑦ) ᓵᒥ ᐊᓇᐅᓕᒑᖅᑐᑦ 

(ᑐᓵᔨᑎᒎᕈᓐᓃᖅᑐᖅ) -ᒋᐊᖅᑐᐃᑦ 

ᓵᓚᒃᓴᖁᓪᓗᐊᕆᐊᖅᐸᒃᑲ ᑕᑉᐹᖔᖅᑐᐃᑦ 

ᐃᒃᐱᐊᕐᔪᒻᒥ.  

 

>>ᐃᒡᓚᖅᑐᑦ  

 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 372 - 6(2): 

ᐳᓚᕋᕋᑖᓚᐅᕐᓂᖓ ᑭᒻᒥᕈᒻᒧᑦ (ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ. 

ᐊᒻᒪᓗ ᐅᓪᓛᒃᑰᖅᐸᒃᑲ ᕿᑭᖅᑖᓘᑉ ᓂᒋᐊᓂᒥᐅᑦ.  

 

ᐅᖃᖅᑏ, ᐅᓪᓗᒥ ᓂᑯᕕᑉᐳᖓ ᐊᒻᒪᓗ 

ᖁᔭᒋᔪᒪᓪᓗᒋᑦ ᑖᒃᑯᐊ ᓯᕗᓕᖅᑎ ᐊᕿᐊᕈᖅ ᐊᒻᒪᓗ 

ᐃᖏᕐᕋᔪᓕᕆᔨᒃᑯᑦ ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑕᖓᑦ 

ᑭᒻᒥᕈᒻᒧᑦ ᑕᑯᔭᖅᑐᕈᓐᓇᓚᐅᕐᒪᑎᒃ 

ᐱᓇᓱᐊᕈᓯᐅᓚᐅᖅᑐᖅ ᑭᖑᓂᑦᑎᓐᓂ ᐅᑐᐱᕆ 5-

ᖑᑎᓪᓗᒍ. ᐅᖃᖅᑏ, ᑕᑯᔭᖅᑐᕐᓂᕆᓚᐅᖅᑕᕗᑦ 

ᑐᓐᖓᓱᑦᑎᑦᑎᓚᐅᕋᒪ ᑖᒃᓇᓐᖓᑦ 

ᖃᓄᐃᓕᖓᒻᒪᖔᖅ ᑭᒻᒥᕈᑦ ᐊᒻᒪᓗ ᐱᓗᐊᖅᑐᒥᒃ 

ᑖᓐᓇ ᒥᑦᑕᕐᕕᒋᔭᖓ ᐅᑕᖅᑭᕕᒃ 

ᓂᕆᐅᒋᔭᐅᓯᒪᑎᓪᓗᒍ. ᐅᖃᖅᑏ, ᑖᒃᑯᐊᓗ ᑭᒻᒥᕈᑦ 

ᕼᐋᒻᒪᓚᒃᑯᖏᑦ ᑲᑎᒪᖃᑎᒋᔪᓐᓇᓚᐅᖅᓱᑎᒍ ᐊᒻᒪᓗ 

ᕿᒥᕐᕈᓇᖅᑎᑕᐅᓪᓗᑕ ᑕᑯᔭᖅᑐᖅᑎᑕᐅᓪᓗᑕ 

ᑕᑯᓴᐃᓪᓗᑕᓗ ᑭᒻᒥᕈᑦ ᑭᓱᑯᑦᑎᖏᓐᓂᒃ ᓇᒧᕈᓘᔭᖅ 

ᑕᑯᔭᖅᑐᖅᑎᑕᐅᓚᐅᖅᑎᓪᓗᑕ ᐊᒻᒪᓗ 

ᑲᑎᒪᖃᑎᒋᓪᓗᑎᒍ ᕼᐋᒻᒪᓚᒃᑯᑦ ᑲᑎᒪᔨᖏᑦ 

ᐃᓱᒪᒋᔭᕐᒥᓂᒃ ᐅᖃᕈᓐᓇᖅᑎᑕᐅᓪᓗᑎᒃ.  

 

ᐅᖃᖅᑏ, ᑭᖑᓂᐊᒍᓪᓗ ᑖᒃᑯᐊ ᖃᖅᑲᓕᒃ 

ᐃᓕᓐᓂᐊᕐᕕᒻᒧᑦᑕᐅᖅ ᐃᖅᑲᓇᐃᔭᖅᑎᖏᓐᓂ 

ᐊᒻᒪᓗ ᐃᓕᓐᓂᐊᖅᑎᖁᑎᖏᓐᓂᒃ 

ᑲᑎᒪᖃᑎᖃᕈᓐᓇᓚᐅᕐᒥᒐᑦᑕᑦᑕᐅᖅ 

ᐅᖃᖃᑎᒌᒋᐊᖅᓱᑦᑎᒍ ᑕᒪᓐᓇ ᓯᕗᓪᓕᖅᑎᐅᓂᕐᒥᒃ 

ᐊᒻᒪᓗ ᒐᕙᒪᒃᑯᓐᓄᑦ ᐱᓕᕆᔨᐅᖃᑕᐅᔪᑦ 

ᖃᓄᖅᑑᖃᑎᒌᒍᓐᓇᓚᐅᕋᑦᑎᒍ.  

 

ᑕᒪᓐᓇ ᐊᑑᑎᑦᑎᐊᓚᐅᕐᒪᑦ ᖁᔭᓐᓇᒦᕈᒪᑦᓯᐊᖅᓱᒋᑦ 

ᒪᐃᔭ ᓚᐃᑕ ᐊᒻᒪᓗ ᑲᑎᒪᔩᑦ ᐊᒻᒪᓗᑦᑕᐅᖅ 

ᑭᒻᒥᕈᒻᒥᐅᑦ ᑐᓐᖓᓱᑦᑎᑦᑎᓚᐅᖅᑎᓪᓗᒋᑦ. 

ᑕᐃᒃᑯᐊᓗ ᓴᓇᔭᐅᕙᓪᓕᐊᓕᖅᑎᓪᓗᒍ ᑕᐃᓐᓇ 

ᐅᑕᖅᑭᕕᖓ ᒥᑦᑕᕐᕕᒻᒥ, ᓇᓗᓇᓐᖏᑦᑐᖅ 

ᐱᔭᕇᖅᓯᒪᓕᖅᐸᑦ ᑭᒻᒥᕈᒻᒥᐅᑦ ᑕᑯᒥᓇᑦᓯᐊᖅᑐᒥᒃ 

ᐊᒻᒪᓗ ᑐᓐᖓᓇᑦᓯᐊᖅᑐᒧᑦ 

ᑎᑭᖃᑦᑕᓛᕐᓂᐊᕐᓂᖏᓐᓂᒃ ᑕᐃᑯᖓ ᐊᖏᕐᕋᒥᓄᑦ 

ᑭᒻᒥᕈᒻᒧᑦ. ᖁᔭᓐᓇᒦᕈᒪᕙᒃᑲᑦᑕᐅᖅ ᑖᒃᑯᐊ 

ᐃᖏᕐᕋᔪᓕᕆᔨᒃᑯᑦ ᑕᒪᑦᓱᒪᓐᖓᑦ ᑲᔪᓯᑎᑦᑎᓯᒪᒻᒪᑕ 

ᐊᑭᑐᔪᖅᑐᕈᑎᖏᓐᓂᒃ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 

5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓄᑦ 

ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ ᐃᖃᓗᐃᑦ-

ᓂᐅᖁᓐᖒ, ᒥᔅᑕ ᐸᐅᓗᓯ ᐊᕿᐊᕈᖅ.  
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ, ᐃᓕᑕᖅᓯᔪᓐᓇᖅᑎᑕᐅᒐᒪ 

ᐱᑐᐃᓐᓇᐅᓐᖏᑦᑐᓂᒃ ᐳᓛᖅᑎᓂᒃ 

ᒪᓕᒐᓕᐅᕐᕕᖕᒧᑦ. ᐃᖅᑲᓇᐃᔭᖅᑎᖃᖅᑐᒍᑦ ᑲᓇᑕᒥ 

ᐊᑦᑕᕐᓇᖅᑐᒦᑎᑦᑕᐃᓕᓂᕐᒧᑦ ᖃᐅᔨᒪᓂᕐᒧᑦ 

ᐱᔨᑦᑎᕋᖅᑎᓂᒃ ᐅᓪᓗᒥ, ᓯᕗᒃᑲᑕᖅᑕᐅᔪᖅ 

ᑐᑭᒧᐊᒃᑎᑦᑎᔨᐅᑉ ᑐᒡᓕᐊᓄᑦ, ᓂᑰᓪ ᔭᐃᐅᓪᔅᒧᑦ. 
 

ᐅᖃᖅᑏ, ᑖᓐᓇ ᑭᖑᓪᓕᖅᐹᖑᔪᖅ 

ᐳᓚᕋᓐᓂᐅᓚᐅᖅᑐᖅ ᐃᖃᓗᓐᓄᑦ ᑕᒫᓂ ᐊᕐᕌᒍᒥ 

ᑲᓇᑕᒥ ᐊᑦᑕᕐᓇᖅᑐᒦᑎᑦᑕᐃᓕᓂᕐᒧᑦ 

ᖃᐅᔨᒪᑦᑎᐊᕐᓂᕐᒧᑦ ᐱᔨᑦᑎᕋᐅᑎᑦ,  

ᐱᓕᕆᖃᑎᖃᐃᓐᓇᕐᒪᑕ ᓄᓇᕗᑦ ᒐᕙᒪᒃᑯᖏᓐᓂᒃ 

ᓴᖅᑮᓇᓱᐊᖅᑐᑎᒃ ᑐᑭᖃᑦᑎᐊᖅᑐᓂᒃ 

ᑲᑐᔾᔨᖃᑎᒌᓐᓂᐅᔪᓂᒃ ᓯᕗᒧᐊᑦᑎᑦᑎᔪᓂᒃ 

ᑲᑐᔾᔭᑦᑎᓐᓂᒃ ᐊᖏᖅᓯᒪᓂᑦᑎᓐᓂᒃ ᑲᓇᑕᒥ 

ᐊᑦᑕᓇᐃᖅᓯᒪᓂᕐᒧᑦ, ᐊᒻᒪᓗ ᓴᐳᔾᔭᐅᓯᒪᓂᖓᓄᑦ 

ᒐᕙᒪᓕᕆᓂᖅ, ᑮᓇᐅᔭᓕᐅᕋᓱᐊᕐᓂᖅ ᐊᒻᒪᓗ 

ᐃᓅᓯᓕᕆᓂᕐᒧᑦ ᐱᕙᓪᓕᐊᓂᐅᔪᑦ. 

(ᑐᓵᔨᑎᒎᕈᓐᓃᖅᑐᖅ) ᑐᓐᖓᓱᒋᑦᑎ (ᑐᓵᔨᑎᒍᑦ) 

ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ 

ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᑲᑎᒪᔾᔪᑎᒃᓴᖅ 6. 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ, ᒥᔅ ᕿᓕᖅᑎ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 

ᐊᐱᖅᑯᑦ 530 - 6(2): ᓄᓇᕗᑦ 3000 

ᐃᒡᓗᓕᐅᕐᓂᕐᒧᑦ ᐅᐸᓗᖓᐃᔭᐅᑎ (ᕿᓕᖅᑎ) 
 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐅᓪᓗᒃᑯᑦ, 

ᓄᓇᕗᒻᒥᐅᑦ, ᑭᒡᒐᑐᖅᑕᒃᑲᓗ ᑲᖏᖅᑐᒑᐱᒻᒥᐅᑦ 

ᕿᑭᖅᑕᕐᔪᐊᕐᓗ.  
 

ᒫᓐᓇ ᓇᖏᖅᓯᔾᔪᑎᖃᖅᑐᖓ ᐊᐱᖅᓱᕈᒪᓪᓗᒍ 

ᒥᓂᔅᑕᖓᓄᑦ ᐃᒡᓗᓕᕆᔨᕐᔪᐊᒃᑯᓐᓄᑦ.   

 

ᐱᔾᔪᑎᖃᖅᑐᖓ, ᐅᖃᖅᑎᑦᑎᔩ, ᑖᒃᑯᐊ ᓄᓇᓖᒃ 

ᑭᒡᒐᑐᖅᑕᒃᑲ ᑕᕝᕙᓂ, ᐅᖃᖅᑏ, ᑕᒪᒃᑮᖅᑐᒋᑦ 

ᓄᓇᓖᑦ ᑖᒃᑯᐊ ᕿᑭᖅᑕᕐᔪᐊᖅ ᑲᖏᖅᑐᒑᐱᓪᓗ 

ᑭᒡᒐᑐᖅᐸᑲᒃᑭ. ᑕᕝᕙᓂ ᒪᓕᒐᓕᐅᕐᕕᒻᒥ 

ᓇᖏᖅᓯᔾᔪᑎᖃᓕᕆᕗᖓᓕ ᐆᒥᖓ ᐊᖏᕐᕋᔅᓴᓂᒃ 

ᐃᓪᓗᓂᒃ ᑭᓐᖒᒪᑦᑎᓪᓚᕆᖃᑦᑕᕐᒪᑕ. ᐅᖃᒃᑲᓂᕐᓗᒍ 

ᑭᓐᖒᒪᑦᑎᓪᓚᕆᖃᑦᑕᖅᑐ ᑖᒃᑯᐊ ᓄᓇᓖᒃ 

ᑭᒡᒐᑐᖅᑖᒃᑲ ᐃᓪᓗᑭᓱᓪᓚᕆᒻᒪᑕ. ᐃᓪᓗᑭᔅᓱᕋᑦᑕ 

ᓄᓇᒋᔭᑦᑎᓐᓂ. ᑖᓐᓇ ᐱᔾᔪᑎᒋᓪᓗᒍ 

ᐊᐱᖅᓲᑎᖃᕈᒪᒐᒪ ᑐᑭᓯᐅᒪᓂᖅᓴᐅᑲᓐᓂᕐᓂᐊᕋᑦᑕ 

ᓯᕗᓂᕆᓂᐊᖅᑕᑎᓐᓂ.  
 

ᑕᐃᒪᐃᒻᒪᓪᓕ, ᓄᓇᕗᑦ 3,000 

ᐃᓪᓗᓕᐅᖃᑎᒌᓐᓂᖅ ᐸᕐᓈᖑᓯᒪᔪᖅ 

ᓇᓗᓇᐃᖅᓯᓯᒪᒻᒪᑦ ᓇᑉᐸᐃᔪᒪᓯᒪᓪᓗᑎ ᑖᒃᑯᓄᖓ 

ᓄᓇᓖᓐᓄᑦ ᑕᐃᕋᑖᖅᑕᓐᓄᑦ ᑲᑎᓕᒫᖅᑐᒋᑦ 110 

ᓄᑖᑦ ᐃᓪᓗᐃᑦ ᐊᖏᕐᕋᔅᓴᐅᓇᔭᖅᑐᑦ 

ᐊᑭᑐᔫᓐᖐᓪᓗᑎᒃ. ᑕᐃᒪᐃᒻᒪᑦ, ᑕᕝᕙᓂ 

ᕿᑭᖅᑕᕐᔪᐊᒥ ᑲᖏᖅᑐᒑᐱᒻᒥᓗ ᓯᕗᓂᔅᓴᖏᑦ 

ᐱᔾᔪᑎᒋᓪᓗᒍ ᑖᕗᖓ ᐊᕐᕌᒍᑦ ᐊᒡᒋᖅᑐᓂᒃ.  

 

(ᑐᓵᔨᑎᒍᑦ) ᐅᖃᖅᑎᑦᑎᔩ, ᐅᐸᓗᖓᐃᔭᐅᑎ 

ᐅᖃᖅᓯᒪᖕᒪᑦ 20-ᓂᑦ ᐊᑭᑐᓗᐊᓐᖏᑦᑐᓂᒃ 

ᐃᒡᓗᒃᓴᓂᒃ ᐃᓚᒋᔭᐅᓚᐅᖕᒪᑕ ᓄᓇᕗᒻᒥᑦ 

ᐃᒡᓗᓕᕆᔨᕐᔪᐊᒃᑯᓐᓂᑦ 2023-ᒥᑦ ᐃᒡᓗᓕᐅᖕᓂᖕᒧᑦ 

ᐱᓕᕆᐊᓂᑦ. ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ 

ᑖᒃᑯᐊ ᐃᒡᓗᐃᑦ ᖃᓄᐃᓕᖓᓕᕐᒪᖔᑕ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᐃᒃᑯᐊ ᐊᔾᔨᒌᓐᖏᑦᑑᒻᒪᑕᐃᓛᒃ 

ᐃᒡᓗᐃᑦ ᓴᓇᔭᐅᔪᒪᔪᑦ ᓄᓇᕗᑦ ᐃᓗᐊᓂ ᐊᒻᒪ 

ᓄᓇᖁᑎᑦᑕ ᓄᓇᕗᑦ ᐃᓗᐊᓂ 

ᐊᔾᔨᒌᓐᖏᑦᑑᑕᐅᒻᒪᑕ. ᑕᐃᒃᑯᐊ ᐅᖃᐅᓯᕆᔭᖏᑦ 

ᑐᕌᒐᕆᔭᐅᔪᒪᔪᑦ (ᑐᓵᔨᑎᒍᑦ) ᐊᑭᑐᓗᐊᓐᖏᑦᑐᑦ 

ᐃᓪᓗᐃᑦ (ᑐᓵᔨᑎᒎᕈᓐᓃᖅᑐᖅ) ᐃᓗᐊᓃᑦᑐᑦ. 

ᑕᐃᒃᑯᐊ ᐱᔫᒥᓴᐅᑎᒃᑯᑦ ᓴᖅᑭᓲᖑᒻᒪᑕ ᑕᐃᒃᑯᓄᖓ 

ᑕᒪᒃᑯᓂᖓ ᐊᑭᑐᓗᐊᓐᖏᓪᓗᑎᒃ 

ᐊᑐᖅᑐᐊᒐᒃᓴᐅᓂᐊᖅᑐᓂ ᐃᒡᓗᓂ ᓇᑉᐸᐃᔪᒪᔪᓄᑦ. 

ᑖᒃᑯᐊ ᐆᒃᑐᕋᐅᑕᐅᔪᓐᓇᖅᖢᑎᒡᓗ ᐱᔫᒥᓴᐅᑎᒃᑯᑦ 

ᑕᒪᒃᑯᓄᖓ ᑎᒥᐅᔪᓄᑦ ᓇᖕᒥᓂᖅ 

ᐱᓕᕆᐊᖃᕈᒪᔪᓄᓪᓗ ᐊᓯᖏᓐᓄᓪᓗ ᒫᓐᓇᒧᑦ 

ᑎᑭᖦᖢᒍ ᑕᐃᑲᓐᖓᑦ ᑖᒃᑯᓇᓐᖓᑦ ᓄᓇᓕᖕᓂ 

ᐅᖃᐅᓯᕆᔭᖏᓐᓂᒃ ᓇᓗᓇᐃᖅᓯᔪᓐᓇᓐᖏᑦᑐᖓ 

ᖃᑉᓯᓂᒃ ᐱᔫᒥᓱᒃᑐᖃᕐᒪᖔᖅ ᑕᒪᒃᑯᓂᖓ 

(ᑐᓵᔨᑎᒍᑦ) 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑭᑐᓗᐊᓐᖏᑦᑐ ᐃᓪᓗᐃᑦ (ᑐᓵᔨᑎᒎᕈᓐᓃᖅᑐᖅ) -

ᖑᓂᕋᖅᑕᐅᔪᓂᒃ ᓇᑉᐸᐃᔪᒪᔪᓂᒃ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ 

ᐊᐱᖅᑯᑎᖕᓄᑦ, ᒥᔅ ᕿᓕᖅᑎ.  

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑐᓴᕈᒥᓇᕐᓂᐊᖅᑐᖅ ᑕᒪᓐᓇ ᐱᒻᒪᕆᐅᒋᒐᑦᑎᒍ 

ᓄᓇᒋᔭᑦᑎᓐᓂ ᐅᑭᐅᖅᑕᖅᑐᒥ ᐃᓪᓗᖃᕆᐊᖃᕐᓂᖅ 

ᐱᔾᔪᑎᒋᓪᓗᒍ.  

 

ᐅᖃᖅᑎᑦᑎᔩ, (ᑐᓵᔨᑎᒍᑦ) ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᑦ ᐊᒻᒪᓗ ᑲᓇᑕᒥ 

ᐃᓪᓗᓕᕆᔨᕐᔪᐊᒃᑯᑦ ᑐᓴᖅᑎᑦᑎᓚᐅᕐᒪᑕ ᑕᖅᑭᑦᑕ 

ᐱᒋᐊᕐᓂᐸᓗᐊᓂ ᒐᕙᒪᑐᖃᒃᑯᑦ 

ᑮᓇᐅᔭᖃᖅᑎᑦᑎᓂᐊᕐᓂᖏᓐᓂᑦ ᑐᐊᕕᕐᓇᖅᑐᒥᒃ 

ᐃᓪᓗᓕᐅᕐᓂᐊᕐᒪᑕ ᓴᓇᓂᕐᒧᑦ ᓄᑖᓂᒃ ᐃᓪᓗᓂᒃ 

ᐊᒥᓲᑎᓪᓗᒋᑦ ᓄᓇᓖᑦ ᓲᕐᓗ ᑲᖏᖅᑐᒑᐱᒻᒥ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊᓴᐃᓐᓇᐃᑦ 

ᐊᑭᑐᓗᐊᓐᖏᑦᑐᑦ ᐃᒡᓗᐃᑦ ᓇᓗᓇᐃᖅᑕᐅᓯᒪᔪᑦ 

ᓄᓇᕗᒻᒥ 3000 ᐸᕐᓇᐅᑎᓂ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᓄᓇᕗᑦ ᐃᓪᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑖᓐᓇ ᓄᓇᕗᑦ 3000 ᐃᓗᐊᓂ,  

ᑕᑯᔪᒪᓂᕆᔭᕗᓂᓛᒃ ᐃᒡᓗᕐᔪᐊᓄᑦ 

ᓇᑉᐸᖅᑕᐅᕙᓪᓕᐊᔪᓄᑦ ᐃᓗᓕᖃᕐᒪᑦ ᑕᒪᐃᓐᓂᒃ 

ᓴᓇᔭᐅᓇᔭᖅᑐᓄᑦ ᓴᓇᔭᐅᓂᐊᖅᑑᔭᖅᑐᓄᓪᓗ 

ᒐᕙᒪᒃᑯᓃᖔᖅᑐᓂᒃ ᓲᕐᓗ ᐃᒡᓗᓕᕆᔨᕐᔪᐊᒃᑯᓐᓂᒃ 

ᐊᒻᒪ ᑎᒥᖏᓐᓂᒃ ᓯᓚᑖᓂᒃ ᓇᖕᒥᓂᕐᓗ 

ᓇᑉᐸᐃᔪᒪᔪᓄᑦ ᐊᒻᒪᓗ ᑖᒃᑯᐊ ᓈᓴᐅᑏᑦ 

ᑕᑯᖃᓯᐅᑎᔭᖏᑦ. ᐄ, ᑖᒃᑯᓂᖓ 

ᐃᓗᖃᖃᓯᐅᑎᓇᔭᖅᑐᑦ ᓇᖅᐸᖅᑕᐅᓂᐊᖅᑐᓄᑦ  

ᑕᒪᐃᓐᓂᒃ ᐃᓗᓕᖃᖃᓯᐅᑎᖕᒪᑦ. ᖁᔭᓐᓇᒦᒃ,  

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓛᒃ, ᑕᒪᓐᓇ 

ᐃᓪᓗᑭᔅᓴᕐᓂᖅ, ᐃᓛᒃ ᑕᑯᔪᒪᓪᓚᕆᓐᓂᖅ, 

ᐸᕐᓇᒋᐊᖃᕐᓃᕐᓗ ᑕᒪᒃᑯᐊ ᑐᒑᕋᖃᕐᓂᕐᒥᒃ 

ᐱᐅᓪᓗᓂ, ᑭᓯᐊᓂᓕ 

ᐃᓱᒫᓗᓵᕈᑎᒋᒃᑲᓐᓂᕈᒪᓪᓚᕆᑦᑐᒍ ᑕᒪᓐᓇ 

ᐊᖏᕐᕋᖃᓐᖏᓗᐊᓕᕐᖓᑕ, 

ᐊᖏᕐᕋᑦᑎᐊᖏᓗᐊᓕᖅᑐᓪᓗ ᐱᔾᔪᑎᒋᓪᓗᒋᑦ ᑖᓐᓇ 

ᐊᐅᓚᑎᑦᑎᐊᕈᒥᓇᕐᓂᐊᕐᒪᑦ.  

 

ᑕᐃᒪᓗ ᑕᐃᑲᓂ ᐅᖃᕆᐊᕐᖓᖅᑲᐅᒐᒪ ᓄᓇᕗᑦ 

3000 ᐸᕐᓇᒍᑎᒋᔪᓂᖏᓛᒃ, ᑕᕝᕙᓂ 25-ᖑᒻᒪᑕ 

ᓄᑖ ᐊᖏᕐᕋᔅᓴᐅᔪᓐᓇᕋᔭᖅᑐᑦ, (ᑐᓵᔨᑎᒍᑦ) 

ᐊᑭᑐᓗᐊᓐᖏᑦᑐᑦ ᐃᒡᓗᐃᑦ ᐊᒻᒪ ᓂᐅᕕᐊᒃᓴᑦ 

ᐃᒡᓗᐃᑦ ᓴᓇᔭᐅᓛᖅᖢᑎᒃ ᕿᑭᖅᑕᕐᔪᐊᕐᒥ 

ᐸᕐᓇᒃᑕᐅᔪᖅ ᐊᑐᕐᓂᖓᓂ.  

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᓄᑖᑦ ᖃᖓ 

ᓴᓇᔭᐅᓂᐊᕐᒪᖔᑕ 2024 ᓴᓇᕝᕕᖓᓂᒃ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑖᒃᑯᐊ ᐊᐱᖅᑯᑎᒋᔭᖏᑦ 

ᐱᒋᐊᕈᑎᒋᖅᑲᐅᖕᒪᒋᑦ ᑕᐃᒃᑯᓄᖓ ᓄᓇᓕᖕᓄᑦ 

ᑲᖏᖅᖢᒑᐱᖕᒧᓪᓗ, ᕿᑭᖅᑕᕐᔪᐊᕐᒧᓪᓗ, ᒫᓐᓇ 

ᓴᓇᔭᐅᕙᓪᓕᐊᔪᓪᓕ ᐱᓕᕆᐊᖑᕙᓪᓕᐊᓕᕐᒪᑕ 

ᓄᓇᓕᖕᓃᑦᑐᐃᓐᓇᐅᓕᖅᖢᑎᒡᓗ ᑕᐃᒃᑯᐊ ᑕᒡᕙᓂ 

ᐅᑭᐅᒥ ᓴᓇᔭᐅᓂᐊᕐᓂᕋᓚᐅᖅᑕᕗᑦ 

ᐃᒡᓗᓕᕆᔨᕐᔪᐊᒃᑯᓐᓂᒃ. ᑕᐃᑲᓂᓕ 2024-ᒧᑦ ᒫᓐᓇ 

ᐸᕐᓇᓕᕐᒥᒐᑉᑕ ᑕᒡᕙᓂ ᓵᑉᓯᓐᓂᒃ 

ᐅᖃᐅᓯᖃᕆᐊᕐᓂᐊᕐᒥᒐᑉᑕ ᐃᒡᓗᓕᕆᔨᕐᔪᐊᒃᑯᑦ 

ᐊᑐᕈᒪᓂᕆᔭᖏᑦ ᐱᖁᑎᕐᔪᐊᑦ ᒥᒃᓵᓄᑦ.  

ᐃᓗᐊᓃᖃᓯᐅᑎᓂᐊᖅᑐᑦ ᐊᕐᕕᓂᓖᑦ ᐃᒡᓗᐃᑦ 

ᑕᐃᑲᓂ ᕿᑭᖅᑕᕐᔪᐊᕐᒥ, ᐊᒻᒪ ᐱᖓᓱᓂᒃ ᐊᕐᕕᓂᓖ 

ᐃᒡᓗᐃᑦ ᓴᓇᔭᐅᔪᒪᔪᑦ ᐃᒡᓗᓕᕆᔨᕐᔪᐊᒃᑯᓐᓄᑦ 

ᐃᒡᓗᓕᕆᔨᓄᑦ ᓄᓇᓕᖕᓂᑦ ᓇᖕᒥᓂᕆᔭᐅᓗᑎᒃ 

ᐱᖓᓱᓂᒃ ᐊᒡᕕᓂᓕᖕᓂᒃ ᐊᒥᓲᑎᒋᓇᔭᖅᑐᑦ 

ᑕᐃᑲᓂ ᑲᖏᖅᖢᒑᐱᖕᒥ ᓴᓇᔭᐅᓂᐊᖅᑐᑦ 

ᑖᒃᑯᓄᖓ ᐃᒡᓗᓕᕆᔨᕐᔪᐊᒃᑯᓐᓄᑦ.  

 

ᑕᐃᒃᑯᐊᓕ ᐊᓯᖏᑦ ᓴᓇᔭᐅᓇᔭᖅᑐᑦ 

ᓇᖕᒥᓂᒃᓴᐃᓪᓗ, ᐊᐅᓚᓐᖏᓐᓇᑉᑎᒍᑦ ᒫᓐᓇ 

ᖃᐅᔨᒪᓐᖏᑦᑐᒍᑦ ᖃᑉᓯᐅᓂᐊᕐᒪᖔᑕ, ᑭᓯᐊᓂ 

ᓇᓗᓇᓐᖏᑦᑐᖅ ᑕᒪᒃᑯᐊ ᑮᓇᐅᔭᐃᑦ 

ᐊᑐᒐᒃᓴᐅᔪᓐᓇᖅᑐᑦ ᑕᒪᒃᑯᓄᖓ ᐊᔾᔨᒌᓐᖏᑦᑐᓂᒃ 

ᐃᒡᓗᕐᔪᐊᓕᐅᕐᓂᕐᒧᑦ ᐊᒃᑐᐊᖓᔪᑦ 

ᐃᒡᓗᓕᕆᔨᕐᔪᐊᒃᑯᑎᒍᑦ 

ᓴᖅᑭᖅᐸᓪᓕᐊᓵᓕᔪᒫᓕᖅᑐᒃᓴᐅᔪᑦ ᑖᑉᑯᐊ 

ᓇᓗᓇᐃᖅᓯᒪᔭᑉᑕ ᖄᒃᑲᓐᓂᐊᒍᑦ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, ᒥᔅᑕ 

ᓚᐃᑦᓯᑑᓐ. 

 

ᐊᐱᖅᑯᑦ 531 - 6(2): ᐃᑲᔪᖅᑐᖅᑕᐅᓂᖏᑦ 

ᓄᓇᕗᒥ ᐃᓕᓴᐃᔨᐅᓂᕐᒧᑦ 

ᐃᓕᓐᓂᐊᕌᓂᒃᓯᒪᔪᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ 

ᐊᐱᖅᑯᑎᒋᔪᒪᔭᕋ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ 

ᒥᓂᔅᑕᖓᓐᓄᑦ.  

 

ᒪᓕᒐᓕᐅᖅᑏᑦ ᐅᖃᐅᓯᖏᑦᑎᒍᑦ ᐅᓪᓗᒥ,  

ᐅᖃᐅᓯᖃᖅᑲᐅᒐᒪ ᑖᒃᑯᐊ ᓯᓚᑦᑐᖅᓴᕐᕕᒃᑯᑦ 

ᐃᓕᓐᓂᐊᖅᑐᓕᕆᔨᒃᑯᓪᓗ 

ᐃᖅᑲᓇᐃᔭᖃᑎᒌᒋᐊᖃᖅᖢᑎᒃ ᑕᒪᒃᑯᐊ 

ᐃᓕᓴᐃᔨᓐᖑᕆᐅᖅᓴᕐᓂᕐᒧᑦ ᐃᓕᓐᓂᐊᖅᑐᑦ 

ᐃᓕᕙᓪᓕᐊᔪᓐᓇᕐᓂᐊᕐᒪᑕ ᐃᖅᑲᓇᐃᔮᒃᓴᓄᑦ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑖᒃᑯᐊ 

ᓯᓚᑦᑐᖅᓴᕐᕕᒃᑯᑦ ᐃᑲᔪᕈᓐᓇᕐᒪᖔᑕ  

ᐱᔭᕇᖅᐸᓪᓕᐊᔪᓂᒃ ᐃᓕᓴᐃᔨᒃᓴᓐᖑᕆᐅᖅᓴᓂᕐᒥᒃ 

ᐃᖅᑲᓇᐃᔮᖅᑖᕈᓐᓇᕐᓂᐊᕐᒪᑕ ᓄᓇᕗᒻᒥ  

ᐃᓕᓐᓂᐊᖅᑐᓕᕆᓂᐅᑉ ᐃᓗᐊᓂ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓄᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ. ᐅᓪᓛᒃᑯᑦ ᓴᓂᑭᓗᐊᕐᒥᐅᑦ.  

 

ᓄᓇᕗᒻᒥ ᓯᓚᑦᑐᖅᓴᕐᕕᒃ ᐃᓕᓐᓂᐊᖅᑎᓄᑦ 

ᐃᑲᔪᖅᓱᐃᔨᖃᖅᐳᑦ ᐃᑲᔪᖅᐸᒃᖢᑎᒃ 

ᐃᓕᓐᓂᐊᖅᑎᖁᑎᑦᑎᓐᓂᒃ ᐱᕙᒌᔭᖅᑎᓪᓗᒋᑦ 

ᐱᐊᓂᒃᓯᖁᓪᓗᒋᑦ ᓄᓇᕗᒻᒥ ᐃᓕᓴᐃᔨᒃᓴᓄᑦ 

ᐃᓕᓐᓂᐊᕐᓂᕐᒥᒃ, ᐊᒻᒪ ᖃᕋᓴᐅᔭᒃᑯᑦ 

ᐱᔨᑦᑎᕋᐅᑎᑕᖃᕆᓪᓗᓂ ᓄᓇᕗᒻᒥ 

ᓯᓚᑦᑐᖅᓴᕐᕕᖕᒥ, ᐱᓕᕆᖃᑎᖃᖅᖢᑎᒃ ᒥᒧᐊᕆᐅᓪ  

ᓯᓚᑦᑐᖅᓴᕐᕕᒡᔪᐊᕐᒥ, ᐃᓕᓐᓂᐊᖅᑎᓄᑦ 

ᐱᔨᑦᑎᕋᐅᑎᑦ ᐱᕚᓪᓕᖅᓯᒪᓕᖅᖢᑎᒃ 

ᐃᓕᓐᓂᐊᖅᑎᑦᑎᔾᔪᑎᒃᓴᓂᒃ ᖃᕆᑕᐅᔭᒃᑯᑦ 

ᐱᔨᑦᑎᕋᐅᑎᓂᒃ.  

 

ᐊᒻᒪᓗ, ᑲᑎᑦᑐᒋᑦ 11-ᖑᔪᑦ ᐃᓕᓴᐃᔨᐅᔪᑦ 

ᐃᖅᑲᓇᐃᔭᖅᑎᑕᐅᔪᑦ ᐊᑐᖅᑐᑎᒃ ᓄᓇᕗᒻᒥ 

ᓯᓚᑦᑐᖅᓴᕐᕕᒻᒥ ᐊᒥᐊᒃᑯᖏᓐᓂᒃ ᑮᓇᐅᔭᓂᒃ, 

ᑎᓴᒪᐅᔪᑦ ᐃᓕᓐᓂᐊᖅᑎᐅᔪᑦ ᐊᒻᒪᓗ 7-ᖑᔪᑦ 

ᓄᓇᓕᓐᓂ, ᐊᒻᒪᓗ ᑕᒪᒃᑯᐊ ᐃᓕᓴᐃᔨᐅᔪᑦ. 

ᐊᒻᒪᓗᑦᑕᐅᖅ, ᐃᓕᓴᐃᔨᑦ ᐊᑐᐃᓐᓇᐅᕗᑦ 

ᓄᓇᓕᖕᓂ; ᑎᓴᒪᑦ ᐃᓕᓴᐃᔨᑦ ᐃᖃᓗᖕᓂ, 

ᐊᑕᐅᓯᖅ ᐃᓕᓴᐃᔨ ᑲᖏᖅᖠᓂᕐᒥ, ᐊᑕᐅᓯᖅ 

ᐃᖃᓗᒃᑑᑦᑎᐊᒥ, ᐱᖓᓱᑦ ᓴᓂᕋᔭᖕᒥ, ᐊᑕᐅᓯᖅ 

ᑎᑭᕋᕐᔪᐊᕐᒥ, ᐊᒻᒪ ᐊᑕᐅᓯᖅ ᐃᒃᐱᐊᕐᔪᖕᒥ. ᓴᓂᕋᔭᒃ 

ᐊᑐᖅᑕᐅᒐᔪᖕᓂᖅᐹᖑᕗᖅ 6-ᓂᒃ 

ᐃᓕᓐᓂᐊᖅᑎᖃᕐᓂᖏᓐᓄᑦ ᑐᒡᓕᐊᓂ ᐊᕐᕌᒍᒥ 

ᐃᓕᓐᓂᐊᖅᑕᒥᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦ, ᐅᖃᖅᑏ. 

ᐊᒻᒪᓗ ᖁᔭᓐᓇᒦᖅᖢᒍ ᒥᓂᔅᑕᕆᔭᐅᔪᖅ ᑭᐅᖕᒪᑦ, 

ᐊᒻᒪᓗ ᐃᓗᓕᑯᓘᔭᖏᓐᓂᒃ ᓇᓗᓇᐃᔭᐃᖕᒪᑦ 

ᐃᑲᔪᖅᓲᑏᑦ ᑕᒪᒃᑯᐊ ᓴᖅᑭᑕᐅᓪᓗᑎᒃ. ᐅᓇᓕ 

ᐊᐱᖅᑯᑎᒋᖅᑲᐅᔭᕋ, ᖃᓄᖅ ᓯᓚᑦᑐᖅᓴᕐᕕᒃᑯᑦ 

ᐃᑲᔪᖃᑦᑕᕐᒪᖔᑕ ᐃᓱᓕᑦᑎᓯᒪᔪᓂᒃ 

ᐃᓕᓐᓂᐊᖅᑕᒥᖕᓂᒃ ᐃᖅᑲᓇᐃᔮᖅᑖᓂᕐᒧᑦ.  

 

ᐅᖃᖅᑏ, ᓯᓚᑦᑐᖅᓴᕐᕕᒃᑯᑦ 

ᐃᓕᓴᐃᔨᓐᖑᕆᐅᖅᓴᕐᓂᕐᒧᑦ ᐃᓕᓐᓂᐊᕈᑎᖏᑦ 

ᐃᑲᔪᖃᑦᑕᕆᐊᖃᖅᑐᑦ ᐃᓕᕙᓪᓕᐊᔪᓐᓇᖅᓯᓂᐊᕐᒪᑕ 

ᐃᖅᑲᓇᐃᔮᖅᑖᕐᓗᑎᒃ ᑕᐃᒃᑯᐊ ᐃᓱᓕᑦᑎᔪᑦ.  

 

ᐊᐱᖅᓱᖃᑦᑕᖅᓯᒪᔪᖓ ᖃᓄᐃᒻᒪᑦ 

ᓈᓴᖅᑕᐅᓯᒪᓐᖏᒻᒪᖔᑕ ᑕᐃᒃᑯᐊ 

ᐱᔭᕇᖅᓯᕙᓪᓕᐊᔪᑦ, ᓯᓚᑦᑐᖅᓴᕐᕕᐅᑉ ᐃᓗᐊᓂ 6 

ᑕᖅᑭᑦ ᐊᓂᒍᕌᖓᑕ ᐃᓱᓕᑦᑎᓚᐅᖅᑎᓪᓗᒍ.  

 

ᑖᓐᓇᔅᓴᐃᓐᓇᖅ ᐊᐱᖅᑯᑎᒋᖃᑦᑕᖅᓯᒪᔭᕋ 

ᑐᓴᐅᒪᑎᑕᐅᖁᓪᓗᒋᑦ ᑕᐃᒃᑯᐊ ᑭᒃᑯᑦ 

ᐱᔭᕇᖅᓯᒪᖔᖏᑦ. ᑕᐃᒪ ᐊᐱᕆᒃᑲᓐᓂᕈᓐᓇᖅᖢᖓ 

ᑖᓐᓇ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐸ 

ᑕᐃᒃᑯᐊ ᐃᓚᖏᑦ ᐃᓱᓕᑦᑎᔪᑦ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3207 

ᐃᓕᓴᐃᔨᓐᖑᕆᐅᖅᓴᕐᓂᕐᒥᒃ ᐃᓕᕙᓪᓕᐊᖕᒪᖔᑕ 

ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐃᖅᑲᓇᐃᔭᓕᖅᐸᑦ ᖃᑦᓰᑦ? ᑕᕝᕙᓕ ᐊᐱᖅᑯᑎᒐ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᑯᓐᓄᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ 

ᐊᐱᖅᑯᑎᒋᒻᒪᒍ. ᐅᖃᖅᑏ, ᐅᑯᐊ 2019-ᒧᑦ 

ᐱᒋᐊᕐᓗᒍ ᐅᓂᒃᑲᐅᓯᕆᔪᓐᓇᖅᑕᒃᑲ 

ᐱᕕᖃᖅᑎᑕᐅᒍᒪ. 2019-ᒥ 9 ᐃᓱᓕᑦᑎᓚᐅᖅᑐᑦ, 

2020 ᑎᓴᒪᑦ, 2021 8, 2022 19-ᖑᓪᓗᑎᒃ, 

ᐊᒻᒪᓗ 2023-ᒥᑦ 6-ᖑᓚᐅᖅᖢᑎᒃ.  

 

ᑕᐃᓐᓇ ᐊᐱᖅᑯᑎᒋᒃᑲᓐᓂᖅᑲᐅᔭᐃᑦ ᐅᑎᕐᕕᒋᓗᒍ, 

ᑖᒃᑯᐊ ᓯᓚᑦᑐᖅᓴᕐᕕᒃᑯᑦ 

ᐃᖅᑲᓇᐃᔭᖅᑐᓕᕆᔨᐅᖏᓐᓇᒥᒃ, ᖁᔭᓐᓇᒦᕈᒪᔭᕋ 

ᑖᓐᓇ ᒪᓕᒐᓕᐅᖅᑎ ᑕᒪᑐᒥᖓ ᓴᖅᑭᑦᑎᒻᒪᑦ. 

ᓈᓴᐅᑎᓂᒃ ᓴᖅᑭᑦᑎᔪᓐᓇᖏᑦᑐᖓ ᑭᓯᐊᓂ ᑕᒪᒃᑯᐊ 

ᐃᓱᒫᓘᑎᒋᔭᒃᑲ ᐅᖃᐅᓯᕆᓂᐊᖅᑕᒃᑲ 

ᓯᓚᑦᑐᖅᓴᕐᕕᒃᑯᓐᓄᑦ ᑕᐃᒃᑯᐊ 

ᐃᖅᑲᓇᐃᔭᖃᑎᖃᑦᑎᐊᕐᒪᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ 

ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᒻᒪᓗ ᖁᔭᓐᓇᒦᕈᒪᓪᓗᒍ ᑖᓐᓇ ᒥᓂᔅᑕᕆᔭᐅᔪᑦ. 

ᑕᐃᒃᑯᓄᖓ ᐃᓱᓕᑦᑎᕙᓪᓕᐊᔪᑦ ᖃᔅᓯᐅᓚᐅᖅᒪᖔᑕ 

ᐊᕐᕌᒍᒐᓴᖕᓄᑦ ᓇᓗᓇᐃᖅᑲᐅᖕᒪᒋᑦ. 

ᐊᑐᖅᑕᐅᒐᔪᒃᐸᒃᑐᖅ ᐱᓕᕆᓂᕐᒧᑦ ᓇᓗᓇᐃᒃᑯᑕᐅᔪᑦ  

ᐃᓕᓐᓂᐊᕐᕕᖕᓂ ᐃᓕᓐᓂᐊᕌᓪᓚᓚᐅᕐᓗᓂ 

ᐃᓕᓐᓂᐊᒃᑲᓐᓂᕐᓂᕐᒧᑦ ᐃᓂᒋᔭᐅᔪᓂ 

ᓇᓗᓇᐃᖅᓯᕗᖅ ᖃᔅᓯᐅᓂᖏᓐᓂᒃ ᐊᓂᒍᐃᔪᑦ 

ᑲᔪᓯᓂᖃᑦᑎᐊᖅᓯᒪᔪᑦ ᐃᖅᑲᓇᐃᔭᓕᕐᓂᕐᒥᒃ 

ᐃᓕᓐᓂᐊᕐᓂᕐᒥᓂ, ᑕᒪᓐᓇᓗ ᑕᒪᕐᒥᑦᑎᐊᖅ 

ᓯᓚᑦᑐᖅᓴᕐᕖᑦ ᓯᓚᑦᑐᖅᓴᕐᕕᒡᔪᐊᓪᓗ ᑲᓇᑕᒥ 

ᐊᑐᖅᐸᒃᐳᑦ 

ᖃᐅᔨᒪᔭᒃᑯᓪᓕ, ᑭᑭᑕᐅᓪᓗᓂ ᓄᓇᕗᒻᒥ 

ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃ. 

 

ᖁᔭᒋᕙᕋ ᒥᓂᔅᑕᐅᑉ ᑭᐅᔾᔪᑎᖓ ᑕᒪᓐᓇ 

ᐅᖃᐅᓯᕆᓛᕐᒪᒍ ᐃᖅᑲᓇᐃᔭᖅᑎᒥᓄᑦ, ᐊᒻᒪᓗ 

ᓂᕆᐅᑉᐳᖓ ᒥᓂᔅᑕ ᖃᐅᔨᒋᐊᖁᓪᓗᒍ ᖃᓄᖅ 

ᐊᓯᖏᑦ ᓯᓚᑦᑐᖅᓴᕐᕕᐅᔪᑦ ᓇᓂᓯᕙᒻᒪᖔᑕ 

ᑕᒪᑐᒥᖓ ᑐᑭᓯᒋᐊᕈᑎᓂᑦ ᐊᒻᒪᓗ 

ᐃᓚᓕᐅᔾᔭᐅᓗᑎᑦ  ᐊᒡᒋᖅᑐᒧᑦ ᐊᕐᕌᒍᑕᒫᑦ 

ᐅᓂᒃᑳᓄᑦ. 

 

ᐅᖃᖅᑏ, ᐃᓚᖏᑦ ᐱᔭᕇᖅᑐᑦ ᓄᓇᕗᒻᒥ 

ᐃᓕᓴᐃᔨᕈᖅᓴᓂᕐᒧᑦ ᐃᓕᓐᓂᐊᖅᑐᑦ 

ᐊᐱᖅᓱᖅᑕᐅᓯᒪᔫᔮᕐᒪᑕ ᐃᓕᓴᐃᔨᐅᓂᕐᒧᑦ, 

ᑭᓯᐊᓂᓕ ᑲᔪᓯᑦᑎᐊᖅᓯᒪᓐᖏᒻᒪᑕ, ᐊᒻᒪᓗ 

ᑕᐃᒪᐃᒻᒪᑦ, ᐃᖅᑲᓇᐃᔮᖅᑖᖅᑎᑕᐅᕙᒐᑎᒃ 

ᓄᓇᕗᒻᒥ ᐃᓕᓐᓂᐊᖅᑐᓕᕆᓂᕐᒥ. ᖃᐅᔨᒪᔪᖓ 

ᐃᖅᑲᓇᐃᔮᖅᑖᕋᓱᖕᓂᖅ ᐊᒻᒪ ᐊᐱᖅᓱᖅᑕᐅᓂᖅ 

ᐊᒃᓱᕈᕐᓇᖅᑐᐊᓘᓲᖑᓂᖓᓂᒃ. ᒥᓂᔅᑕ 

ᐊᖏᕈᓐᓇᖅᑳ ᐱᓕᕆᖃᑎᖃᕐᓂᐊᕐᓂᕋᕐᓗᓂ 

ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓂ  

ᐃᖅᑲᓇᐃᔭᖅᑎᐅᔪᓂᒃ ᑕᒪᒃᑯᐊ ᐃᑲᔫᑎᒃᑲᓐᓂᐅᔪᑦ 

ᐊᑐᐃᓐᓇᐅᑎᑕᐅᖁᓪᓗᒋᑦ ᐃᓕᓐᓂᐊᕌᓂᒃᑐᓄᑦ ᓲᕐᓗ 

ᐃᓕᓴᐃᔨᐅᓂᕐᒧᑦ, ᐊᒻᒪᓗ ᐃᓄᓕᕆᔨᐅᓂᕐᒧᑦ ᐊᒻᒪᓗ 

ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᖅᑐᓄᑦ, 

ᐱᕚᓪᓕᖁᓪᓗᒋᑦ ᐃᖅᑲᓇᐃᔮᓄᑦ 

ᐊᐱᖅᓱᖅᑕᐅᑎᓪᓗᒋᑦ, ᑲᓇᑕᒥ ᖃᐅᔨᓴᐅᑎᐅᔪᓂᑦ,  

ᐊᒻᒪᓗ ᐊᓯᖏᑦ ᐃᖅᑲᓇᐃᔮᓄᑦ  

ᖃᐅᔨᓴᖅᑕᐅᖃᑦᑕᕐᓂᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓄᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ 

ᒪᓕᒐᓕᐅᖅᑎ ᐊᐱᕆᒻᒪᑦ. ᓯᓚᑦᑐᖅᓴᕐᕕᐅᓪᓗᑕ, 

ᓯᓚᑦᑐᖅᓴᕐᕕᑑᓪᓗᓂ ᓄᓇᕗᒻᒥ, 

ᐃᓕᓐᓂᐊᖅᑎᖁᑎᕗᑦ ᑲᔪᓯᑦᑎᐊᖁᕙᕗᑦ. 

ᐃᖅᑲᓇᐃᔭᖅᑎᖃᕆᐊᖃᕋᑦᑕ ᓄᓇᕗᒻᒥ. 

ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ, ᐄ, 

ᐊᖏᕈᓐᓇᖅᑐᖓ ᐅᑎᕐᕕᒋᓛᕐᓗᒍ ᒪᓕᒐᓕᐅᖅᑎ 

ᐊᒻᒪᓗ ᐊᖏᕐᓗᖓ ᐊᐱᖅᑯᑎᖓᓄᑦ. ᖁᔭᓐᓇᒦᒃ, 

ᐅᖃᖅᑏ. 

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ.  

ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ.  

 

ᐊᐱᖅᑯᑦ 532 - 6(2): ᐊᑭᒋᔭᐅᓂᐊᖅᑐᓄᑦ 

ᐊᖏᕈᑎ ᓇᒻᒥᓂᖅ 

ᐆᒻᒪᖅᑯᑎᓕᐅᖃᑦᑕᖅᑐᓄᑦ (ᓴᕕᑲᑖᖅ) 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ  

ᐅᑉᓛᒃᑰᑦᓯᐊᖅᐸᑉᓯ.  

 

(ᑐᓵᔨᑎᒍᑦ) ᐅᓇ ᐊᐱᖅᑯᑎᒋᔭᕋ ᑐᕌᖅᑎᒍᒪᔭᕋ 

ᒥᓂᔅᑕ ᑲᒪᒋᔭᖃᖅᑐᒧᑦ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ.   

 

ᐱᕙᓪᓕᐊᔪᒃᑯᑦ ᓴᖅᑭᑕᐅᔪᔪᖅ, ᓯᑎᐱᕆ 29, 

2023−ᒥ, ᐊᑎᓕᐅᖅᑐᖃᓚᐅᖅᐳᖅ ᐆᒻᒪᖅᑯᑎᒥᒃ 

ᓂᐅᕕᕐᓂᕐᒧᑦ ᐊᖏᖃᑎᒌᒍᑎᒥᒃ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓐᓄᑦ ᐊᒻᒪ 

ᓄᓇᕗᒻᒥ ᓄᒃᑭᒃᓴᐅᑏᑦ ᑯᐊᐳᕇᓴᒃᑯᓐᓄᑦ 

ᓴᓂᑭᓗᐊᕐᒥ ᐊᑐᒃᑲᓐᓂᕈᓐᓇᖅᑐᓄᑦ. 

 

ᐅᖃᖅᑏ, ᒥᓂᔅᑕ ᖃᐅᔨᒪᔪᔅᓴᐅᒻᒪᑦ, ᐊᕐᕕᐊᓂ 

ᕼᐋᒻᒪᓚᒃᑯᑦ ᐱᓕᕆᖃᑎᖏᑦ ᐊᑎᓕᐅᕈᒪᒻᒪᑕᑦᑕᐅᖅ 

ᓇᒻᒥᓂᖅ ᐆᒻᒪᖅᑯᑎᓂᒃ ᓂᐅᕕᕐᓂᕐᒧᑦ 

ᐊᖏᖃᑎᒌᒍᑎᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, 

ᐊᒻᒪᓗ ᐱᔪᓐᓇᖅᓯᒪᒐᑎᑦ, ᐊᒻᒪᓗ ᑖᓐᓇ 

ᐊᑎᓕᐅᖅᑕᐅᓯᒪᓪᓗᓂ. ᐊᕝᕕᐊᕈᑎᐅᔪᖅ 

ᐊᑐᖅᑕᐅᑦᑕᐃᓕᒪᓪᓗᓂ ᐊᑭᖓ 

ᐅᖅᓱᐊᓗᑐᐃᓐᓇᕐᒧᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᓐᑯᑦ ᐊᑭᓖᒍᒪᒻᒪᑕ ᓂᐅᕕᕐᓂᕐᒧᑦ 

ᐆᒻᒪᖅᑯᑎᒥᒃ ᐊᕐᕕᐊᓂ ᐊᑦᑎᓗᐊᓚᐅᕐᒪᑦ.  

 

ᓯᕗᓪᓕᖅᐹᖅ ᐊᐱᖅᑯᑎᒐ ᒥᓂᔅᑕᒧᑦ: ᖃᓄᖅ 

ᐊᑭᖃᖅᐸ ᐅᖅᓱᐊᓗᒃ ᓴᓂᑭᓗᐊᕐᒥ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐊᑭᓕᖅᓱᐃᒻᒪᑕ ᓄᒃᑭᒃᓴᐅᑏᑦ  

ᑯᐊᐳᕇᓴᓐᑯᓐᓂᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᖁᓪᓕᖅ ᐆᒻᒪᖅᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᒥᔅᑕ 

ᖃᐃᕐᓂᖅ. 

 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᒡᓗ 

ᐊᐱᖅᑯᑎᓐᓄᑦ ᒪᓕᒐᓕᐅᖅᑎ. ᐄ, ᑕᐃᒪ ᑖᓐᓇ 

ᑕᑯᓪᓗᒍ ᐊᑎᓕᐅᕐᓂᐅᓚᐅᖅᑐᖅ ᑕᐃᑲᓂ 

ᓴᓂᑭᓗᐊᕐᒥ ᑖᓐᓇ ᐃᓛᒃᑰᕐᓂᖅ ᑕᒪᒃᑯᓂᖓ 

(ᑐᓵᔨᑎᒍᑦ)  ᐃᒻᒥᒃᑰᖓᓪᓗᑎᒃ 

ᐆᒻᒪᖅᑯᑎᑖᖅᑎᑦᑎᕙᒃᑐᑦ (ᑐᓵᔨᑎᒎᕈᓐᓃᖅᑐᖅ) 

ᐊᑎᓕᐅᕐᓂᖃᓚᐅᖅᑎᓪᓗᑕ. ᑖᓐᓇ ᐊᐱᖅᑯᑎᒋᔮᓄᑦ 

ᑕᐃᒪ ᑖᒃᑯᐊ ᐃᒐᓯᐅᑏᑦ ᐃᓚᐅᑎᑕᐅᖏᑦᑎᓪᓗᑎ 

ᒫᓐᓇᒧᑦ ᑎᑭᖦᖢᓂ $0.02/ᑭᓗᐅᐊᑦ ᐃᑲᕐᕋᖅ 

ᑕᐃᒪᓐᓇ, ᑖᓐᓇ ᐃᓚᐅᖏᖦᖢᓂ ᐃᒐᓯᐅᑎ. ᑖᓐᓇ 

ᑕᕝᕙ ᑕᐃᒪᓐᓇ ᐱᓂᐊᕐᓂᖃᖅᓯᒪᕗᖅ. ᐊᒻᒪᓗ 

ᑖᓐᓇ ᐃᓚᒋᐊᒃᑲᓐᓂᕐᓗᒍ ᐅᓇ ᐃᓚᐅᓯᒪᖏᒻᒪᑦ 

ᐃᒐᓯᐅᑎᑦ. ᓇᓗᓇᐃᖅᓯᑦᑎᐊᒃᑲᓐᓂᕈᒪᕗᖓᓕ ᑕᐃᒪ 

23.55-ᖑᕗᖅ, ᑖᓐᓇ ᐊᐱᖅᑯᑎᒋᓵᖅᑕᖓ. 

ᖁᔭᓐᓇᒦᒃ, ᐅᖃᖅᑎᑦᑎᔨ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᑐᑭᓯᑦᓯᐊᕐᓂᐊᕋᒪ ᑖᓐᓇ 

ᑐᑭᓯᑦᓯᐊᖏᖅᑰᕋᒃᑯ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ  

ᑯᐊᐳᕇᓴᓐᑯᑦ ᐊᑭᓖᑦᑕᖅᑐᑦ $0.23.55-ᖑᖕᒪᑦ 

ᑭᓗᐅᐊᑦ ᐃᑲᕐᕋᒥᒃ ᐊᑭᓖᑦᑕᕐᓂᐊᑦ ᓄᒃᑭᒃᓴᐅᑎ 

ᑯᐊᐳᕇᓴᓐᒧᑦ? (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᓐᓄ, ᒥᔅᑕ 

ᖃᐃᕐᓂᖅ. 

 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᐊᕐᕕᐊᑦ ᒪᓕᒐᓕᐅᖅᑎ, ᐄ, 

ᑕᐃᒪᓐᓇ ᐋᖅᑭᒃᓯᒪᕗᖅ ᑕᕝᕙ ᑖᓐᓇ 

ᐊᑎᓕᐅᕐᓂᐅᓛᖅᑐᖅ. ᑖᓐᓇ ᑕᕝᕙ 

ᐋᖅᑭᒃᓯᒪᓕᒑᕗᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

ᑕᒪᓐᓇ ᐊᑦᑎᓗᐊᖅᑑᔮᕐᖓᑦ; $0.23-ᒥᒃ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᑦ 

ᐊᑭᓖᓂᐊᖅᑐᑦ ᓂᐅᕕᕐᓗᑎᒃ ᐆᒻᒪᖅᑯᑎᒥᒃ 

ᐊᑐᓐᖏᒍᓐᓇᖅᑐᒥᒃ ᐅᖅᓱᐊᓗᒻᒥᒃ. ᐅᖃᖅᑏ, 

ᑕᒪᓐᓇ ᐋᖅᑭᒃᓯᒪᕙ ᐊᑭᖓ, ᐅᕝᕙᓘᓐᓃᑦ 

ᐊᕐᕌᒍᑕᒫᖅ ᐊᓯᔾᔨᖅᐸᓪᓕᐊᕙ ᑕᒪᒃᑯᐊ ᐊᑭᖏᑦ 

ᐅᖅᓱᐊᓗᐃᑦ ᐊᑭᖏᑦ ᒪᓕᓪᓗᒋᑦ? ᑕᐃᒪᓕ, 

ᖁᕝᕙᕆᐊᖏᓐᓇᕋᔪᖕᒪᑕ, ᑭᓯᐊᓂᓕ ᖃᓄᐃᑦᑐᒥᒃ 

ᐊᖏᖃᑎᒌᒍᑎᑕᖃᑉᐸ ᑕᒪᓐᓇ ᑲᔪᓯᖁᓪᓗᒍ.  

 

ᐅᖃᖅᑏ, ᐊᐱᕆᕗᖓ ᐱᓪᓗᒍ ᐊᕐᕕᐊᓂ, ᐊᑭᖓ 

ᐅᖅᓱᐊᓘᑉ $0.26-ᖑᓚᐅᕐᒪᑦ ᑭᓗᐅᐊᑦ ᐃᑲᕐᕋᒥ  

ᐊᒻᒪ ᑮᓇᐅᔭᓕᐊᑦ ᐊᒻᒪᓗ ᐊᑭᖏᑦ ᐊᔾᔨᒌᑦᑎᓪᓗᒋᑦ 

ᐊᑭᑐᔪᓄᑦ ᓂᐅᕕᕐᓂᐊᖅᑕᖏᓐᓄᑦ. ᐊᔪᕐᓇᓚᐅᖅᑐᖅ 

ᐊᑭᓖᒋᐊᔅᓴᖅ ᑮᓇᐅᔭᓕᐅᕐᓗᓂᓗ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᖃᓄᖅ ᐊᑭᑭᑦᑐᑯᓘᒻᒪᖔᑕ 

ᐅᖅᓱᐊᓗᐃᑦ; ᐋᖅᑭᒃᑕᐅᒐᓗᐊᖅᐸᑦ, ᐅᕝᕙᓘᓐᓃᑦ 

ᐊᕐᕌᒍᑕᒫᑦ ᐊᓯᔾᔨᖃᑦᑕᖅᐸ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᖓᓄᑦ, 

ᒥᔅᑕ ᖃᐃᕐᓂᖅ. 

 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ 

ᒪᓕᒐᓕᐅᖅᑎ ᐊᐱᕆᒻᒪᑦ. ᐅᖅᓱᐊᓘᑉ ᐊᑭᖓ 

ᐊᓯᔾᔨᖅᑕᕐᓂᖓ ᐱᔾᔪᑎᒋᓪᓗᒍ 

ᖁᕝᕙᕆᐊᖅᑕᐅᖃᑦᑕᖅᓯᒪᒻᒥᔪᖅ. ᐊᐃᑉᐳᕈ 1-

ᖑᓕᕋᐃᒻᒪᑦ ᐊᕐᕉᒍᑕᒫᑦ ᐊᓯᔾᔨᖅᑕᐅᖃᑦᑕᖅᑐᖅ, 

ᐊᓯᔾᔨᖃᑦᑕᕐᖓᑕ, ᐊᑐᓐᖏᒍᓐᓇᖅᑐᑦ ᐊᑭᖏᑦ  

ᐊᐃᑉᐳᕈ 1-ᖑᓕᕋᐃᒻᒪᑦ ᐋᖅᑭᐸᑦᑐᑦ, ᐱᖓᓱᓄᑦ 

ᐊᕐᕌᒍᓄᑦ ᖃᐅᔨᒪᔾᔪᑎᖃᖃᑦᑕᖅᑐ.  

 

ᑕᐃᒫᔅᓴᐃᓐᓇᖅ ᐊᐱᕆᔪᖃᓚᐅᕐᒥᒻᒪᑦ ᐅᖃᐅᓯᒃᑯᑦ 

ᐊᐱᖅᑯᑎᓂᒃ, ᑖᓐᓇᓴᐃᓐᓇᖅ ᐊᐱᖅᑯᑎᐅᓚᐅᖅᑐᖅ.  

ᐊᖏᖅᑕᐅᑉᐸᑦ ᑖᓐᓇ ᐃᒻᒥᒃᑰᖓᔪᑦ 

ᐆᒻᒪᖅᑯᑎᓕᐅᖅᑏᑦ, ᐆᒻᒪᖅᑯᑎᓕᕆᔨᒃᑯᑦ 

ᑐᔅᓯᕋᐅᑎᓕᐅᕋᔭᖅᑐᑦ ᐃᓱᒪᓕᐅᕈᑎᔪᒥᒃ  

ᐊᑐᓕᖅᑭᒐᔅᓴᐅᔪᓄᑦ ᐆᒻᒪᖅᑯᑎᓕᐅᕈᑎᓄᑦ, ᑖᒃᑯᐊ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᖓᔪᖅᑲᐅᑎᖏᑦ 

ᐅᖃᓪᓚᖃᑦᑕᖅᑐᑦ, ᑭᓯᐊᓂ ᐅᖃᕈᓐᓇᓐᖏᑦᑐᖓ 

ᑭᓱᒥᒃ ᐅᖃᐅᓯᖃᕐᒪᖔᑕ. ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᖓᑕ ᐊᖓᔪᖅᑲᐅᑎᖏᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᒧᑦ, ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 533 - 6(2): ᑮᓇᐅᔭᐃᑦ ᐃᓄᒃᑎᑐᑦ 

ᐃᓕᓐᓂᐊᕈᑎᓄᑦ ᖃᒪᓂᑦᑐᐊᒥ (ᓯᒪᐃᓚᒃ) 

 

ᓯᒪᐃᓚᒃ: ᒪ’ᓇ, ᐅᖃᖅᑎᔅᓯᔩ. ᐅᑉᓛᑦᓯᐊᖅ, 

ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᖃᒪᓂᑦᑐᐊᕐᒥᐅᑕᓪᓗ 

ᐅᑉᓛᑦᓯᐊᖅ.  

 

ᐅᖃᖅᑎᑦᓯᔩ, ᑖᒻᓇ ᒥᓂᔅᑕᓐᖑᓵᖅᑐᖅ 

ᐅᖃᓯᓕᕆᓂᕐᒧᑦ, ᒥᓂᔅᑕ ᐅᖃᐅᓯᓕᕆᓂᕐᒧᑦ 

ᐊᐱᖅᓱᕈᒪᕙᕋ ᐅᑉᓛᖅ.  

 

ᐅᖃᖅᑎᑦᓯᔩ,  ᑕᖅᑭᐅᓚᐅᖅᑐᒥᒃ ᓯᑎᐱᕆᖑᑎᓪᓗᒍ 

ᑕᕝᕙᓂ ᐃᓪᓗᒥ ᑲᑎᒪᔾᔪᑎᖃᓚᐅᕋᑉᑕ 

ᐅᖃᐅᓯᓕᕆᓂᕐᒧᑦ, ᐱᓗᐊᖅᑐᒥᒃ ᐃᓄᒃᑑᕐᓂᖅ, 

ᐊᓐᓇᐃᕙᓪᓕᐊᓕᕋᑉᑎᒍ 

ᑕᒻᒪᐃᓕᐅᖅᐸᓪᓕᐊᓕᕋᑉᑎᒍ, ᐅᕙᖓ ᐊᒡᓛᑦ 

ᓇᖕᒥᓂᖅ ᐊᔪᓕᒻᒥᔾᔫᒥᑦᑕᖅᑐᖓ ᐃᓄᒃᑐᑦ ᖃᓄᖅ 

ᐅᖃᓗᑦᓯᐊᕐᓂᐊᕐᒪᖔᕐᒪ.  

 

ᐅᖃᖅᑎᑦᓯᔩ, ᓄᓇᓕᕋᓛᓂᒃ ᐊᒥᓲᒐᓗᐊᕐᒪᑕ 

ᐅᖃᐅᓰᑦ ᖃᑉᓗᓈᑐᑦ (dialects), ᑖᒃᑯᐊ 

ᑕᒻᒪᐃᖁᓐᓇᕋᓗᐊᑯᓂ. ᑖᒻᓇ ᒥᓂᔅᑕᓐᖑᓵᖅᑐᖅ 

ᐊᐱᕆᔪᒪᕙᕋ ᖃᒪᓂ’ᑐᐊᒥ 

ᐃᓕᓐᓂᐊᖅᑎᑦᓯᔪᖃᕈᐊᕐᓂᖅᐸᑦ ᑖᒃᑯᐊ ᐊᓯᖏᓐᓂᒃ 

ᐅᖃᐅᓰᑦ, ᑮᓇᐅᔭᓂᒃ ᑐᒃᓯᕋᑑᓪᓗᐊᖅᑐᖃᖅᐸᑦ 

ᐊᒻᒪᓗ ᓇᒧᑦ ᑐᒃᓯᕋᖅᑑᓪᓗᐊᖅᐸᑦ? ᒪ’ᓇ,  

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐅᖃᐅᓯᕆᓕᕆᓂᕐᒧᑦ,  

ᒥᔅᑕ ᖃᐃᕐᓂᖅ. 

 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᖁᔭᓐᓇᒦᒃ, 

ᐅᖃᖅᑎ. ᖁᔭᓐᓇᒦᒡᓗ ᒪᓕᒐᓕᖅᑎ ᐊᐱᖅᓱᕐᒪᑦ.  

ᐃᓛᒃ ᑕᒪᓐᓇ ᐅᖃᐅᓯᓕᕆᓂᖅ ᐱᒻᒪᕆᐅᔪᖅ 

ᓄᓇᕗᒻᒥ ᐱᓗᐊᖅᑐᒥᒃ, ᑖᒃᑯᐊ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᖅᐳᑦ ᐊᔾᔨᖃᑦᑕᓐᖏᑎᓪᓗᒋᑦ. 

ᐊᒥᖅᑐᕐᒥᐅᑕᐅᒐᒪ ᐅᖃᐅᓯᕋ ᐊᑐᖅᐸᕋ. 

ᕿᑭᖅᑖᓗᓂ ᓂᒋᐊᓂ, ᑭᕙᓪᓕᕐᒥᐅᑦ, ᕿᑎᕐᒥᐅᑦ, 

ᐅᖃᐅᓯᖅᐳᑦ ᐊᔾᔨᒌᓐᖏᑎᓪᓗᓂ.  

 

ᑕᐃᒪᓕ ᓈᓚᖕᓂᖃᓚᐅᖅᖢᑕ ᑕᖅᑭᐅᓚᐅᖅᑐᒥᒃ 

ᒥᓂᔅᑕᓐᖑᓵᑦᑎᐊᖅᖢᖓ ᐅᓪᓛᖓᓂ, 

ᓈᓚᖕᓂᖃᓕᓚᐅᕐᒥᒐᑦᑕ ᑕᕝᕙᓂ ᐅᖃᐅᓯᖅᐳᑦ 

ᐱᔾᔪᑎᒋᓪᓗᒍ. ᑕᐃᒪᓕ ᑖᓐᓇ ᐊᐱᖅᑯᑎᒋᔮᓄᑦ,  

ᑖᓐᓇ ᓈᓚᓐᓂᖃᓚᐅᖅᑎᓪᓗᑕ, ᑕᐃᒪ ᑖᒃᑯᐊ 

ᐃᓕᖅᑯᓯᓕᕆᔨᒃᑯᑦ ᐱᖅᑯᓯᓕᕆᔨᒃᑯᑦ ᑖᔅᓱᒥᖓ ᓱᓕ 

ᕿᒥᕐᕈᓂᐊᕐᒪᑕ ᖃᓄᖅ ᑕᒪᓐᓇ ᑮᓇᐅᔭᖅ 

ᐊᕕᒃᑐᖅᑕᐅᔪᓐᓇᕐᒪᖔᑦ ᐅᖃᐅᓯᖅᐳᑦ 

ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐊᒻᒪᓗ ᒪ’ᓇᐅᔪᑎᑦ 

ᒥᓂᔅᑕ. ᐊᑯᓂᒍᓱᒃᑐᖓᐅᒐᓗᐊᖅ ᖃᑯᒍᑦ 

ᑐᓴᕐᓇᕐᓂᐊᕐᒪᖔᖅ, ᐅᑕᖅᑭᑦᓯᐊᕐᓂᐊᖅᐳᖓ 

ᑭᓯᐊᓂ. ᐊᒻᒪᓗ ᐊᐱᕆᔪᒪᕙᓕᖅᐸᕋ ᒥᓂᔅᑕᐅᔪᖅ:  

ᑖᒃᑯᐊ ᕿᒥᕐᕈᐊᓂᒃᐸᑕ ᐱᓕᕆᔨᖏᑦ, ᐱᓕᕆᔨᖏᑦ 

ᑎᓕᐅᕆᓂᐊᕐᒪᖔᑦ ᖃᒪᓂ’ᑐᐊᕐᒧᑦ 

ᐳᓛᕆᐊᖅᑑᕐᓗᑎᒃ ᑎᑭᑦᓯᒋᐊᖅᑐᕈᒫᕐᓗᑎᒡᓗ 

ᖃᒪᓂ’ᑐᐊᕐᒥᐅᑕᓂᒃ ᖃᓄᖅ ᑖᒃᑯᐊ 

ᐊᑐᒐᐅᔫᓪᓗᐊᕈᒫᕐᒪᖔᑕ ᓴᖅᑭᖅᐸᑕ. ᒪ’ᓇ 

ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᔪᖅ 

ᐅᖃᐅᓯᓕᕆᓂᕐᒧᑦ, ᒥᔅᑕ ᖃᐃᕐᓂᖅ. 

 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ: ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᒡᓗ ᑖᔅᓱᒥᖓ 

ᐊᐱᕆᐊᒃᑲᓐᓂᕋᕕᑦ. ᐄ, ᐅᕙᖓ ᓇᖕᒥᓂᖅ 

ᐊᖏᕈᓐᓇᖅᐳᖓ ᑕᒪᓐᓇ ᐅᖃᐅᓯᖅᐳᑦ 

ᐊᔾᔨᒌᓐᖏᓐᓂᑯᖓᓄᑦ, ᐄ, ᐊᖏᕈᓐᓇᖅᐳᖓ 

ᑕᐃᑯᖓ ᖃᒪᓂᑐᐊᕐᒧᑦ ᑖᒃᑯᐊᑦᑕᐅᖅ 

ᐅᖃᐅᓯᖏᑦᑕᐅᖅ ᐊᔾᔨᒌᓐᖏᐊᕐᔪᖃᑦᑕᕐᒥᖕᒪᑕ 

ᐃᓚᖏᑎᒍᑦ ᖃᐅᔨᒪᔪᑎᑦ ᐊᐱᕆᖃᑦᑕᕐᒥᔭᒋᑦ 

ᖃᓄᖅ ᐅᖃᐅᓯᖃᑦᑎᐊᖃᕐᑕᕐᒪᖔᑦ. 

ᐊᖏᕈᓐᓇᖅᐳᖓ ᑖᕗᖓ 

ᐳᓛᕆᐊᖁᓇᔭᕈᕕᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎᒃ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᑎᔩ ᐊᒻᒪᓗ ᒪ’ᓇᐅᔪᑎᑦ 

ᒥᓂᔅᑑᔪᖅ. ᐄ ᖃᐃᖁᕙᒋᑦ, ᖃᒪᓂ’ᑐᐊᓕᐊᖁᕙᒋᑦ 

ᑐᓐᖓᓱᑦᑎᑦᓯᐊᕐᓂᐊᕋᑉᑭᑦ, ᐊᒻᒪᓗ ᐃᓐᓇᐅᔪᑦ 

ᑕᐃᑲᓂ ᖃᒪᓂ’ᑐᐊᕐᒥ ᑲᑎᒪᖃᑎᒋᔫᓪᓗᐊᕐᓂᕈᒃᑭᑦ 

ᖁᕕᐊᓇᕋᔭᑯᓂ. ᐃᓐᓇᐅᔪᑦ ᑕᐃᑲᓂ ᖃᒪᓂ’ᑐᐊᕐᒥ 

ᑲᑎᒪᔨᐊᓛᖃᕐᒪᑕ ᕿᓚᐅᑎᒥᐅᑦ-ᖑᓂᕋᐅᑦᑕᖅᑐᑦ 

ᖃᒪᓂ’ᑐᐊᕐᒥ, ᑲᑎᒪᖃᑎᒋᔫᓪᓗᐊᕐᓂᕈᑭᑦ 

ᖁᕕᐊᓇᕋᔭᒻᒫᑯᓂ ᖃᒪᓂ’ᑐᐊᓕᐊᕈᕕᑦ.  

 

ᐃᓚᖏᑦ ᓇᓐᖓᓐᓇᑦᓯᐊᒥᐊᕐᒪᑕ ᐅᖃᐅᓰᑦ 

ᖃᒪᓂ’ᑐᐊᕐᒥ, ᐅᓂᒃᑳᕌᓪᓚᓐᓈᕐᓂᐊᕋᒪ.  

ᒪᒃᑯᒃᑎᓪᓗᖓ ᐃᓐᓇᐅᔪᒥᒃ ᐅᒡᓚᓗᓚᐅᖅᓯᒪᒐᒪ 

ᑐᑭᓯᐊᖏᑦᓯᐊᒥᐊᖅᑕᒻᓂᒃ, ᐃᕐᓂᕋᓛᖓ  

ᑐᓵᔨᒋᒋᐊᖃᓚᐅᖅᓯᒪᔭᕋ. ᑖᒻᓇ ᐃᓐᓇᐅᔪᖅ 

ᐅᖃᓚᐅᖅᓯᒪᒻᒪᑦ ᓴᓅᑦᓯᓐᓂᕈᒪ ᐄᑯᓘᖅᐳᖓ 

ᖃᒪᓂ’ᑐᐊᕐᒥᐅᑕᑦ, ᐅᑯᓯᔅᓴᓕᒻᒥᐅᑕᖅ 

ᐅᖃᓚᐅᖅᓯᒪᒻᒪᑦ. “ᓯᕙᓂ’ᓴᓗᒃᓇᓂᓗ 

ᓱᓕᒃᓂᒪᒃᑭᐊᖅ ᑕᑦᓇᓯᐅᓗᓚᓗᒃᐸ”.   

 

ᑖᓐᓇ ᓇᓐᖓᕆᑦᓯᐊᒥᐊᓚᐅᕋᑉᑯ ᑕᑯᑉᓗᒍ “ᐊᑏᓗ?” 

ᐊᑏᓘᒃᑲᓐᓂᓚᐅᖅᐳᖅ, “ᓯᕙᓂ’ᓴᓗᒻᒥᓇᓂᓗ 

ᓱᓕ’ᓂ’ᒪᑭᐊᖅ ᑎ’ᐊᓐᓇ ᓯᐅᓕᒃᖥᓗᑉᐸᑦ” 

ᐊᑏᓘᓛᒃᑲᓐᓂᓚᐅᖅᑐᑕ ᐃᓘᓛᑲᓐᓂᓚᐅᖅᓯᒪᕙᕋ 

ᓇᓐᖓᕐᓇᑦᓯᐊᒥᐊᕐᒪᑕ ᑖᑉᑯᐊ 

ᐊᖕᓇᐃᒋᐊᖃᓐᖏᒃᑲᓗᐊᕋᑉᑎᒍ. ᑖᒻᓇ 

ᐅᖃᐅᓯᕆᐊᓪᓚᓐᓈᕆᐊᓯᓐᓇᓚᐅᖅᐸᕋ ᒪ’ᓈᒻᒫᖅᐸᕋ 

ᒥᓂᔅᑑᔪᖅ ᐊᒻᒪᓗ ᐅᖃᖅᑎᑦᓯᔩ, ᒪ’ᓇ. 

 

ᐅᖃᖅᑎ (ᑐᓵᔨᑎᒍᑦ): ᐊᐱᖅᑯᑎᒥ 

ᑐᓴᕋᑖᓐᖏᓐᓇᒪ. ᐅᖃᐅᓯᒃᑯᑦ ᐊᐱᖅᑯᑎ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ. 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 534 - 6(2): 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᖃᓄᖅᑑᕐᓂᕐᒧᑦ 

ᐸᕐᓇᐅᑎ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᖑᔪᖅ 

ᐊᐱᖅᓱᕐᓂᐊᖅᑕᕋ ᒥᓂᔅᑕ ᑲᒪᒋᔭᓕᒃ ᐃᓅᓯᕐᒥᒃ  

ᑭᐱᓯᑦᑕᐃᓕᑎᑦᑎᓂᕐᒧᑦ, ᑕᒪᓐᓇ ᐅᖃᐅᓯᓂᐊᖅᑕᕋ, 

ᐊᐱᖅᑯᑎᒋᓂᐊᖅᑕᕋ.  

 

ᐅᕙᓐᓄᓪᓕ ᐊᒃᓱᕈᓐᓇᕈᔪᑦᑑᒐᓗᐊᑦ, ᑭᓯᐊᓂ 

ᑕᐃᒃᑯᐊ ᐊᒃᓱᕈᖃᑦᑕᖅᑐᑦ ᐅᖃᐅᑎᖅᑳᕈᒪᕙᒃᑲ 

ᐃᑲᔪᖅᑕᐅᓇᓱᖃᑦᑕᖁᓪᓗᒋᑦ ᓄᓇᕗᒥ ᑕᖅᑳᓂ 

ᓄᓇᑦᑎᓐᓂᒃ ᐃᑲᔪᖅᑎᒃᓴᖅᑕᑲᕐᓂᖓᓂᒃ, 

ᐊᑦᑐᖅᑕᐅᓇᓪᓚᕆᖕᒪᑦ ᓄᓇᑦᑎᓐᓂ ᐃᓅᓯᖏᓐᓂᒃ 

ᑭᐱᔭᐅᔪᖃᕌᖓᑦ.  

 

(ᑐᓵᔨᑎᒍᑦ) ᐅᖃᖅᑏ, ᓄᓇᕗᒻᒥ 

ᐃᒻᒥᓃᖅᑕᐃᓕᑎᑦᑎᓂᕐᒧᑦ ᑐᑭᒧᐊᒍᑎᔅᓴᖅ ᐃᓅᓯᕗᑦ 

ᐊᓐᓂᓇᖅᑐᖅ 2017-ᒥᑦ 2022-ᒧᑦ 

ᐱᓕᕆᐊᖑᒋᐊᓕᓐᓄᑦ ᐸᕐᓇᐅᑎᐅᓚᐅᖅᓯᒪᒻᒪᑦ, 

ᑕᓪᓕᒪᓄᑦ ᐊᕐᕌᒍᓄᑦ. ᒥᓂᔅᑕ ᓇᓗᓇᐃᖅᓯᒍᓐᓇᖅᑳ 

ᖃᓄᐃᑦᑐᓚᑦᑖᓂᒃ ᐱᓕᕆᔾᔪᑎᓂᒃ, ᖃᓄᐃᑦᑐᓂᒃ 

ᐱᔭᕇᕈᓐᓇᕐᓂᕐᒪᖔᑕ? ᖃᓄᐃᑦᑐᓂᓪᓗ 

ᑐᕌᒐᓕᐅᕐᓂᕐᒪᖔᑕ ᑕᕝᕙᓂ ᐸᕐᓇᐅᑎᒥᒃ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ 

ᐃᒻᒥᓃᖅᑕᐃᓕᑎᑦᑎᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓇᖅᐸᕋᓗ ᒪᓕᒐᓕᐅᖅᑎ ᑕᒪᑐᒪ ᒥᒃᓵᓄᑦ 

ᐊᐱᖅᓱᕐᒪᑦ. ᐊᖏᖃᑎᒋᑉᓗᒍᓗ ᑕᒪᒃᑯᐊ 

ᐅᖃᐅᓯᕆᔭᕆᐊᒃᓴᖅ ᐅᖁᒪᐃᑦᑕᖅᑑᒐᓗᐃᑦ ᑭᓯᐊᓂ 

ᐅᖃᐅᓯᕆᓗᑎᒍᑦ, ᑭᓯᐊᓂ ᐋᖅᑭᐸᓪᓕᐊᓂᐊᕐᓂᕐᒧᑦ 

ᐃᓱᒪᓇᕐᒪᑦ.  

 

ᑖᐃᒻᓇ (ᑐᓵᔨᑎᒍᑦ) ᐃᒻᒥᓃᖅᑕᐃᓕᑎᑦᑎᕐᒧᑦ 

ᑐᑭᒧᐊᒍᑎᔅᓴᖅ ᑭᖑᓪᓕᖅᐹᕆᓚᐅᖅᑕ, ᑖᓐᓇ 

ᒪᓕᒐᓕᐅᖅᑎ ᐅᖃᑦᑎᐊᕋᑖᕐᖓᑦ ᐃᓱᓕᓚᐅᖅᓯᒪᒻᒪᑦ 

2022-ᖑᑎᓪᓗᒍ ᐊᒻᒪ ᕿᒥᕐᕈᔭᐅᓪᓚᕆᓚᐅᖅᓯᒪᒻᒪᑦ 

ᐃᓱᓕᑦᑎᓪᓗᒍ, ᖃᐅᔨᒐᓱᑦᑐᑎᒃ ᓇᓪᓕᐊᒃ 

ᐱᓕᕆᓂᐅᔪᐃᑦ ᐱᔭᕇᖅᑕᐅᑎᐊᕐᓂᕐᒪᖔᑕ, ᐊᒻᒪᓗ 

ᓇᓕᐊᒃ 

ᑲᒪᒋᔭᐅᒻᒪᖔᑕ ᓱᓕ, ᐊᒻᒪ ᐃᓚᖏᑦ 

ᐱᔭᕇᖅᑕᐅᓯᒪᓐᖏᑦᑐᐃᑦ ᓇᓗᓇᐃᖅᑕᐅᓪᓗᑎᒃ. 

ᑖᓐᓇ ᑕᖅᑲᒃᑯᓄᖓ ᓴᖅᑭᑕᐅᓪᓗᓂ 

ᐅᓂᒃᑳᓕᐊᖑᓚᐅᖅᓯᒪᔪᖅ ᐅᕙᖓ ᓵᖓᓃᓐᖏᒥᒻᒪᑦ 

ᐅᓂᒃᑳᕆᒋᐊᕐᓗᒍ ᐃᓚᖓ, 

ᐱᓕᕆᒋᐊᕐᓂᐅᔭᕆᐊᓕᓐᓂᒃ ᓇᓗᓇᐃᖅᑕᐅᓯᒪᔪᓂᒃ 

ᐱᔭᕇᖅᑕᐅᔪᖃᖃᑦᑕᓚᐅᖅᑐᖅ, ᑭᖑᓪᓕᕐᒧᑦ 

ᐱᕙᓪᓕᐊᔭᐅᓂᖓᓄᑦ 

ᐱᓕᕆᒋᐊᕈᓐᓇᖅᓯᓯᒪᓚᐅᖅᑐᐃᑦ.  

 

ᐊᒻᒪᓗ ᐃᓚᖏᑦᑕᐅᖅ ᐱᒋᐊᖅᑎᑕᐅᓯᒪᔫᒐᓗᐊᑦ 

ᐱᔭᕇᖅᑕᐅᒍᓐᓇᓚᐅᓐᖏᒻᒪᑕ ᐊᔾᔨᒌᓐᖏᑦᑐᓂᒃ 

ᐱᔾᔪᑎᖃᖅᑐᑎᒃ, ᒫᓐᓇ ᐸᕐᓇᓂᕐᒦᑦᑐᒍᑦ 

ᑲᑐᔾᔨᖃᑎᒋᓛᖅᑕᑎᓐᓄᑦ ᑭᖑᓪᓕᕐᒥᒃ ᑕᓪᓕᒪᓄᑦ 

ᐸᕐᓇᐅᑎᓛᓕᕐᒥᔪᒥᒃ ᐋᖅᑭᑦᑎᕆᓛᕋᑦᑕ. ᐸᕐᓇᐅᑎ 

ᑭᓱᑐᐃᓐᓇᕐᓄᑦ ᑐᕌᖓᑎᓐᓂᖅᓴᕆᓛᖅᑕᕗᑦ, 

ᐊᒥᓱᐊᓗᓐᓂᓪᓗ ᐱᓕᕆᒋᐊᕐᓂᖅᓴᐅᔪᓂᒃ 

ᓇᓗᓇᐃᖅᑐᐃᕕᒋᓗᒍ ᐊᒻᒪ ᑕᕝᕗᖓ 

ᑐᕌᖓᓪᓚᕆᑦᑎᓐᓂᖅᓴᕆᒐᓱᓛᕋᑦᑎᒍ. ᐊᒻᒪ 

ᓇᓗᓇᐃᖅᓯᓪᓚᕆᓪᓗᑕ ᖃᓄᐃᑦᑐᑦ ᑎᒥᐅᔪᐃᑦ 

ᑲᑐᔾᔨᖃᑎᒌᓪᓗ ᑭᓱᓕᕆᒋᐊᖃᕐᒪᖔᑕ, ᑖᓐᓇ 

ᐃᓱᒫᓗᒋᔭᐅᓚᐅᖅᓯᒪᒻᒪᑦ ᑭᖑᓪᓕᖅᐹᒥᒃ 

ᐃᓚᑰᓱᒋᔭᐅᓪᓗᓂ. ᒫᓐᓇ ᖃᐅᔨᓴᖅᑕᐅᓂᒥᓂᖓ 

ᒪᓕᒐᓕᐅᖅᑎᓄᑦ, ᑭᒃᑯᑐᐃᓐᓇᕐᓄᑦ, 

ᑕᑯᔭᐅᒍᓐᓇᖅᑐᖅ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒍᑦ) ᐅᖃᖅᑏ, ᑕᒪᓐᓇ,  

ᐃᒻᒥᓃᖃᑦᑕᖅᑐᒐᓛᓗᐃᑦ ᑲᔪᓰᓐᓇᖅᑐᐊᓘᔮᕐᖓᑕ 

ᓄᖅᑲᖅᐸᓪᓕᐊᔫᔮᕋᑎᒃ, ᖁᐊᖅᓵᓇᕐᓂᐅᖃᑦᑕᖅᑐᖅ 

ᐊᒥᓱᐊᓗᓐᓄᖏᓛᒃ ᐊᑐᖅᑕᐅᓯᒪᓕᕐᖓᑦ 

ᐃᒻᒥᓃᖅᑐᖃᕋᐃᒻᒪᓪᓗ 

ᒪᓕᔅᓴᖅᑐᖃᕐᓂᐅᓴᔫᔮᖃᑦᑕᕐᖓᑦ.  

 

ᐅᖃᖅᑏ, ᑕᑯᖃᑦᑕᖅᓯᒪᔪᖓ ᓴᖅᑭᔮᖅᑎᑦᑎᔪᓂᒃ 

ᐊᔾᔨᒌᓐᖏᑦᑐᕈᓘᔭᓐᓂᒃ ᐱᓕᕆᓂᐅᒍᓐᓇᖅᑐᓂᒃ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ, ᐃᓚᖃᖅᑐᓂᒃ 

ᑲᐱᓯᖃᑦᑕᖅᑐᓂᒃ ᐋᖅᑭᒐᓱᑦᑐᑦ, 

ᐊᖁᒋᐅᔅᓴᖅᑎᑦᑎᔪᐃᑦ, ᐊᒻᒪᓗ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᔪᖅᓯᕆᐅᔅᓴᑎᑦᑎᔪᐃᑦ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑳ ᖃᓄᖅ ᑕᒪᒃᑯᐊ 

ᐱᓕᕆᐊᕆᖃᑦᑕᖅᑕᓯ ᐃᒻᒥᓃᖅᑕᐃᓕᑎᑦᑎᓂᕐᒧᑦ 

ᐊᑑᑎᖃᑦᑎᐊᕐᒪᖔᑕ ᖃᓄᖅ ᖃᐅᔨᓴᖃᑦᑕᖅᑭᓯᐅᒃ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ 

ᐃᒻᒥᓃᖅᑕᐅᓕᑎᑦᑎᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᖁᔭᓐᓇᒦᖅᑕᕋ ᒪᓕᒐᓕᐅᖅᑎ 

ᐊᐱᖅᓱᕐᖓᑦ ᑕᐃᒫᒃ. ᐊᖏᖃᑎᒋᓪᓚᕆᑦᑕᕋ 

ᖃᓄᑎᒋ ᐱᒻᒪᕆᐅᑎᒋᒻᒪᖔᖅ, ᑭᓯᐊᓂ 

ᐊᔾᔨᒋᑦᑎᐊᓐᖏᑕᖓᓂᒃ ᐃᓱᒪᒋᔭᖃᕐᕕᒋᒻᒥᒐᒃᑯ ... 

ᐱᓕᕆᔪᕕᔾᔪᐊᕌᓘᕙᑦᑐᒍᑦ ᐊᔾᔨᒌᓐᖏᑦᑐᓂᒃ 

ᐋᓐᓂᐊᖅᑕᐃᓕᓕᕆᔨᒃᑯᑑᖏᑦᑐᖅ ᑲᑐᔾᔨᖃᑎᕗᓪᓗ 

ᑎᒥᐅᔪᐃᑦ, ᐃᑲᔪᖅᑕᐅᒋᐊᓕᓐᓂᒃ 

ᐃᑲᔪᕋᓱᐊᖃᑦᑕᖅᑐᒍᑦ 

ᐃᒻᒥᓃᖅᑕᐃᓕᑎᑦᑎᒐᓱᐊᖅᑐᑕ. ᓈᒻᒪᑉᐹ? 

ᐊᒥᓱᐃᒃᑲᓐᓂᕆᐊᖃᖅᑭᑖ? ᐄ, ᐄᖑᓱᒋᔭᕋᓕ 

ᐱᒃᑲᓐᓂᕆᐊᖃᖅᑐᒍᑦ, ᑕᐃᒫ ᑕᑉᕙ 

ᐱᓕᕆᒃᑲᓂᕋᓱᐊᖃᖅᑕᖅᑯᒍᑦ.  

 

ᑕᐃᒃᑯᐊᓕ ᐅᐱᒋᕙᑦᓯᒌᒧᑦ ᑮᓇᐅᔭᐃᑦ 

ᐊᔾᔨᒌᓐᖏᑦᑐᓄᓪᓗ ᐱᓕᕆᓂᐅᒍᓐᓇᖅᑐᐃᑦ 

ᑮᓇᐅᔭᖃᖅᑎᑕᐅᒍᓐᓇᖅᑐᐃᑦ ᑕᐃᑰᓇ, 

ᐃᑲᔪᖅᓯᖅᑕᐅᒍᓐᓇᖅᑐᐃᑦ, ᐱᓕᕆᐊᖃᖅᓯᒪᔪᒍᑦ 

ᑖᒃᑯᐊ ᑐᔅᓯᕋᐅᑎᖏᑦ ᐱᔭᕆᐊᑭᓪᓕᑎᖅᑐᑎᒍ, 

ᓄᓇᓕᓐᓂ ᑐᓐᖓᕕᖃᖅᑐᓄᑦ ᑎᒥᐅᔪᓄᑦ 

ᑐᒃᓯᕋᕐᕕᒃᓴᐅᑦᑎᐊᓂᖅᓴᐅᖃᑕᓂᐊᕐᖓᑕ, 

ᐊᒻᒪᑦᑕᐅᖅ ᐱᓕᕆᒐᓱᐊᖅᓯᒪᒻᒥᔪᒍᑦ 

ᐅᓂᒃᑳᓕᐅᕆᐊᖃᕐᓂᖏᑦᑕᐅᖅ 

ᒥᑭᓪᓕᒋᐊᖅᑎᓯᒪᒻᒥᔭᕗᑦ ᐱᓗᐊᖅᑐᒥᒃ ᒥᑭᔫᑎᓄᑦ 

ᑮᓇᐅᔭᓕᐅᕋᓱᐊᖅᑎᐅᖏᑦᑐᓄᑦ ᑎᒥᐅᔪᓅᑦ, 

ᐅᓂᒃᑳᓕᐅᕆᐊᖃᑎᑦᑎᓗᐊᖃᑦᑕᖅᑐᐊᓘᒍᑦᑕ 

ᐊᐳᖅᑕᕈᑕᐅᒐᔭᕐᒥᒻᒪᑦᑕᐅᖅ 

ᐱᓕᕆᒍᒪᒐᓗᐊᖅᑎᓪᓗᒋᑦ ᓄᓇᓕᖏᓐᓂ.  

 

ᑕᐃᒫᒃ ᑕᕝᕙ ᖃᐅᔨᓴᖅᑕᐅᕈᔪᖃᑦᑕᖅᑐᐃᑦ. ᑖᒃᑯᐊ 

ᐱᓕᕆᓂᕆᔭᖏᑦ ᐊᑑᑎᖃᑦᑎᐊᕐᒪᖔᑕ, 

ᐋᓐᓂᐊᖅᑕᐃᓕᓕᕆᔨᒃᑰᓪᓗᑕᑦᑕᐅᖅ 

ᐃᖅᑲᐅᒪᐃᓐᓇᕈᒪᒻᒥᒐᑦᑕ ᖃᐅᔨᓴᖃᑦᑕᕐᓂᖅ 

ᐱᐅᓱᒋᓪᓗᑎᒍ, ᑭᓯᐊᓂᓕ ᑮᓇᐅᔭᐃᑦ 

ᐊᓂᐊᑎᑦᑕᕈᑦᑎᒍ ᓄᓇᓕᓐᓄᑦ 

ᐊᑐᖅᑕᐅᒍᓐᓇᖅᓯᓛᕐᖓᑕ 

ᐱᒻᒪᕆᐅᓂᖅᓴᐅᑎᖃᑦᑕᕐᒥᒐᑦᑎᒍ. ᑖᒃᑯᐊ ᒪᕐᕉᒃ 

ᓇᓕᕇᑦᑎᒐᓱᐊᖃᑦᑕᕋᑦᑎᒍ ᐃᑲᔪᖅᓱᐃᒍᒪᓪᓗᑕ 

ᑎᒥᐅᔪᓂᑦ, ᐊᒻᒪᑦᑕᐅᖅ ᐅᓂᒃᑳᕌᕐᔪᖁᕙᒃᑭᓪᓗᑎᒍ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᖒᑦ): ᑐᒡᓕᐊ ᑭᖓᓪᓕᖅᐹᕐᓗ 

ᐊᐱᖅᑯᑏᑦ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᒥᓂᔅᑕ.  

ᖁᔭᓐᓇᒦᒃ ᑕᒪᒃᑯᐊ ᐱᔭᕐᓂᖅᑎᑕᐅᕙᓪᓕᐊᖕᒪᑕ 

ᓄᓇᓕᖕᓄᑦ ᐱᔪᓐᓇᖁᓪᓗᒋᑦ.  

 

(ᑐᓵᔨᑎᒍᑦ) ᐅᖃᖅᑏ, ᐊᕐᕌᒍᐃᑦ 8  

ᐊᓂᒍᖅᑎᓪᓗᒋᑦ, ᐅᑐᐱᕆ 22, 2015-ᖑᑎᓪᓗᒍ,  

ᓯᕗᓕᖅᑎ ᓄᓇᕗᒻᒥ ᑕᐃᔅᓱᒪᓂ 

ᐊᒃᓱᕈᕐᓇᕐᓂᕋᐃᓕᓚᐅᖅᓯᒪᖕᒪᑦ ᐃᒻᒥᓃᖃᑦᑕᖅᑐᑦ 

ᓄᓇᕗᒻᒥ ᐱᓪᓗᒋᑦ. ᑖᒃᑯᐊ 

ᐸᕐᓇᒃᓯᒪᖃᑦᑕᖅᑑᒐᓗᐊᑦ ᐊᐅᓚᔾᔭᐃᔾᔪᑎᒃᓴᓂᒃ 

ᐊᑐᓕᖅᑎᑦᑎᓇᓱᑦᑐᑎᑦ ᑭᓯᐊᓂ 

ᐱᔭᕇᖅᑕᐅᓯᒪᖅᑰᔨᖏᒻᒪᑕ ᑖᒃᑯᐊᓗ 

ᐱᐅᖏᓐᓂᖅᓴᐅᓕᖅᐸᓪᓕᐊᓪᓗᑎᒃ.  

 

ᒥᓂᔅᑕ ᐅᖃᐅᔾᔨᔪᓐᓇᖅᐹ ᐸᕐᓇᐅᑎ ᑕᐃᓐᓇ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᓴᖅᑭᑕᐅᓂᐊᕐᒪᖔᑦ 

ᐊᒻᒪᓗ ᐅᓂᒃᑳᕌᕐᔪᒍᓐᓇᖅᐹ ᓄᑖᓂᒃ 

ᐃᓱᒪᒐᔪᒃᓯᒪᔪᓂᒃ ᖃᓄᖅ ᐱᐅᓯᖃᕐᓂᐊᕐᒪᖔᑕ 

ᐊᑐᓕᖅᑎᑦᑎᓇᓱᒃᑎᓪᓗᒋᑦ ᑕᒪᑐᒥᖓ 

ᐋᓐᓂᕐᓇᖅᑐᓪᓚᕆᖕᒥᒃ ᐅᕙᑦᑎᓐᓄᓕᒫᖅ 

ᐊᒃᑐᐃᓂᖃᖅᑐᒥᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᖒᑦ): ᒥᓂᔅᑕ ᑲᒪᒋᔭᖃᖅᑐᖅ  

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᐃᓅᓯᕐᒧᑦ 

ᑭᐱᓯᑦᑕᐃᓕᒪᑎᑦᑎᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᐊᒻᒪᓗ ᐅᑎᕐᕕᒋᓗᒍ ᑭᐅᒡᒍᑎᒐ,  

ᐅᐱᒋᕙᔅᓯ ᑕᐃᒃᑯᐊ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

ᑮᓇᐅᔭᖃᖅᑎᑦᑎᔾᔪᑎᐅᖃᑦᑕᖅᑐᑦ $3,345,000  

ᐊᕐᕌᒍᑕᒫᑦ ᐊᑐᖅᑕᐅᖃᑦᑕᖅᑐᑦ ᐊᒻᒪ 

ᐊᐅᓚᖅᑎᑕᐅᖃᑦᑕᖅᑐᖅ ᓄᓇᕗᒻᒥ ᑎᒥᐅᔪᓄᑦ.  

 

ᐊᒻᒪᓗᑦᑕᐅᖅ ᐱᖃᑖ ᑕᐃᒃᑯᐊ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᐊᐅᓚᔾᔭᐃᔾᔪᑎᒃᓴᓄᑦ 

ᐸᕐᓇᐅᑏᑦ, ᐃᖅᑲᓇᐃᖅᑕᐅᓯᒪᓕᖅᑐᑦ 

ᐸᕐᓇᐅᑎᓕᐅᖅᑕᐅᔪᑦ. 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3213 

ᐱᓕᕆᔨᕗᑦ ᐃᖅᑲᓇᐃᔭᖃᑎᖃᓕᖅᑐᑦ ᑕᐃᒃᑯᓂᖓ 

ᐱᓕᕆᖃᑎᒋᔭᑦᑎᓐᓂᒃ ᐸᕐᓇᐅᑎ 

ᐃᖅᑲᓇᐃᖅᑕᐅᑦᑎᐊᕐᓂᐊᕐᒪᑦ.  

ᐅᑕᖅᑭᑐᐃᓐᓇᓕᖅᑐᒍᑦ ᑕᒪᒃᑯᓂᖓ 

ᓴᖅᑭᑕᐅᓂᒃᓴᕆᔭᖏᓐᓄᑦ, 

ᐊᔭᐅᖅᑐᐃᖏᓐᓇᖅᓯᒪᔪᖓ ᑖᓐᓇ 

ᐱᔭᕇᖅᑕᐅᖁᓪᓗᒍ. ᒪᓕᒐᓕᐅᖅᑎᐅᖃᑎᒐ 

ᐅᖃᕋᑖᕐᒪᑦ, ᐃᓛᒃ ᑖᓐᓇ ᓱᓖᓛᒃ,  

ᐊᐅᓚᔾᔭᒃᑕᐅᔭᕆᐊᓕᒃ ᐱᓕᕆᔭᐅᔭᕆᐊᓕᒃ. 

ᑖᓐᓇᑦᑕᐅᖅ ᐊᔭᐅᖅᑐᖅᑕᐅᒃᑲᓐᓂᕆᐊᓕᒃ 

ᑕᒪᒃᑯᓂᖓ ᓴᖅᑭᑦᑎᕙᓪᓕᐊᓗᑎᒃ ᐅᓄᕐᓂᖅᓴᓂᒃ.  

 

ᑕᒪᒃᑯᓂᖓᓗ ᐅᓂᒃᑳᖁᓪᓗᖓ ᖃᓄᖅ 

ᐃᓗᓕᖃᕐᒪᖔᑕ ᑕᐃᑲ 

ᐅᖃᐅᓯᕆᓗᐊᓚᐅᔪᓐᓇᖏᓐᓇᒃᑯ ᐃᓚᖓᑦ ᑖᓐᓇ 

ᓴᖅᑭᑕᐅᓚᐅᖏᓐᓂᖓᓂᒃ, ᑭᓯᐊᓂ ᐃᓚᒋᔭᖓ 

ᑖᒃᑯᓂᖓ ᑕᐃᒪᓐᓇ ᐃᑲᔪᖅᑐᐃᔭᕆᐊᖃᕐᒪᑕ 

ᑕᐃᒃᑯᓂᖓ LGBTQ2-ᖑᓂᕋᖅᑕᐅᔪᓂᒃ 

ᐊᕐᓇᐅᓂᕐᒥᓄᑦ ᐊᖑᑕᐅᓂᕐᒥᓄᓪᓗ ᓇᓗᓕᐅᖅᑲᔪᑦ 

ᑕᐃᒃᑯᐊ ᐱᔾᔪᑎᒋᓪᓗᒋᑦ. ᑖᒃᑯᐊ ᑕᕝᕙ ᐃᓗᐊᒍᑦ 

ᑕᕝᕙᓂ ᑮᓇᐅᔭᒃᑯᑦ ᐃᑲᔪᕈᑎᓄᓪᓗ ᑖᒃᑯᓂᖓ 

ᐱᑕᖃᒃᑲᓐᓂᕆᐊᖃᕐᓂᐊᖅᑐᑦ ᑕᕝᕙᓂ. ᑖᒃᑯᐊ 

ᐃᓗᐊᓃᖃᓯᐅᑎᓂᐊᖅᑐᑦ ᐊᐅᓚᔾᔭᐃᔾᔪᑎᒃᓴᐃᑦ 

ᐸᕐᓇᐅᑏᑦ ᐃᓗᐊᓂ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ,  

ᐅᖃᖅᑎᑦᓯᔩ. 
 

ᐅᖃᖅᑎ (ᑐᓵᔨᑎᖒᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓕᖕᒧᑦ, ᒥᔅᑕ ᕼᐃᒃᔅ. 
 

ᐊᐱᖅᑯᑦ 535 - 6(2): ᓄᓇᕗᒥ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑐᑭᓯᐅᒪᔾᔪᑏᑦ (Hᐃᒃᔅ) 
 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᓴᕋ ᒥᓂᔅᑕᖓᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᑐᓴᒐᒃᓴᖁᑎᖏᑦ 

ᐱᔾᔪᑎᒋᓗᒋᑦ.   
 

ᐅᖃᖅᑏ, ᑲᓇᑕᒥ ᑕᐃᒃᑯᐊ ᐅᓄᖅᑐᑦ 

ᐅᓄᖅᑐᒻᒪᕆᐊᓘᖕᒪᑕ ᖁᕝᕙᓯᒃᑐᒻᒪᕆᐊᓘᖕᒪᑕ 

ᐊᓐᓂᐊᖃᕐᓇᖏᑦᑐᓕᕆᓂᕐᒧᑦ ᑕᐃᒃᑯᐊ 

ᐅᓂᒃᑳᕆᔭᐅᖃᑦᑕᖅᑐᑦ, ᖃᓄᕐᓗ ᖃᔅᓯᐅᖕᒪᖔᑕ 

ᐋᓐᓂᐊᖅᑐᕕᓃᑦ ᐅᓂᒃᑳᓕᐅᖅᑕᐅᖃᑦᑕᖅᖢᑎᒃ.  
 

ᐅᖃᖅᑏ, ᐃᓚᖓᑦ ᑕᐃᓐᓇ ᓇᐃᓴᖅᑕᐅᓂᑯᐃᑦ 

ᑐᓴᒐᒃᓴᐃᑦ ᑕᐃᒪᓐᓇᐃᑦᑐᓂᒃ ᓴᖅᑭᖅᑕᕌᖓᑕ 

ᐃᑲᔪᖅᑐᐃᔾᔪᑎᖃᖃᑦᑕᕐᒪᑕ ᑮᓇᐅᔭᖅᑐᕈᑎᒃᓴᓂᑦ 

ᐱᓇᓱᑦᑎᓪᓗᒋᑦ ᐋᓐᓂᐊᖃᖅᑕᐃᓕᒪᓂᕐᒧᑦ 

ᑐᕌᖓᓂᐊᖅᑐᓂᑦ ᑮᓇᐅᔭᖅᑐᕈᑎᒃᓴᖏᓐᓂᑦ.  

ᓄᓇᕗᒻᒥᐅᑦ ᑕᐃᒃᑯᓂᖓ ᓈᓴᐃᔨᓂᑦ, ᐃᓛᒃ 

ᓄᐊᑦᑎᔨᓂᑦ ᑐᓴᒐᒃᓴᓂᒃ ᐱᓕᕆᖃᑎᖃᖅᐸᑦ 

ᐊᓐᖑᒪᑦᑎᓂᐊᕋᑦᑕ ᑲᓇᑕᓕᒫᒧᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐊᔾᔨᒌᓕᖅᑎᑕᐅᓯᒪᔪᓂᑦ ᐱᖅᑯᓯᐅᔪᓂᒃ? ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ.  
 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎ 

ᑖᒃᑯᓂᖓ ᐊᐱᕆᒻᒪᑦ. ᑖᒃᑯᓂᖓ ᕿᒥᕐᕈᓇᒃᑎᓪᓗᑕ 

ᒐᕙᒪᑐᖃᒃᑯᓐᓂᒃ ᐃᖅᑲᓇᐃᔭᖃᑎᒋᓪᓗᒋᑦ 

ᑖᒃᑯᓂᖓ ᓄᐊᑦᑎᖃᑦᑕᕐᓂᕐᒥᒃ ᑐᓴᒐᒃᓴᓂᒃ, ᑖᓐᓇ 

ᐃᔨᒋᔭᐅᓂᖅᓴᐅᖕᒪᑦ ᑖᓐᓇᓗᑦᑕᐅᖅ ᐃᑲᔪᖅᑐᖅᖢᒍ, 

ᑕᒪᒃᑯᐊ ᑐᓴᒐᒃᓴᐃᑦ ᓄᐊᑕᐅᓯᒪᔪᑦ ᓄᓇᕗᒻᒧᑦ, 

ᓄᓇᕗᒻᒥᐅᓪᓗ ᐋᓐᓂᐊᕐᓂᕆᖃᑦᑕᖅᑕᖏᑦ. ᑖᒃᑯᐊ 

ᐃᓅᓕᓴᖅᑕᐅᖃᑦᑕᖅᑐᑦ ᑕᑯᔅᓴᐅᑎᑦᑎᑦᑎᐊᖅᑐᑦ 

ᓄᓇᕗᒻᒥ ᑭᓐᖒᒪᔭᖏᓐᓂᒃ 

ᐃᑲᔪᖅᑕᐅᔾᔪᑎᒃᓴᖃᒃᑲᓐᓂᕆᐊᖃᕐᒪᑦ. ᒪᓕᒐᓕᐅᖅᑎ 

ᖁᔭᓕᑦᑎᐊᖅᐸᕋ ᑖᒃᑯᓂᖓ ᓴᖅᑭᑦᑎᒻᒪᑦ ᑕᒪᒃᑯᐊ 

ᑐᓴᒐᒃᓴᐃᑦ ᓄᐊᑕᐅᔪᑦ ᖁᕝᕙᓯᒃᑐᒻᒪᕆᐊᓘᖕᒪᑕ 

ᓄᐊᑕᐅᓂᑯᒃ ᑐᓴᒐᒃᓴᖁᑎᖏᑦ. 

ᐅᓂᒃᑳᓕᐅᖅᑕᐅᖃᑦᑕᖅᑐᑦ ᑕᐃᒃᑯᐊ 

ᐊᔾᔨᐊᑲᓴᑐᐃᓐᓇᕆᔭᖏᑦ ᑕᒪᒃᑯᐊ ᒐᕙᒪᖏᑦ 

ᐊᒡᒍᑦᑐᖅᓯᒪᓂᕆᔭᖓᑕ ᐱᐅᓯᕆᖃᑦᑕᖅᑕᖏᓐᓂᑦ, 

ᐃᓚᖏᓐᓂᒃ ᑲᒪᔪᓐᓇᖏᓐᓇᑦᑕ. ᑖᒃᑯᐊ 

ᑲᑎᓐᖓᐅᕈᓘᔭᖅᖢᑎᒃ.  
 

ᑮᓇᐅᔭᖁᑎᖃᓐᖏᓇᑦᑕ ᑕᐃᒪᓐᓇ 

ᐃᓗᓕᑯᓘᔭᖃᓪᓚᕆᑦᑐᓂᒃ ᓇᓗᓇᐃᒃᑯᑕᓂᒃ 

ᐱᑕᖃᕈᓐᓇᕐᒪᑦ. ᓲᕐᓗ ᐋᓐᑎᐅᕆᔪᒥᐅᑎᑐᑦ 

ᐱᔪᓐᓇᖏᓐᓇᑕ, ᑭᓯᐊᓂ ᐊᕐᕌᒍᑦ ᐊᓂᒍᖅᑐᑦ 

ᕿᒥᕐᕈᓇᓚᐅᖅᖢᒋᑦ ᐃᖅᑲᓇᐃᔭᖅᑎᑖᖅᐸᓪᓕᐊᔪᒍᑦ 

ᐱᕙᓪᓕᐊᑎᑕᐅᑎᓪᓗᒋᑦ ᑐᓴᒐᒃᓴᐃᑦ ᑕᒪᒃᑯᐊ 

ᓄᐊᑕᐅᕙᓪᓕᐊᔪᑦ ᐋᓐᓂᐊᖅᑐᓕᕆᔾᔪᑎᐅᖃᑦᑕᖅᑐᑦ,  

ᑕᐃᒃᑯᓄᖓ ᑐᕌᖅᐸᓪᓕᐊᔪᒍᑦ ᑐᓴᒐᒃᓴᓂᒃ 

ᓄᐊᑦᑎᒃᑲᓐᓂᕐᓂᕐᒥᒃ, ᑭᓯᐊᓂᓕ 

ᐅᓄᖅᑐᒻᒪᕆᐊᓗᓐᓂᒃ ᐃᖅᑲᓇᐃᔭᕆᐊᖃᕐᓂᐊᕋᑦᑕ 

ᑖᒃᑯᐊ ᐸᕐᓇᑦᑕᐅᑦᑎᐊᖁᓪᓗᒋᑦ, 

ᓄᐊᑦᑎᖃᑦᑕᖁᓪᓗᒋᑦ, ᐋᓐᓂᐊᖃᖅᑐᑦ 

ᑐᓴᒐᒃᓴᖁᑎᒋᕙᓪᓕᐊᔭᖏᓐᓂᒃ ᖃᕋᓴᐅᔭᒃᑯᑦ 

ᕿᒥᕐᕈᓇᒃᑕᐅᓗᑎᓪᓗ ᓄᐊᑕᐅᓯᒪᓂᑯᐃᑦ 

ᖃᕋᓴᐅᔭᒃᑯᑦ ᑐᓴᒐᒃᓴᐃᑦ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐅᖃᖅᑎᑦᓯᔩ. 
 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑎ, 

ᒥᔅᑕ ᕼᐃᒃᔅ. 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ 

ᖁᔭᓐᓇᒦᖅᐸᕋ ᑖᓐᓇ. ᒥᓂᔅᑕᖃᐃ 

ᑐᓂᓯᔪᓐᓇᕐᒪᖔᖅ ᖃᓄᐃᑦᑐᓂᒃ ᐃᓚᑰᓂᕆᔭᖏᑦ 

ᓄᐊᑦᑎᑎᓪᓗᒋᑦ ᑐᓴᒐᒃᓴᓂᒃ ᖃᕋᓴᐅᔭᒃᑯᑦ, 

ᐅᖃᐅᓯᖃᖅᑲᐅᒐᒪᐃᓛᒃ ᐊᐱᖅᓱᓕᖅᑎᓪᓗᖓ 

ᐊᔾᔨᒌᓐᖏᒻᒪᑕ ᐱᒋᐊᖅᑎᑕᐅᔪᑦ ᐊᒻᒪ 

ᐱᓕᕆᔭᐅᖃᑦᑕᖅᑐᑦ ᑕᒪᒃᑯᓄᖓ ᐋᓐᓂᐊᖑᑉᐸᑕ 

ᐅᕝᕙᓘᓐᓃᑦ ᐋᓐᓂᐊᖅᑐᓄᓪᓗ ᐃᑲᔪᖅᑐᐃᑉᐸᑕ,  

ᑕᐃᒪᓐᓇ ᑐᑭᓯᓇᖅᓯᑎᑦᑎᔪᓐᓇᖅᐹ ᖃᓄᖅ 

ᓈᓴᖅᑕᐅᓂᑯᐃᑦ ᖃᓄᐃᓕᖓᓕᕐᒪᖔᑕ  

ᑐᕌᒐᒃᓴᓕᐊᖑᔪᓪᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᐊᒻᒪ ᖁᔭᓐᓇᒦᖅᐸᕋ ᑖᓐᓇ ᐊᐱᖅᓱᕐᒪᑦ 

ᒪᓕᒐᓕᐅᖅᑎ.  ᐃᓚᑰᓂᕆᔭᖏᑦ ᑕᐃᒃᑯᐊ 

ᐅᖃᐅᓯᕆᔭᐅᖃᑖᓚᐅᖅᑐᑦ ᑕᐃᑲᓂᖔ 

ᓈᓚᓐᓂᖃᖅᑎᓪᓗᑕ ᑕᒻᒪᖅᓯᒪᔪᖅᓯᐅᖅᑎᒃᑯᑦ 

ᑕᒫᓃᑎᓪᓗᒋᑦ ᑕᒪᒃᑯᓂᖓ ᐅᖃᐅᓯᕆᓚᐅᖅᑕᕗᑦ, 

ᐱᕚᓪᓕᕆᐊᖃᖅᑕᕗᑦ ᓱᓕ ᑕᒪᒃᑯᐊ ᐃᓗᓕᕆᔭᖏᑦ 

ᓇᓗᓇᐃᖅᑕᐅᓚᐅᖅᓯᒪᒻᒪᑕ ᖃᕋᓴᐅᔭᒃᑯ 

ᑕᒪᒃᑯᓂᖓ ᓇᐅᑦᑎᖅᓱᐃᔾᔪᑎᓂᒃ 

ᐱᑕᖃᕆᐊᖃᕐᒥᒐᑦᑕ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᑐᓕᖅᑎᑦᑎᔪᓐᓇᕐᓂᐊᕐᒪᑕ ᑮᓇᐅᔭᓂᒃ 

ᐱᔭᕆᐊᖃᕐᓂᐊᖅᑐᑦ ᑕᒪᒃᑯᓂᖓ 

ᐋᖅᑭᒃᓱᐃᔪᓐᓇᖁᓪᓗᒋᑦ. ᒫᓐᓇᐅᔪᖅ 

ᐃᖅᑲᓇᐃᔭᓕᕋᑦᑕ ᓲᕐᓗ ᖃᕋᓴᐅᔭᒃᑰᖏᑦᑐᖅ 

ᑕᒪᒃᑯᓂᖓ ᑎᑎᕋᖅᐸᓪᓕᐊᖃᑦᑕᖅᑐᒍᑦ, ᑖᓐᓇ 

ᖃᕋᓴᐅᔭᒃᑰᓕᕆᐊᖃᕐᒪᑕ. 

 

ᐊᒻᒪᓗᑦᑕᐅᖅ ᐅᖃᖅᑎ, ᑖᓐᓇᑦᑕᐅᖅ 

ᐱᔭᕆᐊᖃᖅᑕᕗᑦ ᐃᓚᑰᓂᕆᔭᕗᑦ ᑖᒃᑯᓂᖓ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑭᒃᑯᓕᒫᓄᑦ. 

ᓅᑉᐸᓪᓕᐊᔪᒍᑦ ᐸᕐᓇᐅᑎᖃᖁᓪᓗᑕ ᑕᒪᒃᑯᓄᖓ 

ᑭᒃᑯᑐᐃᓐᓇᕐᓂᒃ. 

ᐋᓐᓂᐊᖅᑕᐃᓕᒪᑎᑦᑎᓂᐅᖃᑦᑕᕐᓂᖅ ᑕᒪᓐᓇ 

ᓇᓗᓇᐃᖅᑕᐅᓚᐅᕐᒪᑦ ᓄᕙᕐᔪᐊᕐᓇᖅ 19-ᒧᑦ 

ᑲᐴᑎᐅᖃᑦᑕᖅᑐᑦ ᑕᒪᒃᑯᐊ ᕿᒥᕐᕈᓇᓛᕐᒥᔭᕗᑦ ᐊᒻᒪ 

ᐳᕙᓪᓗᓐᓇᐃᑦ ᓄᓇᕗᒻᒥ, ᑭᓯᐊᓂᓪᓕ ᒫᓐᓇᐅᔪᖅ 

ᐱᑕᖃᓐᖏᑦᑐᒍᑦ ᑲᑎᓐᖓᐅᖅᓯᒪᔪᓂᒃ 

ᖃᕋᓴᐅᔭᓂᒃ ᐱᑕᖃᓐᖏᑦᑐᒍᑦ ᓄᐊᑦᑎᔾᔪᑎᓂᒃ 

ᒐᕙᒪᑐᖃᒃᑯᓐᓄᑦ ᑐᓂᔭᒃᓴᓂᒃ.  

 

ᑕᒡᕙ ᑖᒃᑯᐊ ᐃᓚᑰᓂᕆᔭᕗᑦ ᒫᓐᓇ 

ᐱᖃᕐᕕᒋᓐᖏᑕᕗᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ,  

ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖓᓪᓕᖅᐹᕐᓗ 

ᐊᐱᖅᑯᑏᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᖅᐸᕋᑦᑕᐅᖅ ᑖᓐᓇ ᒥᓂᔅᑕ. ᒥᓂᔅᑕᐅᑉ 

ᐅᓂᒃᑳᓂᒃ ᕿᒥᕐᕈᓇᖃᑦᑕᖅᓯᒪᒐᒪ, ᑲᓇᑕᒥ 

ᑐᓴᒐᒃᓴᓂᒃ ᓄᐊᑦᑎᔨᐅᖃᑦᑕᖅᑐᓂᒃ 

ᓈᐃᓴᖅᑕᐅᓯᒪᓂᒡᓗ ᑕᐃᒃᑯᐊ 

ᐅᖃᐅᓯᕆᔭᐅᔪᓐᓇᖏᒻᒪᑕ ᐃᓄᐃᓴᓗᐊᕐᒪᑕᒎᖅ, 

ᐊᔾᔨᒌᓐᖏᓐᓂᕆᔭᖏᑦ, ᐃᒪᐃᒐᔪᖕᒪᓪᓕ ᑖᒃᑯᐊ 

ᓂᕆᐅᒋᔭᐅᔪᖅ. ᑖᒃᑯᐊ ᑕᐃᒪᓐᓇ ᓄᐊᑦᑎᓯᒪᔪᓂᒃ 

ᑐᓴᒐᒃᓴᓂᒃ ᓂᕆᐅᖃᑦᑕᕐᒪᑕ ᓄᓇᕗᒻᒥ 

ᑐᓯᓂᐊᕐᓂᕐᒪᑕ ᐋᓐᓂᐊᖃᖅᐸᓪᓕᐊᔪᑦ  

ᑐᓴᒐᒃᓴᖏᓐᓂᒃ.   

 

ᑭᖑᓂᑦᑎᓐᓂᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᒃ 

ᑲᑎᒪᔨᐅᖃᑕᐅᔪᖃᓚᐅᖅᓯᒪᖕᒪᑦ ᑐᓴᕈᒪᓪᓗᖓ.  

ᐊᐱᕆᔪᒪᓪᓗᒍ ᒥᓂᔅᑕ ᑕᒪᐃᓕᖓᕚ? 

ᑲᑎᒪᔨᑕᖃᖅᐸ ᓱᓕ? ᑕᐃᒪᓐᓇ 

ᐱᕕᖃᖅᑎᑦᑎᔪᓐᓇᖅᐸᑦ ᐱᔾᔪᑎᒋᔭᖏᑦ ᑕᒪᒃᑯᐊ 

ᑕᐃᒪᓐᓇ ᓄᐊᑕᐅᔪᓐᓇᖏᔾᔪᑎᒋᔭᐅᕙᑦ ᑐᓴᒐᒃᓴᐃᑦ 

ᐅᓂᒃᑲᐅᓯᐅᔭᕆᐊᖃᖅᑐᑦ ᐅᓂᒃᑲᐅᓯᐅᖃᑦᑕᖏᒻᒪᑕ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ  

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᖁᔭᓐᓇᒦᖅᐸᕋᓗ ᐸᖁᓇᖕᒪᑦ ᑖᓐᓇ 

ᑭᓯᐊᓂ ᖃᐅᔨᒪᓐᖏᑦᑎᐊᖅᑐᖓ ᑲᑎᒪᔨᖃᑕᕐᒪᖔᑦ 

ᑭᓯᐊᓂᓕ ᐊᖏᕈᓐᓇᖅᑐᖓ ᖃᐅᔨᓴᕈᒪᒡᓗᒍ 

ᐅᑎᕐᕕᒋᓛᕋᒃᑯ ᑖᓐᓇ ᒪᓕᒐᓕᐅᖅᑎᐅᖃᑎᒋᔭᕗᑦ 

ᑐᓴᒐᒃᓴᓂᒃ ᑐᓂᓛᕋᒃᑯ. ᑖᓐᓇ ᒪᓕᒐᓕᐅᖅᑎ 

ᓴᖅᑭᑦᑎᖕᒪᑦ ᐱᐅᓪᓚᕆᒃᑐᒥᒃ.  ᐄ, 

ᐊᑑᑎᖃᒐᔪᒃᑑᒐᓗᐊᖅ ᐱᔾᔪᑎᖃᒐᔪᒃᑐᒥᒃ ᖃᓄᐃᒻᒪᑦ 

ᐅᓂᒃᑳᕈᓐᓇᖏᒻᒪᖔᑕ ᒐᕙᑐᖃᒃᑯᓐᓄᑦ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᐊᑕᐅᓯᒪᓂᑯᓂᒃ ᓲᕐᓗ ᐃᓄᒋᐊᓐᓂᖅᓴᐃᑦ 

ᑕᐃᒪᐃᒍᓐᓇᕐᒪᑕ ᐋᓐᑎᐅᕆᔪᒥᑦ.  

 

ᑕᐃᒪᓐᓇ ᐱᔪᓐᓇᕐᒪᑕᓕ ᒐᕙᒪᑐᖃᒃᑯᓐᓂᒃ 

ᐃᖅᑲᓇᐃᔭᖃᑎᖃᕈᑦᑕ ᐊᖏᖃᑎᒌᒍᑎᔅᓴᑎᓐᓂᒃ,  

ᑖᒃᑯᐊ ᒪᕐᕈᐃᓐᓇᓪᓗᑎᒃ 

ᑮᓇᐅᔭᖅᑖᕐᕕᒃᓴᕆᓂᐊᖅᑕᖏᓐᓂᒃ, ᑖᒃᑯᐊ ᓲᕐᓗ 

ᐃᓐᓇᑐᖃᖅᐳᑦ ᐊᒻᒪᓗ ᓯᕗᓪᓕᐅᔾᔭᐅᓯᒪᔪᑦ 

ᐋᓐᓂᐊᖃᕐᓇᓐᖏᑦᑐᓕᕆᔾᔪᑕᐅᔪᑦ 

ᓯᕗᓪᓕᐅᔾᔭᐅᓯᒪᔪᑦ ᑲᒪᒋᔭᐅᓪᓗᑎᒃ. ᑕᒡᕙ ᑖᒃᑯᐊ 

ᐊᖏᓂᖅᐹᖑᖕᒪᑕ ᐋᔩᕈᑎᒋᔭᕗᑦ.  

ᑕᐃᒪᐃᓐᓇᐃᑦᑐᓂᒃ ᑐᓂᓯᔪᓐᓇᖏᓐᓇᑦᑕ ᑕᐃᒪᓐᓇ 

ᐅᓄᖅᑎᒋᔪᓂᑦ ᖃᕋᓴᐅᔭᒃᑯ ᑐᓴᒐᒃᓴᓂᒃ 

ᓄᐊᑕᐅᓯᒪᔪᓂᒃ.  

 

ᐋᔩᕈᑎᒋᔭᐅᓚᐅᖅᑐᖅ, ᑮᓇᐅᔭᑐᐃᓐᓇᕐᓄᑦ 

ᑐᕌᖓᓐᖏᒻᒪᑦ, ᑭᓯᐊᓂ ᑕᐃᒃᑯᐊᑦᑕᐅᖅ 

ᐱᓕᕆᖃᑎᒋᔭᕗᑦ ᓄᓇᕗᑦ ᒐᕙᒪᒃᑯᖏᓐᓂᒃ ᖃᓄᖅ 

ᐱᔨᔅᓯᕋᕈᓐᓇᕐᒪᖔᑕ ᓂᕆᐅᓐᓂᖃᑦᑎᐊᕐᓗᑎᒃ 

ᓇᓗᓇᐃᒃᑯᑕᐃᑦ ᑕᒪᒃᑯᐊ ᐱᔭᐅᔭᕆᐊᖃᕐᒪᑕ 

ᐅᓄᖅᓯᒋᐊᖅᑕᐅᔭᕆᐊᖃᕐᒪᑕ 

ᓇᓗᓇᐃᒃᑯᑕᐅᖃᑦᑕᖅᑐᖅ ᓲᕐᓗ ᑕᒪᒃᑯᐊ 

ᑮᓇᐅᔭᖅᑖᕐᕕᒋᖃᑦᑕᕐᓂᐊᖅᑕᕗᑦ, ᑕᒡᕙ ᑖᓐᓇ 

ᑐᓗᖅᑕᐅᑎᒋᖃᑦᑕᖅᑕᕗᑦ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ 

ᐃᒡᓗᓕᒑᕐᔪᒻᒧᓪᓗ, ᒥᔅᑕ ᓴᒻᒧᖅᑐᖅ. 

ᐸᖅᑭᔭᐅᕕᒃ ᑲᖏᖅᖠᓂᕐᒥ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᐅᑉᓛᒃᑯᑦ ᐃᒡᓗᓕᒑᕐᔪᒥᐅᑦ, 

ᑲᖏᖅᖠᓂᕐᒥᐅᓪᓗ.  

 

(ᑐᓵᔨᑎᒍᑦ) ᐅᖃᖅᑏ, ᖁᔭᓐᓇᒦᒃ. 

ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ.  

 

ᐅᖃᖅᑏ,  ᓯᕕᑐᔪᒧᑦ ᐸᖅᑭᕕᐅᖃᑦᑕᖅᑐᖅ 

ᑲᖏᖅᖠᓂᕐᒥ ᐱᔭᕇᖅᑕᐅᕙᓪᓕᐊᓕᕐᒪᑦ 

ᐸᖅᑭᒃᓯᕕᒃᓴᖅ.  ᐅᒃᐱᕈᓱᑦᑐᖓ ᑖᒃᑯᐊ 

ᓄᓇᕗᒻᒦᖏᓐᓇᕈᓐᓇᕐᓂᐊᓕᕐᒪᑕ 

ᐊᐅᓪᓚᖅᑎᑕᐅᖏᓪᓗᑎᒃ. ᑕᐃᒪᓐᓇ ᐊᒃᓱᐊᓗᒃ 

ᐃᓄᐃᑦ, ᐃᓐᓇᑐᖃᐃᑦ ᑕᐃᒪᓐᓇ 

ᓴᐃᒻᒪᑉᐹᓪᓕᕐᓂᐊᖅᑐᖅ ᖃᐅᔨᒍᑎᒃ ᖃᓪᓗᓈᑦ 

ᓄᓇᖓᓐᓄᑦ ᐸᖅᑭᔭᐅᕙᑦᑐᑦ ᐊᔾᔨᖓᓐᓂᒃ 

ᐸᖅᑭᔭᐅᖃᑦᑕᕐᓂᐊᓕᕐᒪᑕ.  

 

ᐅᔾᔨᕈᓱᒃᐳᖓ ᓄᓇᕗᑦ ᒐᕙᒪᒃᑯᑦ ᒫᓐᓇᕋᑖᖑᔪᑦ 

ᐃᓚᒋᐊᕈᑎᒋᓚᐅᖅᑕᖓ ᑳᓐᑐᕌᒐᒃᓴᓂᑦ 

ᓴᖅᑭᑦᑕᖏᓐᓂᑦ ᐸᖅᑭᕕᒃᓴᐅᓂᐊᖅᑐᒥᑦ 

ᐊᐅᓪᓚᑦᑎᔨᐅᓂᐊᖅᑐ ᓴᖅᑭᑕᐅᓚᐅᕐᒪᑦ ᐊᑦᑑᕝᕙ 

12-ᒥᒃ ᐊᑯᓂᐅᓐᖏᑦᑐᖅ, ᑭᓯᐊᓂ 

ᐅᖓᕙᕆᐊᖅᑕᐅᓚᐅᕐᒪᑦ ᑖᒃᓱᒥᖓ ᑐᓴᒐᒃᓴᒥᒃ 

ᐱᓇᓱᖕᓂᖅ ᐊᑦᑑᕝᕙ 17, 2023.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᖓᒃᑯᑦ ᑳᓐᑐᕌᒐᒃᓴᖅ 

ᓴᖅᑭᑕᐅᓂᐊᕐᒪᖔᖅ ᖃᖓᓗ 

ᒪᑐᐃᖅᑕᐅᓂᐊᕐᒪᖔᖅ ᑖᓐᓇ ᐸᖅᑭᒃᓯᕕᒃᓴᐅᔪᖅ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

  

ᐊᖓᔪᖅᑳᖅ ᐋᕐᓗ ᒪᐃᓐ: ᒪ’ᓇ, ᐅᖃᖅᑎᑦᓯᔩ.  

ᒫ’ᓈᖅᐸᕋᓗ ᒪᓕᒐᓕᐅᖅᑎ ᐊᐱᖅᓱᕐᒪᑦ ᑕᒪᑐᒥᖓ.  

ᑖᒃᑯᐊ ᓄᓇᓕᓐᓄᑦ ᒐᕙᒪᒃᑯᓄᓪᓗ ᐱᔨᑦᓯᕋᖅᑏᑦ 

ᐱᓕᕆᖃᑎᒋᒐᑉᑎᒍᑦ ᑖᑉᑯᐊ ᐊᑭᑦᑐᕋᐅᑎᔪᑦ 

ᒥᒃᓵᓄᑦ, ᐃᓛᒃ ᐊᐱᖅᓲᑎᒋᔭᖓᓄᑦ. ᑖᒻᓇ 

ᐅᒃᑯᐃᖔ’ᒪᑦ Hᐅᓕ ᑕᐃᓐᓇ ᐊᑭᑦᑐᕋᐅᑎᓂᐅᔪᖅ 

ᐅᖃᐅHᐃᕆᓗᐊᕐᓂᖅ ᐊᔪᒐᕋ. ᖃᑯᒍᓪᓗᐊᕕᒃ ᑕᒫᓂ 

ᑕᖅᑭᕆᔭᑉᑕ ᓄᓐᖑᐊᓂ ᐅᒃᑯᐊᕐᕕᒃᓴᓕᐅᒐᓗᐊᖅ 

ᐅᑐᐱᕆ ᓄᓐᖑᐊᓂ, ᑭHᐃᐊᓂ ᖃᑯᒍ 

ᐊᑎᓕᐅᕋᔭᕐᒪᖔᑉᑕ ᐊᖏᖅᑎᑕᐅᔪᖃᕋᔭᕐᒪᖔᑕ 

ᑮᓇᐅᔭᑎᒍᑦ ᑳᓐᑐᕌᖑᓂᕋᖅᑕᐅᓇᔭᖅᑐᒥᒃ  

ᐅᖃᕐᓂᖅ ᐊᔪᖅᑐᖓ.  

 

ᑭᓯᐊᓂ ᑐᐊᕕᕐᓇᖅᑑᓂᖓ ᐃᒃᐱᒋᔭᕗᑦ ᐊᒻᒪ 

ᐱᓕᕆᖃᑎᒋᔭᖅᐳᑦ ᐱᔨᑦᓯᕋᖅᑐᓕᕆᔨᒃᑯᑦ 

ᐃᑉᐱᒍᓱᑦᓯᐊᖅᑑᒐᓗᐃᑦ. ᑭᖑᕙᕆᐊᓐᓈᖅᓯᒪᒻᒪᑦ 

ᓴᓇᔭᐅᓂᕆᔭᖓ. ᑕᒫᓂ ᔮᓐᓄᐊᓕ 2024,  

ᐱᐊᓂᖅᓯᒪᓂᐊᕋᓱᒋᔭᐅᓕᕐᒪᑦ ᑕᐃᓐᓇ ᐃᒡᓗᕐᔪᐊᖅ 

ᓴᓇᔭᐅᓂᖓ. ᑕᖅᑮᑦ ᖄᖏᖅᐸᑕ ᐃᒻᒪᖄ ᐱᖓᓱᑦ, 

ᓯᑕᒪᑦ, ᐅᒃᑯᐃᖅᐸᓪᓕᐊᔫᓪᓗᐊᓕᕋᔭᖅᑐᖅ ᑕᒫᓂ 

2024 ᐅᐱᕐᖓᒃᓵᖑᒋᐊᖅᐸᑦ ᐅᕝᕙᓘᓐᓃᑦ ᐅᑭᐅᖅ, 

ᐅᑭᐅᓐᖑᐊᓂᒋᐊᖅᐸᓘᕝᕙᑭᐊᖅ. ᒪ’ᓇ, 

ᐅᖃᖅᑎᑦᓯᔩ. 

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑎ, 

ᒥᔅᑕ ᓴᒻᒧᖅᑐᖅ ᐊᐱᖅᑯᑎᖕᓄᑦ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᐃᓚᖓ ᐱᔾᔪᑎᒋᔭᖓ ᓯᕕᑐᔪᒥᒃ 

ᐸᖅᑭᒃᓯᕕᐅᖃᑦᑕᖅᑐᖅ ᐅᑭᐅᖅᑕᖅᑐᒥ ᐃᓐᓇᑐᖃᐃᑦ 

ᓄᓇᕗᒻᒥ ᐸᖅᑭᔭᐅᑦᑎᐊᖁᓪᓗᒋᑦ, ᐃᓕᖅᑯᓯᕐᒥᓂᒃ 

ᐊᑐᕐᓗᑎᑦ, ᑐᓵᖃᑦᑕᕐᓗᑎᓪᓗ ᐅᖃᐅᓯᕐᒥᓂᒃ, 

ᓂᕿᒥᖕᓂᒡᓗ ᓂᕆᔪᓐᓇᕐᓗᑎᒃ 

ᐋᓪᓚᐅᖏᑦᑐᒦᓪᓗᑎᓪᓗ ᓄᓇᒥ.  

 

ᒥᓂᔅᑕ ᑐᓂᓯᔪᓐᓇᖅᐹ ᑐᓴᒐᒃᓴᑲᓐᓂᕐᓂᑦ ᖃᓄᖅ 

ᑖᓐᓇ ᓂᕆᐅᒻᒪᖔᖅ 

ᐃᖅᑲᓇᐃᔭᖅᑎᑖᖅᐸᓪᓕᐊᓂᐊᕐᒪᖔᖅ ᑕᐃᖕᓇ 

ᐸᖅᑭᔅᓯᕕᐅᓂᐊᖅᑐᖅ ᖃᓄᕐᓗ ᓄᓇᕗᒻᒥᐅᑦ 

ᑐᓴᖅᑎᑐᓐᓇᖅᐸᐃᑦ ᐃᖅᑲᓇᐃᔭᖅᑎᑕᐅᔪᓐᓇᓛᕐᒪᑕ 

ᑕᐃᑲᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᑖᒃᑯᐊ ᓄᓇᕗᒻᒥᐅᑦ ᐃᖅᑲᓇᐃᔭᕋᔭᖅᑐᑦ 

ᑕᐃᑲᓂ ᐱᒻᒪᕆᐅᓂᐊᖅᑐᖅ ᐅᕙᑉᑎᓐᓄᑦ, 

ᐱᒻᒪᕆᐅᑎᑕᐅᒻᒪᑦ ᑕᒪᓐᓇ ᐊᖏᕈᑎ ᐱᔾᔪᑎᒋᓗᒍ 

ᑳᓐᑐᕌᒃᑖᕋᓱᓐᓂᑦ ᑖᔅᓱᒧᖓ ᐊᐅᓚᑕᐅᓂᖓᓄᑦ.  

 

ᑕᒪᒃᑯᐊᓕ ᓄᓇᓕᓐᓂ ᐃᖅᑲᓇᐃᔭᖅᑎᑦᑎᓂᖅ 

ᐊᒻᒪᓗ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ, ᑕᒪᒃᑯᐊ 

ᓂᕆᐅᒋᔭᐅᓂᐊᖅᑐᑦ ᑳᓐᑐᕌᖃᖅᑐᒧᑦ, ᑕᒪᓐᓇ 

ᐱᕙᓪᓕᐊᑎᓪᓗᒍ, ᓯᕗᒧᐊᑉᐸᓪᓕᐊᒍᑦᑕ, ᐊᒻᒪᓗ 

ᑕᐃᒃᑯᐊ ᑲᔪᓯᑦᑎᐊᕐᓂᖃᕋᔭᖅᑐᑎᒃ ᐃᓄᓐᓂᒃ 

ᐃᖅᑲᓇᐃᔭᖅᑎᖃᕐᓂᕐᒧᑦ ᐅᕝᕙᓘᓐᓃᑦ ᓄᓇᓕᓐᓂ 

ᐃᖅᑲᓇᐃᔭᖅᑎᑦᑎᓂᕐᒧᑦ ᑎᑎᕋᖅᑕᐅᓯᒪᔪᓄᑦ, 

ᑭᓯᐊᓂᓕ ᐊᖏᖃᑎᒋᑦᑎᐊᖅᑕᕋ ᒪᓕᒐᓕᐅᖅᑎᐅᔪᖅ 

ᑕᒪᓐᓇ ᐱᒻᒪᕆᐅᒻᒪᑦ ᐃᓐᓇᒻᒪᕆᐅᔪᓄᑦ 

ᐱᔨᑦᓯᖅᑕᐅᔭᕆᐊᖃᕐᓂᖏᓐᓄᑦ ᐅᖃᐅᓯᕐᒥᒃ 

ᐊᑐᕐᓗᑎᒃ. ᐊᒥᓱᓄᑦ, ᓂᕆᐅᒃᑲᔭᖅᑐᖓ 

ᐃᓄᑦᑎᑑᖓᒐᔭᕆᐊᖓ, ᐊᒻᒪᓗ ᐃᓕᖅᑯᓯᑐᖃᐃᑦ 

ᐃᓗᓕᖏᑦ ᐅᖃᐅᓯᕆᕋᑖᖅᑕᖏᑦ.  

 

ᖁᕕᐊᑦᑐᒻᒪᕆᐅᓚᐅᖅᐳᖓ ᐳᓚᕋᕆᐊᔅᓴᖅ  

ᐃᓪᓗᓕᐅᕐᕕᒻᒥᑦ ᒪᓕᒐᓕᐅᖅᑎᓗ.  

ᑕᐃᑲᓂᖃᑦᑕᖅᓯᒪᕗᖓ ᐊᔾᔨᒌᓐᖏᑦᑐᓂᑦ, 

ᐃᓚᓕᐅᑎᓪᓗᒋᑦ ᒐᕙᒪᑐᖃᒃᑯᑦ 

ᓄᓇᖃᖅᑳᖅᓯᒪᔪᓄᑦ ᐱᔨᑦᓯᖅᑏᑦ ᒥᓂᔅᑕᖓᑦ ᐹᑎ 

ᕼᐊᐃᑑ. ᑕᐃᓐᓇ ᕿᒥᕐᕈᓚᐅᕐᖓᒍ. 

ᒪᓕᒐᓕᐅᖅᑎᕐᔪᐊᕗᑦ ᓗᐊᕆ ᐃᓪᓚᐅᑦ ᐊᒻᒪᓗ 

ᐊᒥᓱᑦ ᒥᓂᔅᑕᐅᖃᑎᕗᑦ ᑕᐃᑲᓃᓯᒪᓕᖅᑐᑦ. ᑕᒪᓐᓇ 

ᐊᒃᓱᐊᓗᒃ ᖁᕕᐊᓇᕐᒪᑦ, ᕿᒥᕐᕈᓪᓗᒍ ᐃᓂᒃᓴᐅᔪᖅ, 

ᐊᒻᒪᓗ ᐊᐅᓚᓂᖓᓄᑦ ᓯᕗᓂᑦᑎᓐᓂᒃ 

ᒪᒥᓴᕐᕕᐅᖃᑦᑕᓂᐊᖅᑐᒥᒃ. ᐃᓚᒌᓄᑦ 

ᓂᕆᕝᕕᒃᑕᖃᖅᐳᖅ ᐃᓚᒌᓂᒃ ᐊᒻᒪ 

ᑲᑎᓐᖓᑎᑦᑎᔪᓐᓇᖅᖢᓂ. ᐊᔾᔨᒌᓐᖏᑦᑐᓂᒃ 

ᐱᔾᔪᑎᖃᐅᖅᑐᖅ ᐃᓂᒃᓴᖅ ᐃᓕᖅᑯᓯᑐᖃᕐᓄᑦ 

ᖃᓄᐃᓕᐅᕈᑎᓄᑦ. ᐄ, ᑖᓐᓇ ᖁᕕᐊᓇᒻᒪᕆᖕᒪᑦ 

ᑖᓐᓇ ᐃᒡᓗ ᐊᑐᖅᑐᒍ ᐊᒻᒪᓗ 

ᐊᔾᔨᓐᖑᐊᖃᖅᑎᑦᑎᓪᓗᓂ ᖃᓄᖅ 

ᓯᕗᓂᒃᓴᐅᓂᐊᖅᑐᒥ ᐊᐅᓚᑕᐅᓂᐊᕐᒪᖔᑕ, ᐊᒻᒪᓗ 

ᖁᔭᓐᓇᒦᖅᐸᕋ ᑖᓐᓇ ᒪᓕᒐᓕᐅᖅᑎ ᐊᐱᖅᓱᕐᒪᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ.   

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᒥᒃ 

ᐃᓚᒋᐊᕈᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ: (ᑐᓵᔨᑎᒍᑦ): ᖁᔭᓐᓇᒦ, ᐅᖃᖅᑏ.  

ᑐᑭᓯᐅᒪᔭᒃᑯᑦ ᓄᓇᕗᑦ ᓯᓚᑦᑐᖅᓴᕐᕕᒃᑯᑦ ᑖᒃᑯᐊ 

ᐃᓕᓐᓂᐊᖅᑎᑦᑎᓚᐅᖅᑐᑦ ᐃᖅᑲᓇᐃᔭᖅᑏᑦ 

ᑲᒪᖃᑦᑕᕋᔭᖅᑐᓂᑦ ᑕᐃᒪᓐᓇᐃᑦᑐᓂᒃ. ᑖᒃᑯᐊ 

ᐃᓕᓐᓂᐊᕌᓂᒃᓯᒪᔪᐃᑦ ᐱᓕᕆᔪᓐᓇᕋᔭᖅᑐᐃᑦ 

ᑕᐃᒪᐃᑦᑐ ᐃᓐᓇᒃᑯᕕᐅᓇᔭᖅᑐᒥᒃ.  

 

ᒥᓂᔅᑕ ᑖᓐᓇ ᐃᖅᑲᓇᐃᔭᕐᓂᖅ ᑖᒃᑯᐊ 

ᐃᓕᓐᓂᐊᖅᓯᒪᔪᐃᑦ ᑲᒪᖃᑦᑕᓂᕐᒧᑦ ᐃᓐᓇᕐᓂᑦ, 

ᑖᒃᑯᐊ ᐃᓐᓇᐃᑦ ᑲᒪᒋᔭᐅᓂᖏᓐᓄᑦ 

ᐃᖅᑲᓇᐃᔭᕈᓐᓇᕐᓗᑎᒃ ᑲᖏᖅᖠᓂᕐᒥ  

ᐃᓐᓇᒃᑯᕕᐅᓂᐊᖅᑐᒥ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒍᑦ) ᐅᖃᕈᓐᓇᖏᑦᑐᖓ ᐃᖅᑲᓇᐃᔮᒧᑦ ᓲᕐᓗ 

ᐃᖅᑲᓇᐃᔮᓪᓚᑦᑖᒥᒃ ᓇᓗᓇᐃᖅᓯᔪᒥᒃ ᐱᔭᕇᖅᑐᓄᑦ 

ᐃᓕᓐᓂᐊᖅᑕᒥᓂᒃ, ᑭᓯᐊᓂᓕ ᐱᑕᖃᑦᑐᖅ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

"ᑭᓯᐊᓂ" ᐊᒻᒪᓗ ᐃᓕᓐᓂᐊᕐᓂᖅ ᐊᒻᒪᓗ 

ᓇᓗᓇᐃᒃᑯᑕᖅᑖᕐᓂᖅ ᐱᑕᖃᑦᑎᑦᑎᒻᒪᑦ 

ᐱᐊᓂᒃᑐᓂᒃ ᐅᕝᕙᓘᓐᓃᑦ ᐃᑲᔪᖅᑕᐅᒍᓐᓇᖅᑐᒥᒃ 

ᐊᓯᖏᓐᓄᑦ ᐱᓇᓱᐊᖅᑐᓄᑦ. ᑳᓐᑐᕌᖅᑎᐅᑉᐸᑦ 

ᐊᐅᓚᑦᑎᓗᑎᑦ ᐅᕝᕙᓘᓐᓃᑦ ᒐᕙᒪᒃᑯᓐᓄᑦ 

ᐊᐅᓚᑕᐅᑉᐸᑦ ᐃᓪᓗ, ᐃᓱᒪᒐᔭᕋᒪ ᑕᐃᒃᑯᐊ 

ᐱᔭᕇᖅᑐᑦ ᐃᖅᑲᓇᐃᔮᖅᑖᕈᓐᓇᑦᑎᐊᕋᔭᕐᒪᑕ 

ᓂᕈᐊᖅᓯᒪᔭᖏᓐᓂᑦ ᓄᑖᒥᑦ ᐃᓪᓗᒥᑦ.  

 

ᐄ, ᑖᓐᓇ ᑭᐅᔾᔪᑎᖁᓐᖏᑕᕋᓗᐊᖓ, ᑭᓯᐊᓂ 

ᒪᓕᒐᓕᐅᖅᑎ ᖃᐅᔨᒪᑦᑎᐊᕐᓂᐊᖅᑐᖅ ᑕᐃᒃᑯᐊ 

ᐱᔭᕇᖅᑐᑦ ᐃᖅᑲᓇᐃᔮᖅᑖᕈᓐᓇᑦᑎᐊᕐᓂᐊᖅᑐᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈᓄᑦ, ᒥᔅ ᐳᕉᔅᑐ. 

 

ᐊᐱᖅᑯᑦ 537 - 6(2): ᓄᓇᓕᓐᓂ 

ᐃᒡᓗᓕᕆᔨᒃᑯᑦ ᑲᑎᒪᔨᖏᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᓯᕗᓪᓕᕐᒥᒃ ᖁᔭᓐᓇᒦᒃ ᒥᔅ ᓄᑕᕋᖅ 

ᐊᐱᖅᑯᑎᒋᖅᑲᐅᔭᖏᑦ ᑕᒪᒃᑯᐊ ᐃᓱᒪᓕᕆᓂᕐᒧᑦ 

ᐅᖃᐅᓯᕆᔭᕗᑦ.  

 

ᐅᓪᓛᒃᑰᕈᒪᑐᐃᓐᓇᖅᑐᖓ ᑭᒃᑯᓕᒫᓄᑦ 

ᑕᑯᓐᓇᖅᑐᓄᑦ ᓈᓚᑦᑐᓄᓪᓗ, ᐅᓪᓗᒥ ᓯᕘᕋᔪᖅ, 

ᐅᖃᐅᑎᒍᓐᓇᕋᒃᑭᑦ, ᐅᖃᖅᑏ, ᐅᓪᓘᒃ ᒪᕐᕉᒃ 

ᐊᓂᒍᓕᖅᑑᓐᓂ, ᓯᕘᕋᔪᒻᒪᕆᐅᓯᒪᒐᒪ, ᐊᒻᒪᓗ 

ᐃᓱᒪᖃᑦᑕᖅᓯᒪᓪᓗᖓ ᐃᑦᑐᓐᓂᒃ, ᐅᕙᓐᓄᑦ 

ᐅᖃᕋᔭᖅᑐᓂ, ᑕᑯᓪᓗᓂ, ᐱᕕᖃᑦᑎᑕᐅᒐᒪ,  

ᑕᐃᒪᐃᓐᖏᑉᐸᑦ, ᐃᓅᓯᐅᑉ ᑲᑉᐱᐊᓱᖕᓂᖓ 

ᑕᐃᒪᐃᑐᐃᓐᓇᕆᐊᓕᒃ. 

 

ᑕᒪᓐᓇ ᐱᔾᔪᑎᒋᓪᓗᒍ, ᐅᖃᖅᑏ, 

ᐊᐱᖅᓱᕈᓐᓇᖅᓯᓂᐊᕋᒪ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᓐᓄᑦ ᐅᓪᓛᖅ, ᐊᒻᒪᓗ 

ᐃᓱᒫᓘᑎᖃᕐᒪᑕ ᐱᒻᒪᕆᐅᓂᖓᓂᒃ 

ᓄᓇᓕᖕᓂ ᐃᒡᓗᓕᕆᔨᒃᑯᑦ ᓄᓇᕗᒻᒥ.  

 

ᔪᓚᐃ 28-ᖑᑎᓪᓗᒍ ᑕᒫᓂ ᐊᕐᕌᒍᒥ, ᒥᓂᔅᑕ 

ᑐᓴᖅᑎᑦᑎᓚᐅᕐᒪᑦ ᑎᒃᑯᐊᖅᓯᑲᐃᓐᓇᕐᓂᐊᕐᓂᕐᒥᓂᒃ 

ᓄᑖᓂᒃ ᑲᑎᒪᔨᒃᓴᓂᒃ ᐃᖃᓗᐃᑦ 

ᐃᒡᓗᓕᕆᔨᒃᑯᖏᓐᓄᑦ, ᐊᒥᓲᓂᖅᓴᐃᑦ 

ᐊᖓᔪᖅᑲᐅᑎᐅᔪᑦ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ. ᑐᓴᖅᑎᑦᑎᑎᓪᓗᒍ, ᒥᓂᔅᑕ 

ᐅᖃᓚᐅᖅᓯᒪᔪᖅ ᐊᐱᕆᓚᐅᕐᓂᕋᖅᖢᓂ ᓄᑖᓂᒃ 

ᑲᑎᒪᔨᓂᒃ ᑖᒃᑯᐊ ᐅᓪᓗᐃᑦ 90 ᐃᓗᐊᓂ 

ᐋᖅᑭᑦᑎᐊᖅᓯᒪᖁᓪᓗᒋᑦ ᐊᐅᓚᓂᖏᑦ ᐃᖃᓗᖕᓂ 

ᐃᒡᓗᓕᕆᔨᒃᑯᖏᓐᓂ, ᐊᒻᒪᓗ ᐃᕐᖐᓐᓇᖅ 

ᐱᒋᐊᖅᑎᑦᑎᓗᑎᑦ ᓄᑖᓂᒃ ᑲᑎᒪᔨᒃᓴᒥᒃ ᕿᓂᕐᓗᑎᒃ 

ᓄᓇᕗᒥ ᐃᒡᓗᓕᕆᔨᕐᔪᐊᒃᑯᓐᓄ  

ᐃᖅᑲᓇᐃᔭᖅᑎᐅᖏᑦᑐᒥᒃ. 

 

ᐅᖃᖅᑏ, ᐅᑉᐱᕈᓱᑉᐳᖓ ᒥᓂᔅᑕᐅᑉ 

ᐃᓱᓕᕝᕕᖃᖅᑎᓚᐅᖅᑕᖓ ᑕᒪᑐᒧᖓ ᐱᓕᕆᐊᕐᒧᑦ 

ᐱᔭᕇᖅᑕᐅᓛᕐᓗᓂ ᑎᓴᒻᒥᐅᓕᖅᑲᑦ   

ᐱᓇᓱᐊᕈᓯᐅᓛᖅᑐᒥ. ᒥᓂᔅᑕ ᑐᓴᖅᑎᑦᑎᔪᓐᓇᖅᐹ 

ᐅᓪᓗᒥ ᖃᓄᖅ ᐱᕙᓪᓕᐊᓯᒪᓕᕐᒪᖔᑕ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᒋᕙᕋ ᐊᐱᖅᑯᑎᒋᔭᖓ 

ᒪᓕᒐᓕᐅᖅᑎᐅᖃᑎᒻᒪ. ᐅᖃᖅᑏ, 

ᐃᒡᓗᓕᕆᔨᕐᔪᐊᒃᑯᑦ ᑎᒃᑯᐊᖅᓯᓚᐅᖅᑐᑦ 

ᐊᖓᔪᖅᑲᐅᑎᓂᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ 

ᐃᓇᖐᓂᐊᖅᑐᓂᑦ ᑎᒃᑯᐊᖅᑕᐅᓚᐅᖅᓯᒪᔪᓂᒃ 

ᑲᑎᒪᔨᓂᒃ. ᑕᒪᓐᓇ ᑲᔪᓯᕙᓪᓕᐊᖏᓐᓇᖅᐳᖅ 

ᐅᓪᓗᒥ, ᐊᒻᒪ ᐱᓕᕆᐊᖃᖅᐸᓪᓕᐊᕗᒍᑦ 

ᓄᓇᓕᒻᒥᐅᓂᒃ ᑎᒃᑯᐊᖅᑕᐅᔪᒪᔪᓂᒃ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ. ᑕᒪᓐᓇ 

ᐱᓕᕆᐊᖑᐃᓐᓇᖅᑐᖅ, ᐅᖃᖅᑏ. ᓇᑯᕐᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐳᕉᔅᑐ. 

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᖃᐅᔨᒪᖕᒪᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᒫᓐᓇ 

ᐱᓕᕆᐊᕆᓂᐊᖅᑕᖏᑦᑕ ᐸᕐᓇᐅᑎᖏᑦ ᐅᖃᖅᓯᒪᔪᑦ 

ᖃᐅᔨᒪᔨᑕᕐᓂᑦ ᐅᓂᒃᑳᓕᐅᖅᑎᓂᒃ 

ᓴᖅᑭᑦᑎᓂᐊᕐᓂᕋᖅᖢᑎᒃ ᓄᓇᓕᖕᓂ ᐃᒡᓗᓕᕆᔨᒃᑯᑦ 

ᐊᐅᓚᑦᑎᔾᔪᑎᖏᓐᓂᒃ ᖃᓄᖅ ᐃᒡᓗᓕᕆᔨᒃᑯᑦ 

ᐃᒡᓗᖁᑎᖏᑦ ᑐᓂᐅᖅᑲᖅᑕᐅᖃᑦᑕᕐᓂᖏᑦ ᐊᒻᒪ 

ᐋᖅᑭᐅᒪᓂᖏᑕ ᐋᖅᑭᓱᖅᓯᒪᓂᖏᑦ 

ᐱᐅᓯᒋᐊᖅᑕᐅᔪᓐᓇᕐᒪᖔᑕ. ᐱᓕᕆᓂᕐᒧᑦ 

ᐸᕐᓇᒍᑕᐅᔪᖅ ᓇᓗᓇᐃᖅᓯᓯᒪᒻᒥᔪᖅ ᑕᒪᓐᓇ 

ᐱᓕᕆᐊᖑᔪᖅ ᐱᔭᕇᖅᑕᐅᓂᐊᖅᑐᒋᔭᐅᓪᓗᓂ 

ᕿᑎᐊᓂ 2023, ᐊᒻᒪᓗ ᔫᓂᒥ, ᓇᓚᐅᒃᑖᖅᑕᒃᑯᑦ.  

 

ᒥᓂᔅᑕ ᐅᖃᕈᓐᓇᖅᐹ ᐅᓪᓗᒥ ᓴᖅᑭᑦᑎᓂᐊᕐᒪᖔᖅ 

ᕿᒥᕐᕈᓂᐅᓚᐅᖅᑐᒥᒃ ᒪᓕᒐᓕᐅᕐᕕᒻᒧᑦ ᒫᓐᓇ 

ᐅᑭᐊᒃᓵᖅ ᑲᑎᒪᕐᔪᐊᕐᓂᖅ ᐃᓱᓕᓚᐅᖅᑎᓐᓇᒍ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓐᓄᑦ, 

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᔭᕇᕋᓱᑐᐃᓐᓇᕐᓗᖓ 

ᐃᓱᒪᒋᔭᓐᓂᒃ ᐊᐱᖅᑯᑕᐅᖅᑲᐅᔪᒧᑦ, 

ᑐᔅᓯᕋᕐᓂᐊᖅᑯᒍᑦ ᓅᕕᕝᕙ ᐱᒋᐊᕋᑖᖅᑎᓪᓗᒍ 

ᑭᖑᕝᕕᖅᑕᐅᓂᖏᓐᓄᑦ ᑲᑎᒪᔨᐅᔪᑦ, ᐊᒻᒪᓗ ᑕᒪᓐᓇ 

ᐅᖃᐅᑏᓐᓇᕐᓂᐊᖅᑕᕗᑦ ᑕᐃᒃᑯᐊ ᐃᓂᐅᔪᑦ  

ᐃᓐᓄᒐᓱᓐᓂᖏᓐᓂ. 

 

ᐱᔾᔪᑎᒋᓪᓗᒍ ᐅᓂᒃᑳᖅ, ᐅᖃᖅᑏ, ᐊᓯᖏᑎᑐᑦ 

ᐱᓕᕆᕕᐅᔪᓂᑦ ᐊᒻᒪ ᑎᒥᐅᔪᓂᑦ, ᐃᖅᑲᓇᐃᔭᖅᑏᑦ 

ᐊᓯᔾᔨᖃᑦᑕᕐᓂᖏᓐᓄᑦ ᐊᒻᒪ 

ᐃᖅᑲᓇᐃᔭᖅᑎᑭᔅᓱᕐᓂᖏᓐᓄᑦ, ᐊᒻᒪ ᑲᔪᓯᕗᒍᑦ 

ᐱᓕᕆᐊᖃᖅᑐᑕ ᐅᓂᒃᑳᓕᐊᕐᒥᑦ, ᐊᒻᒪ ᓂᕆᐅᑉᐳᖓ 

ᑕᕝᕙᓂ ᑮᓇᐅᔭᑎᒍᑦ ᐊᕐᕌᒍᒥ 

ᑲᔪᓯᒋᐊᕈᓐᓇᕐᓂᐊᕋᑦᑕ ᐊᒻᒪ ᓇᓗᓇᐃᖅᓯᓗᑕ 

ᐃᓚᖏᓐᓂᑦ ᐊᓯᔾᔨᖅᑕᐅᖁᔭᑦᑎᓐᓂᑦ ᐅᕝᕙᓘᓐᓃᑦ 

ᐋᖅᑮᒋᐊᕐᓗᑕ ᓄᓇᕗᒻᒥ ᐃᓪᓗᓕᕆᔨᒃᑯᓐᓂ ᐊᒻᒪ 

ᐃᓪᓗᓕᕆᔨᕐᔪᐊᒃᑯᑦ ᐊᑑᑎᖃᑦᑎᐊᕐᓂᖅᓴᐅᖁᓪᓗᒋᑦ 

ᐱᑕᖃᕆᐊᖃᖁᔭᖏᓐᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ 

ᐃᓚᒋᐊᕈᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖃᑎᖃᓚᐅᕋᒪ ᓂᕈᐊᖅᑎᒋᔭᓐᓂᒃ ᐃᑉᐸᔅᓴᖅ 

ᐊᑲᖅᓴᖏᓐᓂᕆᓚᐅᖅᑕᖓᓂᒃ ᐊᑎᖓᓂᒃ 

ᑐᓂᓯᖃᑦᑕᖅᑐᓂ ᐊᒥᓱᐊᖅᑎᑲᓪᓚᒃ ᐃᖃᓗᓐᓂ 

ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓄᑦ. 

ᖃᐅᔨᒪᓂᖃᑦᑎᐊᖅᑐᖅ ᐊᒻᒪᓗ 

ᐊᑐᖅᓯᒪᓂᖃᑦᑎᐊᖅᑐᓂ  

ᓂᕈᐊᕋᔅᓴᑦᑎᐊᕙᐅᒐᔭᖅᐸᓪᓚᐃᔪᖅ.  

 

ᐅᖃᖅᑏ, ᑎᒃᑯᐊᖅᓯᓂᐊᓕᕌᖓᑕ 

ᑲᑎᒪᔨᐅᓂᐊᖅᑐᓂᒃ ᓄᓇᓕᖕᓂ ᐃᒡᓗᓕᕆᔨᒃᑯᑦ 

ᑲᑐᔾᔨᖃᑎᒌᖏᓐᓄᑦ, ᐅᒃᐱᕈᓱᒃᐳᖓ ᑲᑎᒪᔩᑦ 

ᐃᓚᖃᕆᐊᖃᕐᓂᖏᓐᓂᒃ ᐃᓄᖕᓂᒃ ᐊᔾᔨᒌᓐᖏᑦᑐᓂᒃ 

ᐱᓕᕆᖃᑦᑕᖅᓯᒪᔪᓂᒃ ᐊᒻᒪ ᐊᔪᓐᖏᓐᓂᕆᔭᐅᔪᓂᒃ, 

ᐅᑯᓂᖓᓗ ᐊᑐᖅᑐᐊᖅᑎᐅᖃᑦᑕᖅᓯᒪᓗᑎᒃ 

ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓂ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᒃ 

ᒪᓕᒐᓂᒃ ᐊᑐᕐᓂᐊᕐᒪᖔᑕ ᓄᕕᐱᕆᒥ ᑭᒃᑯᑦ 

ᑎᒃᑯᐊᖅᓯᓂᐊᕐᒪᖔᑕ ᐃᖃᓗᐃᑦ 

ᐃᒡᓗᓕᕆᔨᒃᑯᖏᓐᓄᑦ ᑲᑎᒪᔨᑖᖑᓂᐊᖅᑐᓂᒃ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓐᓄᑦ,  

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᓗᐊᖅᑐᒥᓪᓕ, 

ᐱᒻᒪᕆᐅᓱᒋᕙᕋ ᑲᑎᒪᔨᖃᕈᑦᑕ ᓇᓕᐊᓐᓄᑐᐃᓐᓇᖅ 

ᑲᑐᔾᔨᖃᑎᒌᓄᑦ ᐱᓕᕆᖃᑕᐅᔪᒪᔪᓄᑦ, 

ᖃᐅᔾᔨᑎᖃᖅᑐᓄᑦ, ᑲᑎᒪᔨᑐᐃᓐᓇᐅᖏᑦᑐᓄᑦ 

ᑎᒃᑯᐊᖅᑕᐅᕝᕕᖏᓐᓄᑦ, ᑭᓯᐊᓂ ᐊᒥᓱᓂᒃ 

ᓯᓚᑎᐊᓂ; ᐱᓗᐊᖅᑐᒥ ᐃᓪᓗᓕᕆᓂᕐᒧᑦ.  

 

ᐃᓱᒪᔪᖓ ᓄᖅᑲᕐᕕᒋᒋᐊᖓ ᑭᒃᑯᑦ 

ᐃᓪᓗᑖᖅᐸᒻᒪᖔᑕ, ᐅᕝᕙᓘᓐᓃᑦ ᑭᒃᑯᑦ 

ᐃᓪᓗᑖᖅᐸᖏᑦᑐᑦ, ᐊᒻᒪᓗ ᖃᓄᐃᑦᑐᓂᒃ 

ᐊᑐᐊᒐᕐᓂᒃ ᐋᖅᑭᒋᐊᖅᑕᐅᒋᐊᖃᖅᑲᑦ, ᐊᒥᓱᓂᒃ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᒪᓂᖃᕆᐊᖃᕋᕕᑦ ᐅᕝᕙᓘᓐᓃᑦ 

ᖃᐅᔨᒪᓂᖃᕆᐊᖃᑦᑐᑎᒃ, ᐊᑕᐅᓯᑐᐃᓐᓇᐅᖏᑦᑐᒥᒃ 

ᐃᓄᒻᒥᒃ, ᑭᓯᐊᓂ ᓄᐊᑦᑎᓗᑎᒃ ᐃᓄᓐᓂᒃ.  

 

ᐱᔪᓐᓇᕐᓂᓕᒫᑦᑎᓐᓂ ᐱᓕᕆᓂᐊᖅᐳᒍᑦ 

ᖃᐅᔨᒪᑦᑎᐊᕋᓱᓪᓗᑕ ᑲᑎᒪᔩᑦ ᑎᒃᑯᐊᖅᑕᐅᔪᑦ, 

ᓂᕈᐊᕈᓐᓇᕈᑦᑕ ᐊᖅᑯᓵᕈᓐᓇᖅᑕᑦᑎᓐᓂᒃ; 

ᑕᑯᒐᔪᒃᑲᑦᑕ ᒫᓐᓇ ᐊᒥᓱᓂᒃ ᕼᐋᒻᒪᓚᒃᑯᑦ 

ᑲᑎᒪᔨᖏᓐᓂᒃ ᑎᒃᑯᐊᖅᑕᐅᔪᓂᒃ, ᐅᕝᕙᓘᓐᓃᑦ 

ᐊᒥᒐᖅᓯᔪᓂᒃ ᐃᓕᓐᓂᐊᖅᑐᓕᕆᓂᕐᒧᑦ 

ᑲᑎᒪᔨᕋᓛᓂᒃ, ᑕᐃᒪᓕ ᐊᑐᐃᓐᓇᐅᔪᑦ 

ᓄᖑᓕᖃᑦᑕᕐᒪᑕ ᑭᓇᒥᒃ ᑎᒃᑯᐊᖅᓯᒍᓐᓇᕐᒪᖔᖅᐱᑦ 

ᐅᕝᕙᓘᓐᓃᑦ ᓂᕈᐊᕐᓗᓂ ᐱᔾᔪᑎᒋᓪᓗᒍ 

ᑐᒃᓯᕋᒃᑲᓐᓂᕆᐊᖃᓕᕋᕕᑦ ᐊᒥᓲᓂᖅᓴᓂᒃ 

ᑲᑎᒪᔨᓂᑦ. ᑕᐃᒪᐃᒻᒪᑦ ᐅᖃᐅᓯᕐᓂ, ᐅᖃᖅᑲᐅᒐᒪ 

ᑐᔅᓯᕋᓛᕐᓂᐊᕐᓂᕋᖅᑐᖓ ᓅᕕᕙᒥ ᐊᒻᒪᓗ 

ᒪᑐᐃᖓᑎᓪᓗᒍ ᑭᓯᐊᓂ ᐃᓐᓄᒍᓐᓇᖅᓯᒍᑦᑎᒍ. 

 

ᓂᕆᐅᑦᑎᐊᖅᑯᖓᓕ ᓂᕈᐊᕈᓐᓇᓂᐊᕋᑦᑕ, ᐊᒻᒪᓗ 

ᐊᑐᕐᓂᐊᖅᑕᕗᑦ ᑖᒃᑯᐊ ᒪᓕᒃᑕᐅᔭᕆᐊᖃᖅᑐᑦ 

ᒪᓕᒐᓕᐅᖅᑎᐅᖃᑎᒻᒪ ᐅᖃᐅᓯᕆᕋᑖᖅᑕᖏᑦ, 

ᐊᒻᒪᓗ ᐊᓯᖏᑦ, ᑕᒪᒃᑯᐊ ᐃᓄᐃᑦ ᓂᕈᐊᖅᐸᑦᑕᕗᑦ 

ᐱᔪᒪᓂᖅᐹᖑᖁᓪᓗᒋᑦ ᐃᖃᓗᒻᒥᐅᓂᑦ, ᑕᕝᕙᓂ, 

ᐊᒻᒪᓗ ᐃᓪᓗᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ 

ᑲᒪᒋᔭᕆᐊᓕᖏᑦ ᓯᕗᓂᐊᒍᑦ. 

 

ᓂᕈᐊᕆᐊᓚᐅᓐᖏᓂᑦᑎᓐᓂ, 

ᐅᖃᖃᑎᖃᕐᓂᐊᖅᐳᖓ ᐊᖏᔪᖅᑲᐅᑎᓂᒃ 

ᖃᐅᔨᒪᒋᐊᖁᓪᓗᒋᑦ ᓂᕈᐊᕐᓃᑦ, 

ᑕᐃᑯᓐᖓᓚᐅᓐᖏᓂᑦᑎᓐᓂᑦ, ᒪᓕᒐᖃᕐᓂᐊᕐᒪᑕ 

ᓇᓗᓇᐃᖅᓯᔪᓂᒃ ᐱᐅᓂᖅᐹᓂᒃ ᐃᓱᒪᒋᔭᖃᖅᑐᓂᒃ 

ᐃᖃᓗᒻᒥᐅᓂᑦ ᐃᓪᓗᓕᕆᔨᒃᑯᓐᓂᑦ ᐊᒻᒪ 

ᐊᖏᕐᕋᖃᓐᖏᑦᑐᓂᒃ ᐃᓱᒪᖃᕐᓗᑎᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 538 - 6(2): ᓄᓇᕗᑦ 3000 

ᐃᒡᓗᓕᐅᕐᓂᕐᒧᑦ ᐅᐸᓗᖓᐃᔭᐅᑎ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ 

ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᒥᓂᔅᑕᖓᓐᓄᑦ. 

 

ᐅᖃᖅᑏ, ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ 

ᐊᑕᐅᓯᐊᕐᓇᖓ ᐅᖃᖃᑦᑕᖅᓯᒪᒐᒪ ᒪᓕᒐᓕᐅᕐᕕᒻᒥ 

ᑲᑎᒪᔾᔪᐊᖅᑎᓪᓗᑕ ᐃᓪᓗᑭᔅᓴᕐᓂᖅ ᓄᓇᓕᓐᓂ 

ᑕᓗᕐᔪᐊᕐᒥ ᐊᒻᒪᓗ ᑰᒑᕈᒻᒥ. 

 

ᐅᖃᖅᑏ, ᐃᑲᔪᖅᑐᐃᓪᓚᕆᑦᑐᖓ ᓄᓇᕗᒻᒥ 3000 

ᐸᕐᓇᐅᑎᒥᒃ ᐃᓪᓗᓕᕆᓂᕐᒧᑦ ᐅᐸᓗᖓᐃᔭᐅᑎᓂᒃ 

100-ᓂᒃ ᓄᑖᓂᒃ ᐊᑭᑐᓗᐊᓐᖏᑦᑐᓂᒃ ᐃᓪᓗᓂᒃ  

ᐊᒻᒪᓗ ᓂᐅᕕᐊᔅᓴᐅᒍᓐᓇᖅᑐᓂᒃ ᐃᓪᓗᓂᒃ ᑰᒑᕐᔪᒻᒥ 

ᐊᒻᒪᓗ ᑕᓗᕐᔪᐊᓂ ᐊᕐᕌᒎᓂᐊᖅᑐᓂᑦ. 

  

ᐅᖃᖅᑏ, ᐊᐃᐳᕈᒥ ᑕᒫᓂ ᐊᕐᕌᒍᒥ, ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᑐᓴᖅᑎᑦᑎᓚᐅᕐᒪᑕ 

ᐊᑎᓕᐅᖅᑐᒥᓂᐅᓂᕋᖅᑐᑎᒃ ᑎᑎᕋᐅᔭᕐᓂᕐᒧᑦ 

ᑳᓐᑐᕌᓂᒃ ᓄᓇᕗᒻᒥ ᐃᓪᓗᓕᐅᖅᑎᒃᑯᓐᓄᑦ 

ᐱᕙᓪᓕᐊᑎᑦᑎᔪᒪᓪᓗᑎᒃ 150-ᓂᒃ ᓄᑖᓂᒃ 

ᐃᓪᓗᓂᒃ ᓄᓇᕗᒻᒥ, ᐱᖃᓯᐅᑎᓪᓗᒋᑦ 20-ᖑᔪᑦ 

ᓄᑖᑦ ᐃᓪᓗᐃᑦ ᑕᓗᕐᔪᐊᓂ. 

 

ᐅᖃᖅᑏ, ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ 

ᖃᓄᐃᓕᖓᓕᕐᒪᖔᑕ ᑕᓗᕐᔪᐊᕐᒥᐅᑦ ᐃᓪᓗᔅᓴᖏᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ,  

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᑦᑎᒋᐊᕈᒪᔪᖓ 

ᒪᓕᒐᓕᐅᖅᑎᐅᖃᑎᓂᒃ 2023-ᒥ ᐃᓪᓗᓕᐅᕐᓂᐅᑉ 

ᒥᒃᓵᓄᑦ ᑕᓗᕐᔪᐊᓂ, 20-ᓂᒃ. ᑕᓗᕐᔪᐊᕐᒥ 

ᐃᒡᓗᓕᐅᕐᓂᖅ ᐱᒋᐊᖅᓯᒪᓕᖅᑐᖅ, ᐊᒻᒪᓗ 

ᐃᓚᒋᐊᕈᒪᓪᓗᒍ ᑕᒪᓐᓇ ᐱᒋᐊᖅᑕᐅᓯᒪᓕᕐᒪᑦ 

ᓄᓇᓕᓕᒫᓂ ᐃᒡᓗᓕᕆᔨᕐᔪᐊᒃᑯᑦ 

ᐃᒡᓗᓕᐅᕐᓂᐊᕐᓂᕋᖅᓯᒪᔭᖏᓐᓂᒃ. 

ᐊᔾᔨᒌᓐᖏᑦᑐᓃᑐᑦ  



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᓇᔭᐅᕙᓪᓕᐊᓂᖏᑦ, ᑭᓯᐊᓂ ᒫᓐᓇ 

ᓴᓇᔭᐅᕙᓪᓕᐊᔪᑦ, ᐅᖃᖅᑏ, ᓴᓇᔭᐅᒋᐊᕐᓂᖏᑦ 

ᓇᑎᖏᑦ, ᐊᒻᒪᓗ ᐱᕙᓪᓕᐊᔪᐃᓐᓇᐅᓕᖅᑐᑦ.  

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᐹᖅ ᐃᓚᒋᐊᕈᑦ, ᒥᔅᑕ  

ᖁᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᒃ, ᒥᓂᔅᑕ, ᑭᐅᔾᔪᑎᓐᓄᑦ. ᑕᐃᒪ 

ᐅᖃᖅᑲᐅᒐᒪ ᑖᒃᑯᐊ ᓄᓇᕗᒻᒥ 3000  

ᐃᓪᓗᓕᕆᓂᕐᒧᑦ ᐸᕐᓇᐅᑏᑦ ᐅᖃᖅᓯᒪᖕᒪᑕ 35-ᓄᑦ 

ᑎᑭᓪᓗᒍ ᓄᑖᑦ ᐃᓪᓗᐃᑦ, ᐊᑭᑐᓗᐊᓐᖏᑦᑐᑦ ᐊᒻᒪᓗ 

ᓂᐅᕕᐊᒃᓴᐃᑦ ᓴᓇᔭᐅᓂᐊᖅᑐᑦ ᑰᒑᕐᔪᖕᒥ 

ᐸᕐᓇᐅᑎᒋᔭᐅᑎᓪᓗᒍ. 

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᖓ 

ᓴᖅᑭᑦᑎᓂᐊᕐᒪᖔᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

2024-ᒥ ᓄᓇᓕᖕᓂ ᐃᓪᓗᑖᖅᑎᑕᐅᓂᐊᖅᑐᓂᒃ 

ᐊᒻᒪ ᐃᓪᓗᓕᐅᖅᑕᐅᓂᐊᖅᑐᓄᑦ ᐸᕐᓇᐅᑎᖏᓐᓂᒃ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ, 

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᓄᓇᕗᑦ 3000 

ᐸᕐᓇᐅᑎᖏᑦ ᑕᑯᒍᕕᒋᑦ, ᑕᐃᑲᓂ 

ᓇᓗᓇᐃᔭᐃᓯᒪᔪᑦ ᖃᖓ ᐃᓪᓗᓕᐅᕐᓂᐊᕐᒪᖔᑕ 

ᓄᓇᓕᖕᓂ, ᐃᓚᓕᐅᓪᓗᒍ 2024, 6 

ᓴᓇᔭᐅᓂᐊᖅᑐᑦ ᑰᒑᕈᒻᒥ.  

 

ᐊᒻᒪᓗ ᖄᒃᑲᓐᓂᐊᒍᑦ, ᑖᒃᑯᐊ 

ᓴᓇᔭᐅᕙᓪᓕᐊᑎᓪᓗᒋᑦ ᐃᓚᒃᑲᓐᓂᕈᒪᓂᐊᕐᒥᔭᕗᑦ 

ᑕᐃᒃᑯᓇᓐᖓᑦ ᓄᑦᑕᒐᕐᓂᒃ ᐃᒡᓗᓂᒃ 

ᐃᓪᓗᓕᐅᖅᑎᓄᑦ ᐊᑐᖅᑕᐅᖃᑦᑕᕐᓂᐊᖅᑐᓂᒃ ᐊᒻᒪᓗ 

ᐊᑐᖅᑕᐅᔪᓐᓃᖅᐸᑦ ᓄᓇᓕᖕᓄᑦ 

ᑐᓐᓂᖅᑯᑕᐅᓂᐊᖅᑐᑦ. 

 

ᐱᔪᒪᑉᐸᑦ ᑖᓐᓇ ᒪᓕᒐᓕᐅᖅᑎ, ᑕᐃᒃᑯᐊ ᓄᓇᕗᑦ 

3000 ᐃᓗᓕᑯᓘᔭᓕᓐᓂᒃ ᐊᔾᔨᖏᓐᓂᒃ 

ᑐᓂᓯᔪᓐᓇᖅᑕᕋ ᐱᓯᒪᓐᖏᑉᐸᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ 

ᐃᓚᒋᐊᕈᑦ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐃᐳᕈᒥ ᐃᒡᓗᓕᕆᔨᕐᔪᐊᒃᑯᑦ ᓇᓗᓇᐃᖅᓯᓚᐅᕐᒪᑕ 

ᐊᕙᑎᓂᒎᖅ ᓄᑖᓂᒃ ᐃᒡᓗᓕᐅᕐᓂᐊᖅᑐᑦ 

ᕿᑎᕐᒥᐅᓂ, ᐅᖅᓱᖅᑑᕐᒥ ᑕᒪᑐᒪᓂ ᐊᕐᕌᒍᒥ. 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑕᐃᒃᑯᐊ 

ᐃᒡᓗᓕᐊᕆᔭᐅᓂᐊᖅᓯᒪᔪᑦ? ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ,  

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᕕᐊᓇᓚᐅᖅᐳᖅ ᐊᐅᔭᖅ 

ᓄᓇᓯᓐᓄᑦ ᐳᓛᕆᐊᕈᓐᓇᓚᐅᕋᒪ ᐅᖅᓱᖅᑑᒧᑦ, 

ᐊᒻᒪᓗ ᑕᐃᑲᓂ ᑲᑎᒪᖃᑎᒋᔪᓐᓇᖅᓯᓚᐅᖅᑕᒃᑲ 

ᕼᐋᒻᒪᓚᒃᑯᑦ ᑲᑎᒪᔨᖏᑦ, ᐊᒻᒪᓗ ᐃᒡᓗᓕᕆᔨᒃᑯᑦ.  

 

ᑕᐃᑲᓂᑦᑕᐅᖅ ᐅᓪᓗᓴᐃᓐᓇᖓᓂᒃ,  

ᐅᒥᐊᕐᔪᐊᑕᖃᓚᐅᕐᒥᔪᖅ, ᐊᒻᒪᓗ ᐃᒡᓗᒃᓴᓂᒃ 

ᓂᐅᕋᐃᔪᐊᓘᓚᐅᖅᓯᒪᔪᑦ, ᑕᐃᒃᑯᐊᓗ ᐅᖁᒪᐃᑦᑐᑦ 

ᓄᓇᓯᐅᑏᑦ ᐊᑐᖅᑕᐅᓂᐊᖅᑐᑦ ᐃᒡᓗᓕᐅᓕᖅᑲᑕ,  

ᑕᐃᒪᓐᓇᑦᑕᐅᖅ ᐊᓯᖏᑎᒍᑦ ᓄᓇᓕᖕᓂ  

ᓴᓇᕙᓪᓕᐊᓯᔪᑦ, ᐱᒋᐊᖅᓯᒪᓕᖅᑯᑦ ᐅᖅᓱᖅᑑᕐᒥ 

ᐊᒻᒪᓗ ᐸᕐᓈᕆᔭᐅᓯᒪᔪᓄᑦ ᐊᓐᖑᑎᓯᒪᓪᓗᑎᒃ,  

ᐅᖃᖅᑏ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ ᐊᓇᕕᓗᒃ. 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 539 - 6(2): ᖁᕐᓗᖅᑐᐊᕐᔪᒻᒥ 

ᐊᖅᑯᑎᒃᓴᒧᑦ ᐊᒻᒪᓗ ᑐᓚᑦᑕᑉᕕᒻᒧᑦ 

ᐱᓕᕆᐊᖅ (ᐊᓇᕕᓗᒃ) 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᓪᓗᒥ ᐊᐱᖅᓱᕈᒪᕗᖓ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᒥᓂᔅᑕᖓᓐᓄᑦ.  

 

ᐅᓪᓗᒥ ᑲᔪᓯᒋᐊᒃᑲᓐᓂᕈᒪᖅᑲᐅᒐᒪ ᖁᕐᓗᖅᑐᐊᕐᔪᒻᒥ  

ᐊᖅᑯᑎᒧᑦ ᐊᒻᒪᓗ ᑐᓚᒃᑕᕐᕕᒃᓴᒧᑦ ᐱᓕᕆᐊᒧᑦ, 

ᑕᒪᓐᓇ ᐅᖃᐅᓯᕆᓚᐅᕐᒥᔭᕋ ᐅᐱᕐᖔᒃᑯᑦ 

ᑲᑎᒪᑎᓪᓗᑕ.  

 

ᒥᓂᔅᑕ ᖃᐅᔨᒪᖕᒪᑦ ᑖᓐᓇ ᑐᕌᒐᖃᕐᒪᑦ 

ᓴᓇᔪᒪᓪᓗᑎᒃ ᓯᓚᐃᓐᓇᒃᑯᑦ ᐊᖅᑯᑎᒃᓴᒥᒃ 

ᕿᑎᕐᒥᐅᓂ, ᑕᒪᓐᓇ ᐊᒃᑐᐊᓂᖃᕐᓂᐊᕐᒪᑦ 

ᐅᔭᕋᑦᑎᐊᕙᖃᖅᑐᒥᒃ ᑐᓚᒃᑕᕐᕕᖃᖅᑐᒥᒃ. 

 

ᐅᖃᖅᑏ, ᑕᒫᓂ ᐊᕐᕌᒍᒥ ᒥᓂᔅᑕ ᐊᕿᐊᕈᖅ ᐊᒻᒪᓗ 

ᓯᕗᓕᖅᑎ ᐊᕿᐊᕈᖅ ᑖᒃᑯᐊ ᑲᑎᒪᖃᑕᐅᓚᐅᖅᐴᒃ 

ᒥᐊᓕᒐᐃᑦ ᓄᓇᖓᓐᓂ ᐃᒻᐸᓯᒥ ᐋᑐᕚᒥ 

ᐅᖃᐅᓯᖃᖅᑐᑎᒃ ᖁᕐᓗᖅᑐᐊᕐᔪᒻᒥ ᐊᖅᑯᑎ ᐊᒻᒪᓗ 

ᑐᓚᑦᑕᕐᕕᒻᒥ. ᐊᐱᖅᓱᖅᑎᓪᓗᖓ ᐅᐱᕐᖔᖅ 

ᑲᑎᒪᑎᓪᓗᑕ ᒥᓂᔅᑕ ᐅᖃᓚᐅᖅᓯᒪᒻᒪᑦ 

ᓂᕆᐅᓐᓂᕋᖅᑐᓂ “ᓯᕗᒧᐊᑦᑎᐊᓂᐊᖅᑐᒋᓪᓗᓂᐅᒃ.” 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ 

ᖃᓄᐃᓕᐅᖅᓯᒪᓕᕐᒪᖔᑕ ᑕᖅᑭᑦ 6-ᖑᓕᖅᑐᓂ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ, 

ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᐊᒻᒪᓗ ᖁᔭᓐᓇᒦᒃ ᑖᓐᓇ 

ᐊᐱᖅᑯᑎᒋᒐᖕᓂ. ᐅᓪᓗᒥ ᑕᒪᓐᓇ ᐊᕙᑎᕗᑦ 

ᖃᐅᔨᓴᖅᑕᐅᓯᒪᔪᖅ ᑕᒪᓐᓇ ᐱᓕᕆᐊᕆᔪᒪᔭᕗᑦ 

ᑲᔪᓯᖁᓪᓗᒍ, ᑲᔪᓰᓐᓇᖁᓪᓗᒍᓗ, ᐊᒻᒪᓗ 

ᖁᔭᓐᓇᒦᖅᖢᒋᑦ ᑕᐃᒃᑯᐊ ᐃᖅᑲᓇᐃᔭᖃᑎᒋᔭᕗᑦ 

ᐃᓄᐃᑦ ᑎᒥᖁᑎᖏᑦ, ᑖᒃᑯᐊ ᑐᓴᐅᒪᔾᔪᑎᓂᒃ 

ᓄᐊᓯᒪᔭᕆᐊᓕᖕᓂᒃ ᓄᐊᑦᓯᕙᓪᓕᐊᖕᒪᑕ. 

ᐃᓱᒪᒃᑯᓪᓕ ᑕᒪᓐᓇ ᐃᖏᕐᕋᑦᑎᐊᖅᑐᖅ.  

ᐊᓯᖏᓐᓂᒡᓗ ᐅᑕᖅᑭᔪᒍᑦ ᑖᓐᓇ 

ᑮᓇᐅᔭᖃᖅᑎᑕᐅᖁᓪᓗᒍ, ᒫᓐᓇ ᓱᓕ ᑕᒪᓐᓇ 

ᑲᑎᒪᔾᔪᑎᒋᑲᑕᒃᑕᕗᑦ, ᑕᕝᕙ ᐅᓪᓗᒥᒧᑦ 

ᖃᓄᐃᓕᐅᕈᑕᐅᓯᒪᔪᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, 

ᐊᒻᒪᓗ ᖁᔭᓐᓇᒦᒃ ᑭᐅᒐᕕᑦ. ᑐᒃᑐᓄᑦ ᐊᑐᖅᑕᐅᖕᒪᑦ.  

 

ᑕᒪᑐᒪᓂ ᐅᖃᐅᓯᕆᖃᑦᑕᖅᓯᒪᒐᑦᑎᒃᑯᑦ ᑕᒪᒃᑯᐊ 

ᓄᓇᒥᐅᑕᐃᑦ. ᐃᑲᔫᑎᒋᔭᐅᓪᓚᕆᖃᑦᑕᕐᒪᑕ ᒪᑯᓄᖓ 

ᓴᓗᒪᓂᖅᓴᓄᑦ ᐃᖏᕐᕋᔾᔪᑎᓄᑦ ᓲᕐᓗ 

ᐅᖅᓱᖅᑐᖏᑦᑐᓂᒃ ᐊᒻᒪᓗ ᐅᔭᕋᖕᓂᐊᕐᓂᓕᕆᓂᖅ 

ᐅᑭᐅᖅᑕᖅᑐᒥ ᐊᒃᑐᐃᓂᖃᓪᓚᕆᖕᒪᑦ ᓄᓇᒥᐅᑕᓂᒃ. 

ᐅᐱᕐᖔᖅᓯᐅᖅᑎᓪᓗᑕ ᑖᓐᓇ 

ᐊᐱᖅᑯᑎᒋᓚᐅᖅᓯᒪᒐᑦᑎᒃᑯ ᐊᒻᒪᓗ ᒥᓂᔅᑕ 

ᐅᖃᓚᐅᖅᖢᓂ ᓄᓇᕗᑦ ᒐᕙᒪᒃᑯᒡᒎᖅ ᑮᓇᐅᔭᓂᒃ 

ᐱᓇᓱᒃᑐᑦ ᑕᒪᒃᑯᐊ ᓄᓇᒥᐅᑕᐃᑦ ᐅᔭᕋᖕᓂᐊᕐᓂᕐᓗ 

ᑕᒪᓇ ᐱᕙᓪᓕᐊᑎᑕᐅᓂᐊᕐᒪᑦ ᓄᓇᕗᒻᒥ.  

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᐅᓪᓗᒥ 

ᖃᓄᐃᓕᖓᓕᕐᒪᖔᑦ ᐊᓂᒍᖅᓯᒪᔪᓂᒃ ᐱᖓᓲᔪᖅᑐᑦ 

ᑕᖅᑭᓂᒃ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ,  

ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᕙᓪᓕᐊᓂᐅᔪᖅ ᑕᒪᓐᓇ 

ᐅᖃᐅᓯᕆᓐᓇᖅᑕᕗᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 

ᐊᒻᒪᓗ ᑲᓇᑕᒥ ᐊᕕᒃᑐᖅᓯᒪᔪᓂ. ᑕᒪᒃᑯᐊ 

ᐅᔭᕋᓐᓂᐊᕋᔅᓴᐃᑦ ᐱᔾᔪᑎᒋᓪᓗᒋᑦ, 

ᐊᔭᐅᖅᑐᐃᖃᑦᑕᖅᓯᒪᔪᖓ ᑲᓇᑕᐅᑉ ᒐᕙᒪᒃᑯᖏᓐᓂ 

ᒥᓂᔅᑕᐅᖃᑎᓐᓂᒃ ᑮᓇᐅᔭᓂᒃ ᐊᑐᖁᓪᓗᒋᑦ ᑖᒃᑯᐊ 

ᖁᕐᓗᖅᑐᐊᕐᔪᒥ, ᑖᒃᑯᐊ ᖃᐅᔨᒪᔭᐅᒻᒪᑕ ᐅᔭᕋᐃᑦ, 

ᐊᒻᒪᓗ ᑕᒪᓐᓇ ᖃᐅᔨᒪᑦᑎᐊᕆᐊᖃᖅᑕᕗᑦ 

ᑮᓇᐅᔭᓕᐅᕈᑕᐅᒐᓱᐊᖅᑐᑦ.  

 

ᐊᔭᐅᖅᑐᐃᔨᐅᓯᒪᕗᖓ, ᐊᒻᒪᓗ ᐅᖃᓚᐅᖅᓯᒪᓪᓗᖓ 

ᓄᓇᕗᑦ ᒐᕙᒪᒃᑯᖏᑦ ᐃᓄᑑᓗᑎᒃ 

ᐃᑲᔪᕈᓐᓇᔾᔮᖏᓐᓂᖏᓐᓂᒃ ᓴᓇᑎᓪᓗᒋᑦ, 

ᑕᐃᒪᐃᒻᒪᑦ ᐊᖏᔪᒥᒃ ᑮᓇᐅᔭᓂᒃ ᐊᑐᕆᐊᖃᖅᑐᒍᑦ. 

ᒥᐊᓕᒐᐃᑦ ᓄᓇᖓᓐᓃᓐᖔᕋᓗᐊᖅᑲᑦ 

ᑲᓇᑕᒥᓘᓐᓃᑦ, ᓴᓇᓗᑕ ᓯᔾᔭᖅᐸᓯᒻᒧᑦ, ᑕᒪᓐᓇ 

ᐊᔭᐅᖏᓐᓇᕋᒃᑯ, ᐊᒻᒪᓗ ᖁᕕᐊᒋᕙᒃᑲ 

ᒥᓂᔅᑕᐅᖃᑎᒃᑲ ᑕᐃᒪᐃᖏᓐᓇᕐᒪᑕ. 

  

ᐃᓚᖏᑦ ᐱᕙᓪᓕᐊᓯᒪᔪᑦ ᐊᒻᒪᓗ 

ᕿᒥᕐᕈᔭᐅᕙᓪᓕᐊᓪᓗᓂ ᓄᓇᕗᒻᒥ ᓄᓇᒥᒃ 

ᐊᑐᕐᓂᕐᒧᑦ ᐸᕐᓇᒍᑎ, ᑎᑎᕋᖅᑕᐅᒋᐊᖓᖅᑐᖅ 

ᓄᓇᒥᒃ ᐊᑐᕐᓂᕐᒧᑦ ᐸᕐᓇᒍᑎ, ᒫᓐᓇᐅᔪᖅ 

ᕿᒥᕐᕈᔭᐅᔪᖅ. ᐅᖃᖅᑲᐅᒐᕕᑦ, ᑐᑦᑐᓕᕆᓂᖅ 

ᐱᒻᒪᕆᐅᖃᑕᐅᒻᒪᑦ ᓄᓇᕗᒻᒥ, ᐊᒻᒪᓗ ᑕᒪᓐᓇ 

ᐃᓚᖓ ᕿᒥᕐᕈᔭᐅᑦᑎᐊᕆᐊᖃᖅᑐᓂ ᑕᒪᒃᑯᐊ 

ᐊᑐᖅᑕᐅᓂᐊᖅᐸᑕ. ᓇᓂᓯᔭᕆᐊᖃᕐᓂᐊᖅᑐᒍᑦ 

ᓇᓕᒧᒌᒃᑐᒥᒃ, ᐊᒻᒪᓗ ᑕᒪᓐᓇ ᐊᔭᐅᖏᓐᓇᖅᑕᕋ. 

ᐊᒻᒪᓗ, ᓄᓇᑦᓯᐊᑉ ᒐᕙᒪᒃᑯᖏᑦ, 

ᒫᓐᓇᐅᔪᖅ ᓂᕈᐊᕐᓂᖃᖅᑎᓪᓗᒋᑦ, 

ᐅᖃᐅᓯᖃᓚᐅᕐᒥᔪᑦ ᐱᔾᔪᑎᒋᓪᓗᒍ ᑲᓱᖅᓯᒍᒪᒻᒪᑕ 

ᐊᑐᕆᐊᒥᒃ ᓄᓇᕗᒻᒧᑦ, ᑕᒪᓐᓇᓗ 

ᐊᑐᖅᑕᐅᒻᒪᕆᓕᖅᑐᓂ ᐅᔭᕋᓐᓄᑦ.  

 

ᐊᒥᓱᑦ ᐅᖃᐅᓯᐅᔭᕆᐊᖃᒻᒪᕆᑉᐳᑦ ᓱᓕ, ᐊᒻᒪᓗ 

ᐅᐱᒍᓱᑉᐳᖓ ᐱᖃᑕᐅᔪᓐᓇᕋᒪ ᑭᒡᒐᑐᖅᑎᐅᔪᓂᑦ 

ᑕᕝᕙᓃᑦᑐᓂᒃ, ᐊᒻᒪᓗ ᖁᔭᓐᓇᒦᖅᑲᕋ ᒪᓕᒐᓕᐅᖅᑎ 

ᐊᐱᖅᓱᕐᓂᖓᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ 

ᐃᓚᒋᐊᕈᑦ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᑕᐃᒃᑯᐊ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ 

ᓯᕗᒃᑲᖅᑕᖅᑎᒋᔭᐅᓪᓚᕆᒃᑐᑦ. ᐅᖃᖅᑏ, ᑖᒃᑯᐊᓗ 

ᐃᓚᒋᔭᐅᖃᑕᐅᔪᓐᓃᖅᖢᑎᒃ ᕿᑎᕐᒥᐅᑦ ᐃᓄᐃᑦ 

ᑲᑐᔾᔨᖃᑎᒌᖏᑦ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ 

ᐅᓪᓗᒥ ᓄᑖᓂᒃ ᐃᓚᑖᕐᓂᐊᕐᒪᖔᖏᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ,  

ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᑲᒻᐸᓂᐅᔪᑦ 

ᐃᓕᖔᖅᑐᑦ ᐊᒻᒪᓗ ᓄᓇᒥᒃ ᖃᐅᔨᓴᐃᔪᑦ 

ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᑕᐃᒃᑯᐊ 

ᖃᓄᖅ ᐳᐃᒍᕋᒃᑯ ᑭᓱᒥᒃ ᐊᑎᖃᕐᒪᖔᖏᑦ, ᑭᓯᐊᓂ 

49%-ᓂᒃ ᑎᒍᒥᐊᖅᑐᑦ ᑖᒃᑯᐊ ᕿᑎᕐᒥᐅᑦ ᐃᓄᐃᑦ 

ᑲᑐᔾᔨᖃᑎᒌᖏᑦ. ᑕᐃᒃᑯᐊ ᐃᓕᖔᕐᒪᑕ ᓄᓇᒥᒡᓗ 

ᖃᐅᔨᓴᐃᔨᐅᓕᖅᖢᑎᒃ. ᑕᒪᓐᓇ 

ᐃᖏᕐᕋᑦᑎᐊᖁᔪᓇᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖃᐅᔨᒪᓂᐊᖅᐳᓯ 

ᐊᐱᖅᓱᕐᓇᖅ ᐃᓱᓕᒻᒪᑦ. ᑲᑎᒪᔾᔪᑎᒃᓴᖅ 7. 

ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. 

ᑎᑎᖅᑲᑎᒍᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ. 

ᑲᑎᒪᔾᔪᑎᒃᓴᖅ 9. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. 

ᑲᑎᒪᔾᔪᑎᒃᓴᖅ 10. ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᑦ.  

ᑲᑎᒪᔾᔪᑎᒃᓴᖅ 11. ᑭᐅᔾᔪᑏᑦ ᐊᑎᓕᐅᖅᓯᒪᔪᑎᒍᑦ 

ᑐᒃᓯᕋᐅᑎᓄᑦ. ᑲᑎᒪᔾᔪᑎᒃᓴᖅ 12. ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓄᑦ 

ᐊᓯᖏᓐᓄᓪᓗ. ᑲᑎᒪᔾᔪᑎᒃᓴᖅ 13. ᑎᑎᖅᑲᑦ 

ᓴᖅᑭᑕᐅᓂᖏᑦ. ᒥᔅᑕ ᕼᐃᒃᔅ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 171 - 6(2): ᑎᑎᖅᑲᐃᑦ 

ᐃᓄᓕᕆᓂᕐᒧᑦ ᒥᓂᔅᑕᐅᑉ 

ᑐᖏᓕᖓᓃᓐᖔᖅᑐᑦ ᓇᐅᑦᑎᖅᓱᕐᓂᕐᒧᑦ 

ᒐᕙᒪᒃᑯᑦ ᐊᐅᓚᑕᖏᓐᓂᑦ 

ᑮᓇᐅᔭᖅᑐᕈᑎᒥᓂᕐᓂᓪᓗ ᑲᑎᒪᔨᕋᓛᖏᓐᓄᑦ 

ᑭᐅᔾᔪᑎᒋᓪᓗᒍ ᐊᖏᕈᑕᐅᓚᐅᖅᑐᑦ 

ᓈᓚᓐᓂᖃᖅᑎᓪᓗᒋᑦ ᖃᐅᔨᓴᖅᑎᕐᔪᐊᑉ 

2023-ᒥ ᐅᓂᒃᑳᖓᓂᒃ ᕿᒥᕐᕈᔭᐅᓂᖓᓄᑦ 

ᓱᕈᓰᑦ ᐃᓚᒌᓪᓗ ᐱᔨᑦᑎᖅᑕᐅᓂᖏᓐᓄᑦ 

ᓄᓇᕗᒥ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᑎᑎᖅᑲᓂᒃ ᓴᖅᑭᑦᑎᔪᒪᒐᒪ ᒐᕙᒪᒃᑯᑦ 

ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ 

ᑲᑎᒪᔨᕋᓛᑦ. 

 

ᐅᖃᖅᑏ, ᐅᑯᐊ ᑎᑎᕋᖅᑕᕕᓃᑦ ᐃᓄᓕᕆᔨᒃᑯᑦ 

ᒥᓂᔅᑕᖓᑦᑕ ᑐᖏᓕᐊᓂᒃ, ᒫᓐᓇᕈᓘᓚᐅᖅᑐᖅ 

ᓈᓚᖕᓂᖃᓚᐅᖅᑎᓪᓗᒋᑦ ᑕᒻᒪᖅᓯᒪᔪᖅᓯᐅᖅᑏᑦ 

ᐅᓂᒃᑳᖏᓐᓂᒃ ᐃᓄᓕᕆᔨᒃᑯᑦ 

ᕿᒥᕐᕈᓇᒃᑕᐅᑎᓪᓗᒋᑦ ᓄᓇᕗᒻᒥ 

ᑐᑭᓯᒋᐊᕈᑎᒃᑲᓂᕐᓂᑦ ᐊᑐᐃᓐᓇᐅᑎᑦᑎᓂᕐᒧ 

ᑲᑎᒪᔨᕋᓛᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 13. ᑎᑎᖅᑲᑦ 

ᓴᖅᑭᑕᐅᓂᖏᑦ. 

ᑲᑎᒪᔾᔪᑎᒃᓴᓅᑲᓐᓂᓚᐅᓐᖏᓂᑦᑎᓐᓂ 10-ᒥᓂᓯᒥᒃ  

ᓄᖅᑲᖓᓚᐅᑲᖕᓂᐊᖅᑐᒍᑦ.   

 

ᐃᖅᓱᖅᑏ. 

 

>>ᓄᖅᑲᑲᐃᓐᓇᖅᑐᑦ 10:59ᒧᐊᖅᑎᓪᓗᒍ 11:15ᒧᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒃᑲᓐᓂᓕᕐᒥᒋᔅᓯ 

ᒪᓕᒐᓕᐅᖅᑏᑦ. ᑲᑎᒪᔾᔪᑎᒃᓴᖅ 14. ᒪᓕᒐᓕᐅᖅᑎ 

ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 026 - 6(2): ᑐᓂᔭᐅᓂᖏᑦ 

ᓴᖅᑭᑕᐅᓯᒪᔪᑦ ᑎᑎᖅᑲᐃᑦ 1 - 6(2), 73 - 

6(2), 120 - 6(2), ᐊᒻᒪᓗ 163 - 6(2) 

ᑲᑎᒪᑐᐃᓐᓇᕐᓂᕐᒧᑦ - ᖃᐅᔨᒃᑲᐃᒍᑦ 

(ᓴᕕᑲᑖᖅ) 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖃᐅᔨᒃᑲᐃᕗᖓ ᓇᒡᒐᔾᔭᐅᖑᓕᖅᑲᑦ, ᐅᑐᐱᕆ 23, 

2023-ᒥ, ᐱᒋᐊᖅᑎᑦᑎᓛᕋᒪ ᐱᖁᔨᕗᖔᕈᑎᒥ 

ᐆᒥᖓ: 

 

ᐱᒋᐊᖅᑎᑦᑎᕗᖓ ᒫᓐᓇ, ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᒧᑦ ᐃᖃᓗᐃᑦ-ᑕᓯᓗᒃ, ᑎᑎᖅᑲᑦ 

ᓴᖅᑭᑦᑕᐅᓯᒪᔪᖅ 1-6(2), 73-6(2), 120-6(2), 

ᐊᒻᒪᓗ 163-6(2) ᑐᓂᔭᐅᖁᓪᓗᒍ 

ᑲᑎᒪᑐᐃᓐᓇᓂᕐᒧᑦ 

ᐃᓱᒪᔅᓴᖅᓯᐅᕈᑎᒋᔭᐅᒍᓐᓇᓂᐊᕐᖓᑕ 

ᓇᓪᓕᒃᑭᑕᖅᑕᐅᓗᑎᒃ.  

 

ᐅᖃᖅᑏ, ᓈᒻᒪᓈᓕᖅᑲᑦ ᒪᓕᒐᓕᐅᖅᑎᓕᒫᓄᑦ 

ᐊᖏᖅᑕᐅᒍᒪᓂᐊᖅᑐᖓ ᐱᖁᔨᕗᖔᕈᑎᒐ ᐅᓪᓗᒥ 

ᓴᖅᑭᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 15. 

ᖃᐅᔨᒃᑲᐃᔾᔪᑎᑦ ᐱᖁᔨᕗᖔᕈᑎᑕᖃᕐᓂᐊᕐᖓᑦ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓂᒃ ᒪᓕᒐᒃᓴᑦ. 

ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑏᑦ. 

ᒪᓕᒐᓕᐅᖅᑎᖓ ᐊᕐᕕᐊ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᓕᒐᓕᐅᖅᑎᓕᒫᑦ ᐊᖏᖁᔭᕋᓗᐊᒃᑲ 

ᐱᖁᔨᕗᖔᕈᑎᒐ ᑲᒪᒋᔪᓐᓇᕐᓂᐊᕋᑦᑎᒍ. ᖁᔭᓐᓇᒦᒃ, 

ᐅᖃᖅᑏ.  

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3224 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐊᖏᖅᑕᐅᔪᒪᔪᖅ ᐃᓘᓐᓇᖏᓐᓄᑦ 

ᐱᖁᔨᕗᖔᕈᑎᖓ ᐅᓪᓗᒥ ᓴᖅᑭᒍᓐᓇᓂᐊᕐᖓᒍ. 

ᐊᖏᖅᑭᓰ?  

 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  

 

ᐅᖃᖅᑎ (ᑐᓵᔨᑎᒍᑦ): ᐊᖏᕐᖓᑕ. ᒥᔅᑕ ᓴᕕᑲᑖᖅ, 

ᑲᔪᓯᑐᐃᓐᓇᕆᑦ.  

 

ᐱᒋᐊᖅᑎᑕᖅ 026 - 6(2): ᑐᓂᔭᐅᓂᖏᑦ 

ᓴᖅᑭᑕᐅᓯᒪᔪᑦ ᑎᑎᖅᑲᐃᑦ 1 - 6(2), 73 - 

6(2), 120 - 6(2), ᐊᒻᒪᓗ 163 - 6(2) 

ᑲᑎᒪᑐᐃᓐᓇᕐᓂᕐᒧᑦ (ᓴᕕᑲᑖᖅ)  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ 

ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑏᑦ ᐱᕕᖃᖅᑎᑕᐅᒐᒪ.  

 

ᐅᖃᖅᑏ, ᐃᒪᐃᒻᒪᑦ 6-ᒋᔭᖓᑦ ᓄᓇᕗᒻᒥ 

ᓂᕈᐊᕕᔾᔪᐊᕐᓂᖅ ᐅᑐᐱᕆ 2021-ᒥ ᐊᑐᖅᑕᐅᔪᒻᒪᑦ; 

 

ᐊᒻᒪᓗ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ 

ᐊᖏᖅᓯᒪᒻᒪᑕ ᕿᑎᖓᓃᓕᖅᑎᓪᓗᒋᑦ 

ᕿᒥᕐᕈᔭᐅᖁᔨᓪᓗᑎᒃ ᒪᓕᒐᓕᐅᖅᑎᒋᔭᖓ 6-

ᒋᔭᖓᓂᒃ; 

 

ᐊᒻᒪᓗ ᐃᒪᐃᒻᒪᑦ, ᒪᓕᒐᓕᐅᖅᑎᓕᒫᑦ ᐊᖏᖅᓯᒪᒻᒪᑕ 

ᑖᓐᓇ ᕿᒥᕐᕈᓂᖅ ᑕᖅᑲᒃᑯᓄᖓ 

ᑕᑯᔅᓴᐅᖁᔭᐅᓪᓗᓂ;  

 

ᐊᒻᒪᓗ ᐃᒪᐃᒻᒪᑦ, ᒪᓕᒐᓕᐅᕐᕕᒻᒧᑦ ᓴᖅᑭᑕᐅᓯᒪᔪᖅ 

ᑎᑎᖅᑲᖅ 1 - 6(2), ᑲᑐᔾᔨᓗᑕ 

ᑐᕌᖅᑕᒐᓕᐊᖑᓯᒪᔪᖅ, ᒪᓕᒐᓕᐅᕐᕕᒻᒧᑦ 

ᓴᖅᑭᖅᑕᐅᓚᐅᖅᓯᒪᒻᒪᑦ ᒫᑦᓯ 22, 2022;  

 

ᐊᒻᒪᓗ ᐃᒪᐃᒻᒪᑦ, ᒪᓕᒐᓕᐅᕐᕕᒻᒧᑦ ᓴᖅᑭᑕᐅᓯᒪᔪᖅ 

73 - 6(2), ᒥᓂᔅᑕᐅᑉ ᓂᕆᐅᒋᔭᖏᓐᓄᑦ 

ᑎᑎᖅᑲᐃᑦ, ᓴᖅᑭᖅᑕᐅᔪᒻᒪᑕ ᒪᓕᒐᓕᐅᕐᕕᒻᒧᑦ 

ᓅᕖᕝᕙ 8, 2022; 

 

ᐊᒻᒪᓗ ᐃᒪᐃᒻᒪᑦ, ᒪᓕᒐᓕᐅᕐᕕᒻᒧᑦ ᓴᖅᑭᑕᐅᓯᒪᔪᖅ 

120 - 6(2) ᓄᓇᕗᑦ ᒐᕙᒪᖓᑕ 

ᐱᕙᓪᓕᐊᓂᕆᓯᒪᔭᖓ ᑲᑐᔾᔨᓗᑕ ᑐᕌᖅᑕᒐᖅ 

ᐱᔭᔅᓴᑖᖑᓯᒪᔪᓂᒃ ᓯᕗᓪᓕᐅᖁᔭᐅᓯᒪᔪᓂᒃ, 

ᓴᖅᑭᖅᑕᐅᔪᒻᒪᑦ ᒫᑦᓯ 14, 2023;  

 

ᐊᒻᒪᓗ ᐃᒪᐃᒻᒪᑦ, ᒪᓕᒐᓕᐅᕐᕕᒻᒧᑦ ᓴᖅᑭᑕᐅᓯᒪᔪᖅ 

163 - 6(2) ᓄᓇᕗᑦ ᒐᕙᒪᖓᑕ ᑲᑐᔾᔨᓗᑕ 

ᑐᕌᖅᑕᒐᓕᐊᖑᓯᒪᔪᖅ ᕿᑎᖓᓃᓕᖅᑎᓪᓗᒋᑦ 

ᐅᓂᒃᑳᓕᐊᒥᓃᑦ - ᐱᔭᕇᖅᑕᐅᒍᓐᓇᖅᓯᒪᔪᐃᑦ 

ᓴᖅᑭᖅᑕᐅᔪᒻᒪᑕ ᒪᓕᒐᓕᐅᕐᕕᒻᒧᑦ ᐅᑐᐱᕆ 19, 

2023-ᖑᑎᓪᓗᒍ,   

 

ᒫᓐᓇ ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᐃᖃᓗᐃᑦ-ᑕᓯᓗᒻᒧᑦ, ᑖᒃᑯᐊ 

ᒪᓕᒐᓕᐅᕐᕕᒻᒧᑦ ᓴᖅᑭᑕᐅᓯᒪᔪᑦ 1 - 6(2), 73 - 

6(2), 120 - 6(2) ᐊᒻᒪᓗ 163 - 6(2) 

ᑐᓂᔭᐅᖁᓪᓗᒋᑦ ᑲᑎᒪᑐᐃᓐᓇᓂᕐᒧᑦ 

ᐃᓱᒪᔅᓴᖅᓯᐅᕈᑎᒋᔭᐅᒍᓐᓇᓂᐊᕐᖓᑕ 

ᓇᓪᓕᒃᑭᑕᖅᑕᐅᓗᑎᒃ.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᒥᓂᔅᑕ 

ᒪᓕᒐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 26 - ᐊᔾᔨᒌᓐᖏᑦᑐᑦ ᒪᓕᒐᐃᑦ 

ᐋᖅᑭᒋᐊᖅᑕᐅᓂᖏᓐᓄᑦ ᒪᓕᒐᖅ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᑲᖏᖅᓯᓂᐅᑉ 

ᓂᒋᐊᓄᑦ, ᑖᓐᓇ ᒪᓕᒐᒃᓴᖅ 26,  ᐊᔾᔨᒌᓐᖏᑦᑐᑦ  

ᒪᓕᒐᐃᑦ ᐋᖅᑭᒋᐊᖅᑕᐅᓂᖏᓐᓄᑦ ᒪᓕᒐᖅ,  

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᒥᓂᔅᑕ ᒪᓕᒐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ.  

 

 

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᒃᓴᖅ 28 - ᐋᓐᓂᐊᓗᐊᖅᑐᓄᑦ ᓱᕐᕋᓇᖅᑐᑦ 

ᐄᔭᒐᐃᑦ ᐊᔪᓕᕈᑕᐅᓲᑦ ᐊᒻᒪᓗ 

ᐋᓐᓂᐊᖅᑐᓕᕆᓂᕐᒧᑦ ᐊᑭᓕᖅᑕᐅᕙᑦᑐᑦ 

ᐅᑎᕐᕕᐅᓂᖏᓐᓄᑦ ᒪᓕᒐᖅ - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃᑲᓐᓂᖅ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᖓᓐᓄᑦ 

ᑲᖏᖅᓯᓂᐅᑉ ᓂᒋᐊᓄᑦ ᒪᓕᒐᒃᓴᖅ 28, 

ᓱᕐᕋᓇᖅᑐᐃᑦ ᓴᓐᖏᔪᑦ ᓱᕋᐃᓯᒪᓂᖏᓐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 

ᒪᒥᓴᖅᑕᐅᓂᖏᓐᓄᑦ ᒪᓕᒐᖅ, ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

  

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᒥᓂᔅᑕ ᒪᓕᒐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ 

ᐊᕿᐊᕈᖅ.  

 

ᒪᓕᒐᒃᓴᖅ 29 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᓴᓇᔨᓄᑦ ᐊᒻᒪᓗ ᓄᓇᓕᕆᔨᓄᑦ ᒪᓕᒐᖅ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃᑲᓐᓂᖅ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᖓᓐᓄᑦ 

ᑲᖏᖅᓯᓂᐅᑉ ᓂᒋᐊᓄᑦ ᒪᓕᒐᒃᓴᖅ 29, ᒪᓕᒐᖅ 

ᐋᖅᑭᒋᐊᕆᔾᔪᑎᐅᔪᖅ ᓴᓇᔨᓄᑦ ᐊᒻᒪᓗ 

ᓄᓇᓕᕆᔨᓄᑦ ᖃᐅᔨᓴᖅᑎᓄᑦ ᒪᓕᒐᖅ, 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᒥᓂᔅᑕ ᓄᓇᓕᖕᓄ ᒐᕙᒪᒃᑯᓄᓪᓗ 

ᐱᔨᑦᑎᖅᑎᒃᑯᓐᓄᑦ, ᒥᔅᑕ ᑕᐃᕕᑎ ᔪᐊᓇᓯ.  

 

ᒪᓕᒐᒃᓴᖅ 27 - ᒪᓕᒐᖅ ᐲᖅᑕᐅᖁᓪᓗᒍ 

ᓄᓇᐅᑉ ᐱᕙᓪᓕᐊᑎᑕᐅᓂᖓᓄᑦ ᒪᓕᒐᖅ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᐱᒋᐊᖅᑎᑉᐸᕋ, ᐊᐃᑉᐱᖅᑕᐅᓪᓗᖓ 

ᖁᑦᑎᑦᑑᑉ ᒪᓕᒐᓕᐅᖅᑎᖓᓄᑦ, ᑖᓐᓇ ᒪᓕᒐᒃᓴᖅ 

27, ᒪᓕᒐᖅ ᐲᖅᑕᐅᖁᓪᓗᒍ ᓄᓇᐅᑉ 

ᐱᕙᓪᓕᐊᑎᑕᐅᓂᖓᓄᑦ ᒪᓕᒐᖅ, ᑖᓐᓇ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓯᒪᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ.  

 

ᒪᓕᒐᒃᓴᖅ 30 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᑮᓇᐅᔭᑦ ᐅᑎᖅᑕᖅᑐᓄᑦ ᒪᓕᒐᖅ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, 

ᒪᓕᒐᒃᓴᖅ 30, ᑮᓇᐅᔭᑦ ᐅᑎᖅᑕᖅᑐᓄᑦ ᐱᖁᔭᖓ, 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ.  

 

ᒪᓕᒐᒃᓴᖅ 32 - ᑮᓇᐅᔭᓂᒃ ᐊᑐᖅᑐᒃᓴᓄᑦ 

ᐃᓚᒋᐊᕈᑎᖏᓐᓄᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 

2, 2022-2023 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, 

ᒪᓕᒐᒃᓴᖅ 32, ᑮᓇᐅᔭᓂᒃ ᐃᓚᒋᐊᖅᓯᒍᒪᓂᕐᒧᑦ 

(ᐊᐅᓚᔾᔪᑎᓄᑦ ᐋᖅᑭᐅᒪᐃᓐᓇᕈᑎᓄᓪᓗ) ᒪᓕᒐᖅ,  

ᓈᓴᐅᑎᖓ 2, 2022-2023, ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ. 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᒃᓴᖅ 33 - ᑮᓇᐅᔭᓂᒃ ᐊᑐᖅᑐᒃᓴᓄᑦ 

ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 3, 2023-2024 - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, 

ᒪᓕᒐᒃᓴᖅ 33, ᑮᓇᐅᔭᓂᒃ ᐃᓚᒋᐊᖅᓯᒍᒪᓂᕐᒧᑦ 

(ᐊᑭᑐᔪᖅᑐᕈᑎᔅᓴᓄᑦ) ᒪᓕᒐᖅ, ᓈᓴᐅᑎᖓ 3, 

2023-2024, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ. 

 

ᒪᓕᒐᒃᓴᖅ 34 - ᐱᖁᑏᑦ ᖁᔭᓈᖅᑕᐅᓂᖏᓐᓄᑦ 

ᒪᓕᒐᖅ, 2022-2023 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, 

ᒪᓕᒐᒃᓴᖅ 34, ᐲᔭᐃᔾᔪᑏᑦ ᑮᓇᐅᔭᓕᕆᔾᔪᑎᓂᒃ 

ᐱᖁᑎᒥᓂᕐᓂᑦ 2022-2023, ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᒪᓕᒐᒃᓴᖅ 35 - ᒪᓕᒐᖅ ᐱᔾᔪᑎᒋᓪᓗᒍ 

ᓂᕈᐊᖅᑕᐅᕖᑦ ᓄᓇᕗᒥ - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᒧᑦ ᑲᖏᖅᓯᓂᐅᑉ ᓂᒋᐊᓄᑦ, 

ᒪᓕᒐᒃᓴᖅ 35, ᒪᓕᒐᖅ ᑲᒪᔾᔪᑎᐅᔪᖅ 

ᓂᕈᐊᖅᑕᐅᓯᒪᕕᐅᔪᓂᒃ ᓄᓇᕗᒻᒥ, ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᐃᑦ. ᓈᒻᒪᓴᓐᖏᑦᑐᐃᑦ. ᐱᖁᔨᕗᖔᕈᑎ 

ᑲᔪᓯᔪᖅ. ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ 

ᓴᕕᑲᑖᖅ. 

 

ᒪᓕᒐᒃᓴᖅ 36 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᓄᓇᕗᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᖅ ᐊᒻᒪᓗ 

ᑭᒃᑯᓕᒫᓄᑦ ᓂᕈᐊᕐᓂᐅᖃᑦᑕᖅᑐᓄᑦ ᒪᓕᒐᖅ 

- ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᒧᑦ ᑲᖏᖅᓯᓂᐅᑉ ᓂᒋᐊᓄᑦ, 

ᒪᓕᒐᒃᓴᖅ 36, ᒪᓕᒐᖅ ᐋᖅᑭᒋᐊᖅᓯᔾᔪᑎᐅᔪᖅ 

ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᕐᒥᒃ, ᐊᒻᒪᓗ 

ᑭᒃᑯᓕᒫᓄᑦ ᓂᕈᐊᕐᓂᐅᖃᑦᑕᖅᑐᓄᑦ ᒪᓕᒐᕐᒥ, 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ 

ᑲᔪᓯᔪᖅ.  

 

ᑲᑎᒪᔾᔪᑎᒃᓴᖅ 18. ᐊᐃᑉᐹᓂ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᑦ. ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ 

ᑯᓱᒐᖅ.  

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 32 - ᑮᓇᐅᔭᐃᑦ ᐊᑐᖅᑐᒃᓴᑦ 

ᐃᓚᒋᐊᕈᑎᖏᓐᓄᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 

2, 2022-2023 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᖁᑦᑎᑦᑐᒧᑦ, 

ᒪᓕᒐᒃᓴᖅ 32, ᑮᓇᐅᔭᓂᒃ ᐃᓚᒋᐊᖅᓯᒍᒪᔾᔪᑎ 

(ᐊᐅᓚᔾᔪᑎᓄᑦ ᐋᖅᑭᐅᒪᐃᓐᓇᕈᑎᓄᑦ) ᒪᓕᒐᖅ, 

ᓈᓴᐅᑎᓕᒃ 2, 2022-2023, ᐊᐃᑉᐹᓂᒃ 

ᐅᖃᓕᒫᖅᑕᐅᖁᓪᓗᒍ. 

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᑮᓇᐅᔭᓂᒃ 

ᐃᓚᒋᐊᖅᓯᒪᒍᒪᔾᔪᓯ ᐊᐅᓚᒍᑎᔅᓴᒥᓂᕐᓂᒃ 

ᐋᖅᑭᐅᒪᑎᑦᑎᒍᑎᔅᓴᒥᓂᕐᓂᒃ ᓄᓇᕗᑦ ᒐᕙᒪᖓᑕ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑭᓕᖅᓱᕆᐊᓕᒥᓂᖏᓐᓂᒃ ᒫᑦᓯ 31, 2023-ᒧᑦ 

ᐃᓱᖃᖅᑐᒥᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᐱᖁᔨᕗᖔᕈᑎᐅᑉ ᑐᑭᖓᓄᑦ.  

 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᓴᖅᑐᓕᒫᑦ. 

ᓈᒻᒪᓴᓐᖏᑦᑐᐃᑦ. ᐱᖁᔨᕗᖔᕈᑎ ᑲᔪᓯᔪᖅ ᐊᒻᒪᓗ 

ᒪᓕᒐᒃᓴᖅ 32 ᑲᑎᒪᑐᐃᓐᓇᓂᕐᒨᖅᑕᐅᕗᖅ.  

 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ. 

 

ᒪᓕᒐᒃᓴᖅ 33 - ᑮᓇᐅᔭᐃᑦ ᐊᑐᖅᑐᒃᓴᑦ 

ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 3, 2023-2024 - 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᐅᓪᓗᑐᐃᓐᓇᐅᒻᒪᑦ.  

 

ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᖁᑦᑎᑦᑐᒧᑦ, ᒪᓕᒐᒃᓴᖅ 33, 

ᑮᓇᐅᔭᐃᑦ ᐃᓚᒋᐊᕈᑎᖏᓐᓄᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 3, 

2023-2024, ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᐅᓇ ᒪᓕᒐᒃᓴᖅ ᑮᓇᐅᔭᓂᒃ 

ᐃᓚᒋᐊᖅᓯᒍᒪᔾᔪᑎᐅᔪᖅ ᐊᑭᑐᔪᖅᑐᖅᑐᓄᑦ 

ᐊᑭᓕᐅᑎᒥᓂᖏᓐᓄᑦ ᐃᓱᓕᕝᕕᖃᖅᑐᓄᑦ ᒫᑦᓯ 31, 

2024-ᒥ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᐱᖁᔨᕗᖔᕈᒻᒧᑦ.  

 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. 

ᐱᖁᔨᕗᖔᕈᑎ ᑲᔪᓯᔪᖅ ᐊᒻᒪ ᒪᓕᒐᒃᓴᖅ 33 

ᑲᑎᒪᑐᐃᓐᓇᓂᕐᒧᑦ ᑐᓂᔭᐅᕗᖅ.  

 

ᑲᑎᒪᔾᔪᑎᒃᓴᖅ 19. ᐃᓱᒪᔅᓴᖅᓯᐅᕈᑎᖃᕐᓂᖅ 

ᑲᑎᒪᑐᐃᓐᓇᓂᕐᒥᒃ ᒪᓕᒐᒃᓴᓂᒃ ᐊᓯᖏᓂᓪᓗ. 

ᒪᓕᒐᒃᓴᖅ 31, 32 ᐊᒻᒪᓗ 33, ᒥᔅᑕ ᕼᐃᒃᔅ 

ᐃᒃᓯᕙᐅᑕᐅᓗᓂ.  

 

ᒪᓕᒐᓕᐅᖅᑏᑦ ᐃᔅᓯᕙᐅᑕᖏᓐᓃᖏᓐᓇᖁᔭᒃᑲ ᒫᓐᓇ 

ᐱᒋᐊᑦᑕᐅᑎᒋᔪᓐᓇᕐᓂᐊᕋᑦᑕ ᑲᑎᒪᑐᐃᓐᓇᓂᕐᒥ.  

 

ᐃᖅᓱᖅᑏ.  

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᕼᐃᒃᔅ)(ᑐᓵᔨᑎᒍᑦ): 

ᑲᑎᒪᑐᐃᓐᓇᕐᓂᖅ ᐱᒋᐊᖁᓕᖅᑕᕋ. 

ᑲᑎᒪᑐᐃᓐᓇᓂᕐᒥᒃ ᐅᑯᓂᖓ ᐱᔭᔅᓴᖃᖅᑐᒍᑦ, 

ᒪᓕᒐᒃᓴᖅ 31, 32 ᐊᒻᒪᓗ 33. ᑲᑎᒪᔩᑦ 

ᖃᓄᐃᒍᒪᕙᑦ? ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑲᔪᓯᒍᒪᔪᒍᑦ ᕿᒥᕐᕈᓂᕆᔭᑦᑎᓐᓂ 2024-2025-ᒧᑦ 

ᐊᑭᑐᔪᖅᑐᕈᑎᔅᓴᖏᓐᓂᒃ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᕋᖅᑎᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ 

ᐊᖏᖅᑳᑦ ᑲᔪᓯᒋᐊᕈᓐᓇᕐᓗᑕ ᒪᓕᒐᒃᓴᖅ 31-ᒥ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 31 - ᑮᓇᐅᔭᐃᑦ ᐊᑐᖅᑐᒃᓴᓄᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2024-

2025 - ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᕋᖅᑎᒃᑯᑦ - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᔪᐊᓇᓯ, ᐱᓕᕆᔨᓂᑦ ᐃᕝᕕᑦ ᓴᓂᐊᓃᖁᔨᓂᐊᖅᑮᑦ? 

ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐄᖑᔪᖓ. ᖁᔭᓐᓇᒦᒃ.  

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᑳᑦ 

ᐱᓕᕆᔨᖏᑦ ᓵᖓᓃᖃᑕᐅᖁᓪᓗᒋᑦ ᐃᓕᔅᓯ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, 

ᑖᒃᑯᐊ ᐅᖃᕆᐊᖅᑐᕕᒻᒨᖅᑎᓚᐅᕐᒥᒃᑭᑦ.  

 

ᖁᔭᓐᓇᒦᒃ. ᑎᑎᕋᖅᑕᐅᒍᓐᓇᓂᐊᕐᖓᑕ, ᒥᓂᔅᑕ 

ᔪᐊᓇᓯ, ᐱᓕᕆᔨᑎ ᑭᒃᑰᒻᒪᖔᑎᒃ 

ᓇᓗᓇᐃᕈᓐᓇᖅᑭᒋᑦ?  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᕙᓃᖃᑏᒃᑲ ᒥᓂᔅᑕᐅᑉ 

ᑐᖏᓕᖓ, ᑲᐃᔪᓪ ᓰᓕ ᐊᒻᒪᓗᑦᑕᐅᖅ 

ᑮᓇᐅᔭᓕᕆᔨᖓᑦ, ᒫᓐᑎ ᕼᐃᑭ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 

ᐃᑉᐸᔅᓴᖅ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑏᑦ, 

J-3-ᒦᓚᐅᕋᑦᑕ. $90,879,000. ᒥᔅᑕ ᓯᒪᐃᓚᒃ 

ᐊᐱᖅᓱᕈᓐᓇᖅᓯᕗᑎᑦ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓪᓛᒃᑯᑦ ᒥᓂᔅᑕ ᐃᖅᑲᓇᐃᔭᖅᑎᑎᓪᓗ.  

 

$9 ᒥᓕᐊᓐ ᐊᐱᕆᓕᓚᐅᕋᒪ ᐃᖃᓗᐃᑦ 

ᓄᓇᓕᐸᐅᔭᖓᓄᑦ, ᐅᖃᖅᓯᒪᒻᒪᑦ 

ᐱᐅᓯᕚᓪᓕᖅᑎᑕᐅᓂᖏᑦ ᐃᒥᕐᒧᑦ ᐊᒻᒪᓗ 

ᑭᓈᓗᒻᒧᑦ, ᐊᑐᕆᐊᓄᑦ, ᐊᒻᒪᓗ ᐊᐅᓚᓂᖏᓐᓄᑦ. 

ᒥᓂᔅᑕ ᐅᓂᒃᑳᕆᐊᒃᑲᓐᓂᕈᓐᓇᖅᐹ ᖃᓄᖅ 

ᑐᑭᖃᕐᒪᖔᑦ ᐊᖅᑯᑎᑦ ᐱᐅᓯᒋᐊᖅᑕᐅᖁᓪᓗᒋᑦ 

ᐃᖃᓗᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑮᓇᐅᔭᐃᑦ 

ᐃᓗᐃᒃᑲᐅᓪᓗᑎᒃ ᑐᓂᔭᐅᖃᑦᑕᖅᑐᑦ 

ᐊᕕᖃᑎᒌᒍᑎᓄᑦ ᓄᓇᓕᐸᐅᔭᐃᑦ ᐃᒻᒥᓂᒃ 

ᐃᓱᒪᖅᓱᕐᓂᐊᖅᑐᑦ ᑭᓱᒧᑦ ᐊᑐᖅᑕᐅᓂᐊᕐᒪᖔᑕ 

ᑮᓇᐅᔭᐃᑦ ᑖᒃᑯᐊ ᐱᕕᔅᓯᕈᑎᖃᕐᓗᑎᒃ 

ᓄᓇᖃᖅᑐᓄᑦ ᓄᓇᓕᖅᐸᐅᔭᕐᒥ. ᐊᖅᑯᑎᓄᓪᓗᓐᓃᑦ 

ᑭᓱᑐᐃᓐᓇᕐᓄᑦ ᐊᑐᖅᑕᐅᓂᐊᖅᑐᖅ. ᐃᓚᖏᑦ 

ᑖᒃᑯᐊ ᐊᑐᖅᑕᐅᔪᓐᓇᖅᑐᑦ ᑕᒪᒃᑯᓄᖓ. 

ᐃᓗᐃᒃᑲᐅᓪᓗᑎᒃ 

ᑮᓇᐅᔭᖅᑖᖅᑎᑦᑎᔾᔪᑎᐅᖃᑦᑕᖅᑐᖅ ᐊᓯᖏᓐᓄᓪᓗ 

ᐊᑐᖅᑕᐅᔪᓐᓇᕐᒥᔪᖅ. ᑭᓱᑐᐃᓐᓇᕐᓄᑦ ᑐᕌᖓᓪᓗᑎᒃ 

ᐊᐅᓚᑦᑎᔾᔪᑎᐅᔪᑦ. ᐊᐅᓚᑦᑎᔾᔪᑎᐅᓂᐊᕐᓗᑎᒃ 

ᑮᓇᐅᔭᖅᑐᕈᑎᔅᓴᖓ. ᓄᓇᓕᐸᐅᔭᐃᑦ ᑖᒃᑯᐊ 

ᑮᓇᐅᔭᖅᑖᖃᑦᑕᓐᖏᒻᒪᑕ ᐃᓚᒋᔭᐅᓐᖏᒻᒪᑕ 

ᑖᒃᓰᔭᖅᑎᐅᒐᒥᒃ ᑕᒪᒃᑯᓄᖓ 

ᕼᐋᒻᒪᓚᐅᔾᔪᑎᖃᖅᑐᓄᑦ. ᑕᐃᒪᓐᓇ 

ᑐᓂᓯᖃᑦᑕᖅᑐᒍᑦ ᑕᒪᒃᑯᓂᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᒥᓂᔅᑕ. ᑖᓐᓇ ᑕᕝᕙ ᐱᔾᔪᑎᒋᓪᓗᒍ 

ᐊᐱᖅᑯᑎᒋᔪᒪᖅᑲᐅᔭᕋ. ᐊᖅᑯᑏᑦ 

ᕿᑯᖅᑕᐅᓗᑎᓪᓘᓐᓃᑦ ᑕᒪᒃᑯᐊ ᓇᓖᕌᕈᑎᐅᔪᑦ 

ᐊᑐᖅᑕᐅᔪᓐᓇᖅᑐᓄᑦ. ᐅᓄᕐᓂᖅᓴᑎᒍᑦ ᑖᒃᑯᓂᖓ 

ᕿᑯᖅᑕᐅᖁᔨᖃᑦᑕᕋᑦᑕ ᐊᖅᑯᑎᑦᑎᓐᓂ. 

ᑕᐃᒪᓐᓇᐃᑦᑐᓐᓇᕈᑎᖃᐃ ᓄᓇᕗᑦ ᒐᕙᒪᒃᑯᖏᓐᓄᑦ 

ᐃᑲᔪᖅᑕᐅᓗᑎᒃ ᐊᑲᐅᒐᔭᖅᑐᖅ, ᑭᓯᐊᓂ 

ᓅᓐᓂᐊᖅᐳᖓ ᐊᓯᐊᓄᑦ ᐊᖅᑯᑎᐅᓐᖏᑦᑐᓄᑦ.  

 

ᐃᖃᓗᐃᑦ ᑖᓐᓇ ᑖᒃᓰᔭᖅᑎᐅᖕᒪᑦ ᓄᓇᓕᖅᐸᐅᔭᖅ 

ᓄᑖᕈᕆᐊᖅᓯᓂᐊᕐᒪᑕ ᐃᒥᐅᑉ ᑭᓈᓗᖃᐅᑎᓪᓗ 

ᐱᔪᓐᓇᐅᑎᖏᓐᓂᒃ. ᒐᕙᒪᑐᖃᒃᑯᑦ ᐅᖃᓚᐅᕐᒪᑕ 

$214 ᒥᓕᐊᓐᓂᒡᒎᖅ ᑐᓂᔭᐅᓂᐊᕐᒪᑕ ᐃᖃᓗᐃᑦ 

ᓄᓇᓕᐸᐅᔭᖓᓄᑦ. ᑖᒃᑯᐊ ᑮᓇᐅᔭᐃᑦ 

ᐅᓄᖅᑐᐊᓘᒻᒪᑕ ᖄᒃᑲᓐᓂᐊᒍᓪᓗ 

ᑐᓂᔭᐅᓂᐊᕆᓪᓗᑎᒃ $5 ᒥᓕᐊᓐᓂᒃ ᐊᕐᕌᒍᓄᑦ 

ᑕᓪᓕᒪᓄᑦ ᑐᓂᔭᐅᖃᑦᑕᓂᐊᕐᓗᑎᒃ. ᑖᓐᓇ 

ᐅᓄᖅᑐᖅ ᓲᕐᓗ ᐃᑲᔪᖅᑐᐃᑐᐃᓐᓇᖅᑐᖅ 

ᓄᓇᓕᐸᐅᔭᒥ ᓄᓇᕗᑦ ᒐᕙᒪᒃᑯᖏᑦ ᑖᒃᑯᓂᖓ 

ᓴᓇᒋᐊᖃᓚᐅᖅᑕᖏᓐᓂᑦ ᓴᓇᓚᐅᓐᖏᒻᒪᑕ 

ᐃᑲᔪᖅᑐᐃᕚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ.  

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐ, ᑮᓇᐅᔭᐃᑦ ᑖᒃᑯᐊ 

ᐃᖃᓗᐃᑦ ᑖᒃᓰᔭᖅᑎᐅᖕᒪᑕ ᓄᓇᓕᐸᐅᔭᖁᑎᖏᑦ 

ᑖᒃᓰᔭᐃᖃᑦᑕᖅᖢᑎᒡᓗ ᓄᓇᓕᖅᐸᐅᔭᐅᓂᖏᑦ 

ᐱᔾᔪᑎᒋᓪᓗᒋᑦ ᓄᓇᕗᒻᒥ ᐱᔪᓐᓇᖅᑎᑕᐅᓐᖏᒻᒪᑕ 

ᑮᓇᐅᔭᓂᒃ ᑕᐃᒃᑯᓂᖓ ᐱᔭᐅᕙᑦᑐᓂᒃ 

ᕼᐋᒻᒪᓚᐅᔪᓂᒃ ᓄᓇᓕᖕᓂ ᑖᒃᑯᐊ ᐊᓯᐊᒍᑦ 

ᑮᓇᐅᔭᓂᒃ ᑐᓂᖃᑦᑕᖅᑕᕗᑦ ᐊᖏᖃᑎᒌᒍᑏᑦ 

ᒪᓕᓪᓗᒋᑦ ᐊᑭᓖᔾᔪᑎᐅᖃᑦᑕᕐᓂᐊᕐᒪᑕ 

ᓄᓇᓕᐸᐅᔭᓂᒃ ᓄᓇᖃᖅᑐᑦ ᐱᔨᔅᓯᖅᑕᐅᖁᓪᓗᒋᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᒥᓂᔅᑕ. ᐃᖃᓗᐃᑦ ᓄᓇᓕᐸᐅᔭᖓ 

ᑖᒃᓰᔭᖅᑎᐅᒻᒪᑦ  

ᐃᒻᒪᖄ ᐊᓯᖏᓐᓂᖃᐃ ᓇᓖᕌᕈᑎᓂᒃ 

ᐊᑐᕈᓐᓇᕐᒥᖕᒪᑕᐃ ᖓᕙᒪᑐᖃᒃᑯᓐᓂᓐᖔᖅᑐᓂᒃ 

ᐱᓕᕆᔾᔪᑎᓂᒃ ᑮᓇᐅᔭᓂᒃ ᓄᓇᕘᑉ ᒐᕙᒪᒃᑯᖏᓐᓂᒃ 

ᑕᑎᖃᑐᐃᓐᓇᖏᓪᓗᑎᒃ ᐃᑲᔪᖅᑕᐅᔾᔪᑎᒃᓴᖏᓐᓂᒃ. 

ᐃᒻᒪᖄ ᒥᓂᔅᑕ ᑖᓐᓇ ᓇᓗᓇᐃᖅᓯᔪᓐᓇᕐᒪᖔᖅ  

ᐊᓯᖏᑦ ᓇᓖᕌᕈᑏᑦ ᐊᑐᖅᑕᐅᔪᓐᓇᖅᑐᓂᒃ 

ᕿᒥᕐᕈᓇᒃᑕᐅᓪᓚᕆᓚᐅᖅᓯᒪᖕᒪᖔᑕ, 

ᐊᐱᕆᓚᐅᖅᑳᖅᑎᓐᓇᒋᑦ ᓄᓇᕘ ᒐᕙᒪᒃᑯᖏᓐᓄᑦ 

$5 ᒥᓕᐊᓐᓂᒃ ᐱᖃᑦᑕᕈᒪᓗᑎᑦ ᐊᕐᕌᒍᑦ ᑕᓪᓕᒪᑦ 

ᐃᓗᐊᓂ ᑕᓪᓕᒪᑕᒫᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᓇᓕᓕᒫᑦ ᑖᒃᑯᐊ 

ᓄᓇᕗᒻᒥ ᑕᐃᒃᑯᐊ ᑕᐃᒪᓐᓇ ᐊᒃᓱᕉᓴᓕᕐᒪᑕ 

ᐊᑭᓖᓇᓱᖃᑦᑕᖅᖢᑎᒃ ᓄᓇᓕᖕᓂ 

ᐱᔨᔅᓯᕈᑎᖃᖅᖢᑎᑦ. ᑖᓐᓇ ᑮᓇᐅᔭᖅ 

ᐊᑐᖅᑕᐅᖁᓪᓗᒍ ᓄᓇᓕᐸᐅᔭᖅ 

ᐊᖑᒻᒪᑎᔪᓐᓇᕐᓂᐊᕐᒪᑦ ᓄᓇᖃᖅᑐᓄᑦ 

ᐱᔨᔅᓯᕈᑎᐅᔪᓄᑦ.  

 

ᑖᒃᑯᐊ ᐊᓯᖏᑦ ᑮᓇᐅᔭᐃᑦ ᐱᔾᔪᑎᒋᓪᓗᒋᑦ, ᑖᒃᑯᐊ 

ᐱᓕᕆᕝᕕᒋᔭᒃᑲ ᐱᓕᕆᖃᑎᖃᖃᑦᑕᖅᑐᑦ 

ᕼᐋᒻᒪᓚᒃᑯᓐᓂᑦ ᐊᒻᒪᓗ ᓄᓇᓕᐸᐅᔭᒃᑯᓐᓂᑦ 

ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑖᕋᓱᒃᖢᑎᒃ, ᐃᓛᒃᑯᑦ 

ᑭᓯᐊᓂ $200 ᒥᓕᐊᓐ ᐊᒻᒪᓗ ᑖᓐᓇ 

ᓄᓇᓕᐸᐅᔭᒃᑯᓐᓄᑦ ᐊᐅᓚᑕᐅᓪᓗᓂ. ᐱᓕᕆᕕᒐ 

ᐃᓚᐅᓗᐊᓚᐅᖏᑦᑐᖅ 

ᑐᒃᓯᕋᐅᑎᓕᐅᕋᓱᐊᖅᑎᓪᓗᑕ, ᑭᓯᐊᓂᓕ, 

ᖃᐅᔨᒪᑦᑎᐊᕋᓱᐊᖃᑦᑕᖅᑐᒍᑦ ᑕᒪᒃᑯᐊ ᕼᐋᒻᒪᓚᒃᑯᑦ 

ᐊᑐᐃᓐᓇᖃᕋᓗᐊᕐᒪᖔᑕ ᑮᓇᐅᔭᓂᒃ ᐊᒻᒪᓗ 

ᑲᓇᑕᐅᑉ ᒐᕙᒪᒃᑯᖏᓐᓂᑦ ᐱᔪᓐᓇᖅᑕᖏᓐᓂᒃ, 

ᐱᖃᓯᐅᑎᓪᓗᒍ ᓄᓇᓕᐸᐅᔭᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, 

ᖁᔭᓐᓇᒦᒃᑕᐅᖅ ᒥᓂᔅᑖ. ᐊᓯᐊᓄᐊᕐᓗᖓ, 

ᒪᑐᐃᕆᐊᕈᑎᕕᑦ ᐃᓗᐊᓂ ᐅᖃᖅᓯᒪᖕᒪᑦ, “$3 

ᒥᓕᐊᓐ ᑖᒃᑯᓂᖓ ᐃᒡᓗᑐᖃᕐᓂᒃ 

ᐲᔭᐃᔾᔪᑕᐅᓂᐊᖅᑐᑦ ᐊᒻᒪᓗ ᐋᖅᑭᒋᐊᖅᑕᐅᓂᖏᑦ 

ᐊᒥᓲᓗᐊᕈᑎᐅᔪᓂᑦ,” ᓇᓗᓇᐃᖅᓯᔾᔪᑎᓂᒃ 

ᑎᑎᖅᑲᓂᒃ, ᒪᒃᐱᒐᖅ 3, 4-ᒥᓗ, ᑕᑯᒃᓴᐅᑎᑕᑦ 12-

ᖑᔪᓂᒃ ᐊᔾᔨᒌᓐᖏᑦᑐᓂᒃ ᐃᒡᓗᐃᑦ 

ᐲᔭᖅᑕᐅᓂᐊᖅᑐᑦ ᐅᕝᕙᓘᓐᓃᑦ 

ᓴᓗᒻᒪᕐᓴᖅᑕᐅᓗᑎᒃ, ᓇᓕᐊᒃ ᐱᓕᕆᐊᖑᔪᖅ 

ᓯᕗᓪᓕᐅᔾᔭᐅᓂᐊᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ  

ᐊᐱᕆᒐᕕᑦ. ᕿᒥᕐᕈᓇᒃᑐᒍᑦ ᐃᒡᓗᐃᑦ 

ᐲᔭᖅᑕᐅᖁᓪᓗᒋᑦ ᐅᓄᑲᓪᓚᒃᑐᐃᑦ ᐱᖁᑎᒋᔭᐅᔪᑦ, 

ᐊᑐᖅᑕᐅᔪᓐᓇᐃᓪᓕᔪᑦ. ᑖᒃᑯᐊ ᑮᓇᐅᔭᐃᑦ 

ᐊᖏᖅᑕᐅᑉᐸᑕ, ᕿᒥᕐᕈᓇᒃᑕᕗᑦ ᓇᐅᔭᓂᒃ ᑕᐃᓐᓇ 

ᓄᓇᓯᐅᑎᒃᑯᕕᒡᓗ ᐋᓐᓂᐊᕕᕕᓂᕐᓗ ᐊᒻᒪ 

ᐃᓐᓇᒃᑯᕕᕕᓂᖅ ᐃᖃᓗᒃᑑᑦᑎᐊᓂᓗ ᐃᒡᓗᐃᑦ 

ᓴᒃᑯᑕᐅᓂᐊᖅᑐᑦ ᐊᒻᒪ ᐃᓐᓇᐃᑦ ᐃᓕᓐᓂᐊᕐᕕᖓᑦ 

ᐱᑐᖃᐅᔪᖅ ᑕᐃᓐᓇ ᐃᒡᓗᓕᒻᒥ. ᖁᔭᓐᓇᒦᒃ,  

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃᑕᐅᖅ ᒥᓂᔅᑖ. 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3230 

ᐅᖃᐅᓯᖃᕋᑖᖅᑮᑦ  ᖃᒪᓂᑦᑐᐊᕐᒥ ᐃᒡᓗᕐᔪᐊᕐᒥᒃ? 

ᖁᔭᓐᓇᒦᒃ,ᐅᖃᖅᑏ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ ᐃᒃᓯᕙᐅᑖᖅ. ᐄ, ᐃᓐᓇᒃᑯᕕᕕᓂᑐᖃᖅ 

ᖃᒪᓂᑦᑐᐊᕐᒥ ᐲᖅᑕᐅᖃᓯᐅᔾᔭᐅᓂᐊᖅᑐᖅ 

ᑎᑎᕋᖅᓯᒪᔪᑦ ᑕᕝᕙᓂ. ᖁᔭᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦ.ᒃ ᒥᔅᑕ  

ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, 

ᐊᓕᐊᓇᐃᕌᓐᓄᖔᒃ ᐃᓐᓇᒃᑯᕕᕕᓂᖅ 

ᐲᖅᑕᐅᖃᓯᐅᔾᔭᐅᓂᐊᕐᒪᑦ, ᓯᕗᓪᓕᐅᔾᔭᐅᓯᒪᖕᒥᖕᒪᑦ 

ᐲᔭᖅᑕᐅᖁᓪᓗᒍ ᐃᒡᓗᑐᖃᖅ ᑕᐃᓐᓇ 

ᐲᖅᑕᐅᖁᓪᓗᒍ. ᑕᐃᒃᑯᐊ ᓇᔪᒐᖓᑦ ᐃᒡᓗᑐᖃᕐᕕᒃ 

ᑖᓐᓇ ᐃᓐᓇᑐᖃᐃᑦ ᑕᕝᕙᓂ 

ᐃᓂᒃᓴᑦᑎᐊᕙᐅᓂᐊᖅᑐᖅ ᐃᓐᓇᑐᖃᕐᓄᑦ 

ᓯᕗᓂᒃᓴᑦᑎᓐᓂ ᐃᒡᓗᓕᐅᕐᓗᑎᒃ ᓄᓇᕗᑦ 3000 

ᐊᑐᖅᑕᐅᓗᓂ. ᐊᓕᐊᓇᐃᒍᓱᑦᑎᐊᖅᑐᖓ ᑖᒃᑯᐊ 

ᑐᓴᖅᑎᑕᐅᒐᑦᑕ, ᐊᓕᐊᓇᐃᑦ ᐊᑯᓂᐊᓗᒃ 

ᐲᕋᓱᒃᓯᒪᒐᑦᑎᒍ.  

 

ᐊᓯᐊᓄᑦ ᐊᐱᖅᑯᑎᒧᑦ, ᐃᒃᓯᕙᐅᑖᖅ, ᒥᓂᔅᑕᒧᑦ; 

ᐱᓕᕆᕕᓯ ᒫᓐᓇ 2022 – 2023-ᒧᑦ ᐱᓕᕆᐊᒃᓴᓯ 

ᐅᖃᖅᓯᒪᖕᒪᑕ ᑖᒃᑯᐊ, “ᑲᔪᓰᓐᓇᕐᒪᑕ 

ᐃᑲᔪᖅᑐᐃᓗᑎᒃ ᓴᓇᔭᐅᖁᓪᓗᒋᑦ ᑕᐃᒃᑯᐊ 

ᑭᓈᓗᖕᓂᒃ ᐃᒋᑦᑎᕕᐅᔪᑦ.” ᑭᓯᐊᓂᓕ ᑕᒪᑐᒧᖓ 

ᐱᓕᕆᐊᒃᓴᖅ ᑭᖑᕙᕆᐊᖅᑕᐅᓯᒪᖕᒪᑦ 

ᐃᖅᑲᓇᐃᔭᖅᑎᑭᔅᓴᓐᓂᕐᒧᑦ ᐊᒻᒪ ᐊᒃᑐᖅᑕᐅᓯᒪᔪᓂᒃ. 

ᑭᓱᓄᑦ ᐃᖅᑲᓇᐃᔭᖅᑎᖃᑦᑎᐊᖏᓐᓂᕐᒧᑦ ᑐᕌᖓᕚ? 

ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓂᒃ 

ᐅᕝᕙᓘᓐᓃᑦ ᕼᐋᒻᒪᓚᒃᑯᑦ ᐃᖅᑲᓇᐃᔭᖅᑎᑭᒃᓴᖅᐸᑦ 

ᓇᓕᐊᖑᕙ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ 

ᐊᐱᕆᒐᕕᑦ. 

ᐊᔾᔨᒌᓐᖏᑦᑐᓂᒃ ᐅᓄᖅᑐᓂᒃ 

ᑮᓇᐅᔭᖃᖅᑎᑦᑎᔨᐅᔪᑦ, ᐊᕙᑎᓕᕆᔨᒃᑯᑦ, 

ᒐᕙᒪᑐᖃᒃᑯᓪᓗ, ᒪᓕᒐᕐᓂᒃ ᐋᖅᑭᒃᓱᐃᔨᖏᑦ 

ᒪᓕᒐᕋᓛᓂᖏᓛᒃ ᑖᒃᑯᐊ ᐃᓘᓐᓇᖏᑦ  

ᐱᓯᒪᔪᐃᓐᓇᐅᖁᓪᓗᒋᑦ ᓯᕗᒧᐊᒃᑕᐅᔪᓐᓇᕐᓂᐊᕐᒪᑦ 

ᑕᒪᓐᓇ. ᐊᔾᔨᒌᓐᖏᑦᑐᓂᒃ ᐊᒃᑐᐃᓂᖃᕐᒪᑦ 

ᐱᔾᔪᑎᖃᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ Hᐋᒻᒪᓚᒃᑯᑦ ᓇᒻᒥᓂᖅ ᖃᐅᔨᓴᕈᓐᓇᖅᐸᑕ 

ᑮᓇᐅᔭᓂᒃ ᐊᑐᖅᑐᔅᓴᓂᒃ ᐃᑲᔪᖅᑕᐅᓗᑎᑦ 

ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᑯᓐᓄᑦ, 

ᑕᐃᒪᐃᒍᓐᓇᖅᐹᑦ ᐊᒻᒪᓗ ᐅᑎᖅᑎᑕᐅᓂᐊᕐᒪᖔᑕ 

ᐱᓕᕆᕕᐅᔪᒧᑦ ᑭᖑᕙᓐᖏᓪᓗᑎᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 

ᐃᖅᑲᓇᐃᔭᒐᒃᓴᖅᑕᖃᖅᐸᑦ ᕼᐋᒻᒪᓚᒃᑯᑦ 

ᐱᓕᕆᔪᒪᔭᖓᓂᒃ ᑕᐃᒪᐃᑦᑐᒐᓚᓐᓂᒃ ᐱᓕᕆᕕᕗᑦ 

ᑖᒃᑯᐊ ᐃᓚᐅᑦᑎᐊᕆᐊᖃᕋᔭᕐᓂᐊᖅᑐᑦ 

ᐊᖏᖅᓯᓇᓱᓪᓗᑎᒃ ᑭᓱᓂᒃ ᐱᓕᕆᐊᖃᕐᓂᐊᕐᒪᖔᑕ 

ᑮᓇᐅᔭᖅᑐᕈᑎᔅᓴᖏᓪᓗ ᑖᒃᑯᐊ 

ᓯᕗᒧᐊᒃᑕᐅᓚᐅᓐᖏᓐᓂᖏᓐᓂᒃ. ᓯᕗᕐᖓᒍᑦ 

ᐊᖏᖅᑕᐅᖄᖅᓯᒪᔭᕆᐊᖃᖅᑐᐃᑦ 

ᐃᖅᑲᓇᐃᔭᖅᑕᐅᓚᐅᖏᓐᓂᖏᓐᓂᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ, ᒥᓂᔅᑕ. ᑕᐃᒪᓕ ᐱᓕᕆᕕᐅᔪᑦ 

ᕼᐋᒻᒪᓚᒃᑯᓐᓂᑦ ᐊᐱᕆᔭᕆᐊᖃᕐᓂᐊᖅᐸᑦ 

ᐅᕝᕙᓘᓐᓃᑦ ᑕᐃᒃᑯᐊ ᐱᓕᕆᕕᐅᔪᑦ 

ᐊᐱᕆᔪᒪᒐᔭᖅᐸᑦ ᐊᑐᓂᑦ ᕼᐋᒻᒪᓚᒃᑯᓐᓂᑦ 

ᑕᒪᒃᓱᒥᖓ ᐱᔪᒪᒐᔭᕐᒪᖔᑕ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᔪᐊᓇᓯ.  

 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓕ 

ᒪᓕᒐᓕᐅᖅᑎᐅᖃᑎᑦᑕ ᐅᖃᐅᓯᕆᔭᖓ ᒪᓕᓪᓗᒍ,  

ᕼᐋᒻᒪᓚᒃᑯᑦ ᑐᓂᓯᒐᔭᖅᑐᑦ ᑐᒃᓯᕋᐅᑎᒥᒃ ᐊᒻᒪᓗ 

ᑕᐃᑲᓐᖔᑦ ᐱᒋᐊᕋᔭᖅᑯᒍᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑭᖑᓪᓕᖅᐹᒥ ᐊᐱᖅᓱᖅᑎᓪᓗᑕ ᐅᓪᓛᖅ ᐊᒻᒪᓗ 

ᒪᑐᐃᕈᑎᒋᖅᑲᐅᔪᓂᑦ, ᐅᖃᐅᓯᖃᖅᑲᐅᒻᒪᑕ 

ᓄᓇᓕᓐᓂ ᓄᓇᓯᐅᑎᒃᑯᕕᐅᑉ ᒥᒃᓵᓄᑦ. ᐃᓚᖏᑦ 

ᕼᐋᒻᒪᓚᐅᔪᑦ, ᖃᒪᓂᖅᑐᐊᖅ ᐃᓚᒋᔭᐅᕙᓪᓚᐃᒻᒪᑦ, 

ᑐᐊᕕᐅᔾᔭᐅᒍᓐᓇᖅᑐᑎᒃ ᓴᓇᓂᕐᒥᒃ 

ᓄᓇᓯᐅᑎᒃᑯᕕᒻᒥᒃ ᓄᓇᓕᓐᓂ ᓱᓇᒃᑯᑖᖏᓐᓄᑦ, 

ᑭᓯᐊᓂᓕ ᐊᕝᕕᐊᕈᑎᑕᖃᖅᑑᔮᕐᒪᑦ 

ᓄᓇᓯᐅᑎᒃᑯᕕᓕᐅᕐᓂᖅ ᐊᑯᓂᐅᓂᖅᓴᐅᓪᓗᓂ; 

ᐊᕐᕌᒍᓄᑦ ᐊᒥᓱᓄᑦ, ᐃᓛᒃ, ᐃᓚᖏᑦ ᐊᕐᕌᒍᓄᑦ 6-

ᓄᑦ ᑎᑭᖦᖢᒍ ᑐᒃᓯᕋᐅᑎᓂᒃ ᕿᒥᕐᕈᓇᓕᕌᖓᑕ, 

ᐊᕐᕌᒍᑕᒫᑦ ᑐᒃᓯᕋᐅᑎᓂᒃ. ᑕᐃᒪᓕ 

ᖃᓄᐃᓕᐅᕈᓐᓇᖅᐱᓯ ᑕᒪᒃᑯᐊ 

ᑭᖑᕙᕆᐊᖅᑕᐅᓗᐊᕐᓂᐊᖏᒻᒪᑕ ᑕᒪᒃᑯᐊ ᐃᓚᖏᑦ 

ᐊᕝᕕᐊᕈᑕᐅᔪᑦ ᐲᖅᑕᐅᔪᓐᓇᕐᒪᖔᑕ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᓱᓂᒃ 

ᓇᓗᓇᐃᖅᓯᓚᐅᕐᓕ ᑕᑯᔅᓴᐅᓐᖏᑦᑐᓂᒃ 

ᑐᓗᒃᑕᕈᑎᓂᒃ ᐅᖃᐅᓯᖃᕐᒪᖔᖅ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᒪᒃᑯᐊ ᐊᐳᖅᑕᕈᑏᑦ, ᓲᕐᓗ ᐊᒥᓱᑦ Hᐋᒻᒪᓚᐃᑦ 

ᑐᒃᓯᕋᖅᑐᑦ ᑖᔅᓱᒥᖓ ᐱᓕᕆᐊᒥᒃ ᐊᑕᐅᑦᑎᒃᑯᑦ, 

ᐃᖅᑲᓇᐃᔭᖅᑎᑭᒃᓴᕐᓂᖅ ᐱᓕᕆᕕᐅᔪᓂ, ᓄᓇᓕᓐᓂ 

ᒐᕙᒪᒃᑯᓐᓂᓪᓗ ᐱᔨᑦᓯᕋᖅᑎᒃᑯᑦ ᐅᕝᕙᓘᓐᓃᑦ 

ᐊᓯᖏᑦ ᐱᓕᕆᖃᑎᒋᔭᐅᔪᑦ ᐱᓕᕆᕕᐅᔪᑦ 

ᐃᓚᐅᔭᕆᐊᖃᑦᑐᑦ, ᐃᒻᒪᖃ ᐊᕙᑎᓕᕆᔨᒃᑯᑦ 

ᐃᓚᒋᔭᐅᑐᐃᓐᓇᕆᐊᓖᑦ ᓄᓇ ᐱᔾᔪᑎᒋᓪᓗᒍ, 

ᐊᑦᔨᒌᓐᖏᑦᑐᑦ ᓴᓇᔨᒻᒪᕆᐅᔪᑦ, ᐃᒻᒪᖃ, 

ᐱᓕᕆᖃᑎᖃᕐᓗᑎᒃ ᓴᓇᑎᓪᓗᒋᑦ 

ᓄᓇᓯᐅᑎᒃᑯᕕᓐᓂᒃ, ᐃᓚᐃᓐᓇᖏᑦ 

ᑕᐃᑐᐃᓐᓇᕐᓗᒋᑦ.  

 

ᐊᑐᕈᓐᓇᖅᑕᕋ ᓄᑖᖅ ᓄᓇᓯᐅᑎᖃᕐᕕᒃ  

ᖃᒪᓂᖅᑐᐊᕐᒥ ᐆᑦᑑᑎᒋᓗᒍ, ᑕᐃᓐᓇ 

ᑭᖑᕝᕕᖅᑕᐅᓚᐅᖅᓯᒪᔪᖅ ᐃᑭᓚᐅᖅᑎᓪᓗᒍ 

ᐊᕐᕌᒍᐃᑦ ᐊᒥᓲᓐᖏᑦᑐᑦ ᓈᓕᖅᑐᑦ. 

ᐊᕐᕌᒍᒐᓚᐅᓕᖅᑐᑦ ᑕᐃᓐᓇ ᓄᓇᓯᐅᑎᒃᑯᕕᒃᓴᖅ 

ᓴᓇᔭᐅᓇᓱᓚᐅᕐᒪᑦ ᐊᕝᕕᐊᕈᑎᑕᖃᕐᓂᖓᓄᑦ, ᓲᕐᓗ 

ᑕᐃᒃᑯᐊ ᑭᖑᕙᕆᐊᖅᑎᑦᑎᓚᐅᖅᑐᑦ. 

ᖃᓄᐃᓕᐅᕈᓐᓇᖅᐱᓯ ᑕᒪᒃᑯᐊ 

ᓴᓇᔭᐅᓴᕋᐃᒍᓐᓇᖁᓪᓗᒋᑦ ᓄᓇᓯᐅᑎᒃᑯᕕᐅᔪᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᐃᕆᐊᑐᐃᓐᓇᕐᓗᒍ 

ᑕᒻᒪᕈᒪ ᐅᖃᐅᔾᔭᐅᓂᐊᖅᐳᖓ, ᑭᓯᐊᓂ ᑕᒻᒪᖏᒃᑯᒪ, 

ᓄᓇᓯᐅᑎᖃᕐᕕᒃ ᑮᓇᐅᔭᖃᖅᑎᑕᐅᓚᐅᓐᖏᒻᒪᑦ 

ᐱᓕᕆᕕᑦᑎᒍᑦ, ᑕᐃᒃᑯᑎᒎᓇ ᐅᓪᓗᒥ 

ᐅᖃᐅᓯᕆᔭᕗᑦ, ᓱᓕᒍᒪ, ᑮᓇᐅᔭᖃᖅᑎᑕᐅᓚᐅᖅᑐᖅ 

NAMIX-ᑯᑎᒍᑦ. ᑕᐃᒪᓐᖓᓂᓪᓕ, ᑕᒪᓐᓇ ᓄᑖᖅ 

ᓄᓇᓯᐅᑎᒃᑯᕕᒃᓴᓄᑦ ᓴᖅᑮᓕᓚᐅᖅᑯᒍᑦ 

ᐱᓕᕆᐊᓂᑦ. ᐊᒻᒪᓗ ᓱᓕ, ᐊᖏᖃᑎᒌᒍᑎᓂᒃ 

ᐊᑐᐃᓐᓇᐅᑎᑦᑎᔪᒍᑦ ᑕᒪᒃᑯᐊ ᓄᓇᓕᐅᔪᑦ 

ᐊᑐᕈᓐᓇᖁᓪᓗᒋᑦ ᐊᔾᔨᐅᖏᑦᑐᓂᒃ ᖃᐅᔨᒪᓂᐅᔪᓂᒃ 

ᐸᕐᓇᐃᑎᓪᓗᒋᑦ ᐊᒻᒪᓗ ᐅᐸᓗᖓᐃᔭᖅᑎᓪᓗᒋᑦ 

ᐊᑭᑐᔫᑎᓄᑦ ᑕᐃᒪᐃᑦᑐᓄᑦ.  

 

ᒫᓐᓇᐅᔪᖅ, ᐱᓕᕆᐊᕗᑦ ᐋᖅᑭᒃᑕᐅᓯᒪᕗᖅ ᐊᕐᕌᒍᒥ 

ᐊᑕᐅᓯᕐᒥ, ᐸᕐᓇᐃᔭᕇᖅᑐᑎᒃ, ᖃᐅᔨᓴᖅᑕᐅᕙᑉᐳᑦ, 

ᓄᓇᓕᕆᓂᖅ ᖃᐅᔨᓴᖅᑕᐅᓪᓗᓂ, ᐊᕙᑎᐅᑉ 

ᖃᓄᐃᓐᓂᖓᓄᑦ ᖃᐅᔨᓴᕐᓂᖅ, ᐊᒻᒪ 

ᑎᑎᖅᑐᒐᖅᑕᐅᓂᖓᓄᑦ, ᐊᒻᒪ ᐊᑭᒋᒐᔭᖅᑕᖏᓐᓄᑦ 

ᓇᓚᐅᑦᑖᖅᑕᐅᔪᓄᑦ; ᐊᕐᕌᒍ ᐊᐃᑉᐸᖓᓂ, 

ᑕᐅᑦᑐᒃᓴᖓ ᓇᓗᓇᐃᖅᑕᐅᓪᓗᓂ, 

ᓇᓗᓇᐃᖅᓯᒪᓪᓗᑎᒃ ᐊᒻᒪ ᐱᕙᒌᔭᖅᑕᐅᓪᓗᑎᒃ 

ᐊᑭᑦᑐᕋᐅᑎᓄᑦ ᑎᑎᖅᑲᑦ Class "A"−ᒧᑦ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑭᒋᓂᐊᕋᓱᒋᔭᐅᔪᒧᑦ; ᐊᒻᒪᓗ ᐊᕐᕌᒍᐃᑦ ᐱᖓᓱᑦ 

ᑎᓴᒪᓪᓗ ᓴᓇᔭᐅᒐᔭᖅᑐᑦ.  

 

ᖁᕕᐊᓇᖅᐳᖅ ᑕᑯᓪᓗᓂ ᕼᐋᒻᒪᓚᒃᑯᑦ ᑐᒃᓯᕋᕐᒪᑕ 

ᑮᓇᐅᔭᓂᒃ ᐊᒻᒪᓗ ᑕᒪᓐᓇ ᐱᕙᓪᓕᐊᑐᐃᓐᓇᖅᑕᕗᑦ 

ᐊᒻᒪᓗ ᑕᒪᓐᓇ ᑲᒪᒋᒃᑲᓐᓂᕈᒪᓪᓗᑎᒍ. ᑎᓕᐅᖅᐸᒃᑲ 

ᕼᐋᒻᒪᓚᒃᑯᑦ ᐱᓕᕆᖃᑎᖃᐃᓐᓇᖁᓪᓗᒋᑦ 

ᐱᓕᕆᕕᑦᑎᓐᓂᒃ ᑕᒪᒃᑯᐊ ᐊᑐᖃᑦᑕᖅᑕᕗᑦ 

ᐊᕐᕌᒍᑕᒫᑦ 3/4. ᖃᒪᓂᑦᑐᐊᖅ 

ᐊᖏᖅᑕᐅᖅᑰᓚᐅᖅᑐᖅ 6-ᓂᒃ 

ᓄᓇᓯᐅᑎᒃᑯᕕᖃᖁᓪᓗᒍ ᐸᕐᓇᐃᓂᕐᒧᑦ 

ᐃᓚᒋᔭᐅᓪᓗᓂ '23-24-ᒧᑦ. ᑕᒪᓐᓇ 

ᑲᔪᓯᖁᓇᖅᑑᒐᓗᐊᖅ ᐊᒻᒪᓗ ᐃᑲᔪᖅᑐᕐᓂᐊᖅᑐᑎᒍ 

ᓄᓇᓖᑦ ᒐᕙᒪᖏᑦ ᑕᒪᑐᒧᖓ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᖅᑲᐅᒪᖁᓪᓗᓯ ᐊᑎᖁᑎᖃᕈᓐᓃᕋᒪ. ᒥᔅᑕ 

ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ, ᒥᓂᔅᑕ. ᐄ, ᑕᐃᓐᓇ 6-ᓂᒃ 

ᓄᓇᓯᐅᑎᒃᑯᕕᒃ ᖃᒪᓂᑦᑐᐊᕐᒥ 

ᑮᓇᐅᔭᖃᖅᑎᑕᐅᓚᐅᖅᑐᖅ ᓇᓪᓕᐅᒃᑯᒫᑎᒍᑦ, 

ᑭᓯᐊᓂᓕ ᐊᕝᕕᐊᕈᑎᑕᖃᓚᐅᕐᒪᑦ, ᓲᕐᓗ ᑕᐃᒃᑯᐊ 

ᐅᖃᐅᓯᕆᕋᑖᖅᑕᑎᑦ. ᐊᕐᕌᒍ 2-ᒥᓗ 

ᓱᒃᑲᐃᓪᓕᕚᓪᓕᕈᑕᐅᒍᓐᓇᕐᒪᑦ ᐅᕝᕙᓘᓐᓃᑦ 

ᓴᓇᔭᐅᖃᑦᑕᕐᓂᖏᑦ ᑖᒃᑯᐊ ᓄᓇᓯᐅᑎᒃᑯᕕᐅᔪᑦ. 

ᑎᑎᕋᖅᓯᒪᔭᕋᐃᒐᕕᑦ ᐊᕐᕌᒍᒥᒃ ᐊᑕᐅᓯᕐᒥᒃ ᐊᒻᒪᓗ 

ᐊᕐᕌᒍ 2-ᒥᒃ, ᐱᑕᖃᓗᐊᖏᒻᒪᑦ, ᑭᓯᐊᓂᓕ 

ᐊᕐᕌᒎᓐᓂᒃ ᒪᕐᕉᓐᓂᒃ ᐱᔭᕇᖅᑕᐅᒐᓱᑉᐸᒻᒪᑕ.  

ᖃᓄᐃᒻᒪᑦ ᑖᒃᑯᐊ ᒪᕐᕉᒃ ᑲᑎᑕᐅᔪᓐᓇᖏᓚᒃ  

ᓯᕗᓪᓕᖅᐹᒧᑦ ᐊᕐᕌᒍᒧᑦ ᓱᒃᑲᓕᕐᔫᒥᓂᐊᕐᒪᑦ  

ᓴᓇᔭᐅᑎᓪᓗᒋᑦ ᑖᒃᑯᐊ ᓄᓇᓯᐅᑎᖃᕐᕖᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᑎᓂᐊᖅᐸᒃᑲ  

ᐊᒻᒪᓗ ᐅᖃᖃᑎᒋᓗᒋᑦ ᐃᖅᑲᓇᐃᔭᖅᑎᒃᑲ 

ᑕᒪᑐᒧᖓ ᐊᒻᒪᓗ ᖃᐅᔨᒋᐊᕐᓗᖓ ᖃᓄᖅ ᒪᕐᕉᓐᓂᒃ 

ᐊᕐᕌᒎᓐᓂᒃ ᐃᓕᓯᒍᓐᓇᕐᒪᖔᑦᑕ ᐊᑕᐅᓯᕐᒧᑦ. 

ᑕᒪᓐᓇ ᐃᓱᒪᒋᒋᐊᕐᓂᐊᖅᐸᕗᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 

ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ. ᖁᕕᐊᓱᒃᑐᖓ 

ᑕᒪᓐᓇ ᖃᐅᔨᒋᐊᕐᓂᐊᕋᕕᐅᒃ ᐊᒻᒪᓗ 

ᖃᓄᐃᓕᒋᐊᕈᓐᓇᖅᑐᒃᓴᐅᒐᓗᐊᖅᑯᓯ ᐅᐱᓐᓇᕋᓂ, 

ᑭᖑᕙᕈᑎᖃᓐᖏᑉᐸᑕ, ᓄᓇᓯᐅᑎᒃᑯᕕᒃ 

ᓴᓇᔭᐅᔪᓐᓇᕋᔭᖅᑐᖅ ᐅᑭᐅᓂᒃ ᑎᓴᒪᓂᒃ, 

ᐃᒪᐃᑦᑐᔭᕐᒪᑦ, ᑭᓯᐊᓂᓕ ᑕᒪᓐᓇ ᑕᐃᒪᐃᒍᓐᓇᖅᑲᑦ. 

ᖃᐅᔨᒪᔪᐃᓐᓇᐅᒐᑦᑕ ᑭᖑᕙᕆᐊᖅᓯᒪᒻᒪᑕ. 

ᑐᓴᖃᑦᑕᕋᑦᑕ ᑭᖑᕙᕆᐊᖅᑐᓂᒃ ᐊᕐᕌᒍᑕᒫᑦ. 

ᑲᓐᖑᓇᕋᔭᖅᑐᖅ ᑕᑯᓗᓂ ᐱᓕᕆᐊᖑᓂᐊᖅᑐᒥᒃ 

ᐊᕐᕌᒍᓄᑦ ᑎᓴᒪᓄᑦ ᐱᔭᕇᕋᔭᓐᖑᐊᖅᑎᓪᓗᒍ 

ᑭᓯᐊᓂ 8-ᓄᑦ ᐊᕐᕌᒍᑦ ᐊᓂᒍᖅᐸᑕ, 

ᐱᓗᐊᓐᖑᐊᖅᑎᑲᐃᓐᓇᕐᓗᒍ. ᑖᓐᓇ 

ᐅᖃᐅᓯᒃᓴᓗᐊᑐᐃᓐᓇᖅ, ᐃᒃᓯᕙᐅᑖᖅ. 

ᑕᐃᒫᑲᐃᓐᓇᖅᓯᔪᖓ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᑎᔨᒍᑦ): ᖁᔭᓐᓇᒦᒃ. ᒥᔅ ᐳᕉᔅᑐ.  

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᒋᐊᖅᑎᑦᑎᕗᖓ ᐅᓂᒃᑳᖁᓕᖅᑐᑎᑦ 

ᐱᕙᓪᓕᐊᓂᑦᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᖁᔨᕗᖔᕈᑎᑕᖃᕐᒪᑦ 

ᐅᓂᒃᑳᖁᔨᓕᖅᑐᒥ ᐱᕙᓪᓕᐊᓂᑦᑎᓐᓂ.  

ᐊᐃᕙᒍᑎᔅᓴᐅᓇᓂ. ᓈᒻᒪᓴᖅᑐᓕᒫᑦ. ᖁᔭᓐᓇᒦᒃ. 

ᐱᖁᔨᕗᖔᕈᑎ ᑲᔪᓯᔪᖅ. ᓂᑯᕕᓐᓂᐊᓕᖅᑯᖓ 

ᐅᓂᒃᑳᕐᓂᐊᕋᒪ ᐱᕙᓪᓕᐊᓂᑦᑎᓐᓂ ᐅᖃᖅᑎᒧᑦ.   

 

ᐃᖅᓱᖅᑏ, ᑖᒃᑯᐊ ᐊᐱᖅᓱᖅᑕᐅᕕᒻᒦᑦᑐᑦ  

ᐊᓂᑎᓪᓗᒋᑦ. 

 

ᐅᖃᖅᑎ (ᑐᓵᔨᑎᒍᑦ): ᐅᓂᒃᑳᖏᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ. ᒥᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ 

ᑲᑎᒪᔨᖁᑎᑎᑦ ᐃᓱᒪᔅᓴᖅᓯᐅᕈᑎᖃᕋᑖᖅᑐᑦ 

ᒪᓕᒐᒃᓴᓂᒃ 31, 32, ᐊᒻᒪᓗ 33 ᐊᒻᒪᓗ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᕙᓪᓕᐊᓂᕆᓯᒪᔭᑦᑎᓐᓂ ᐅᓂᒃᑳᖁᔨᓕᖅᑐᑎᑦ.  

ᐅᖃᖅᑏ, ᐱᒋᐊᖅᑎᑦᑎᕗᖓ ᐅᓂᒃᑳᖏᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐊᖏᖅᑕᐅᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎᑕᖃᕐᒪᑦ. 

ᐊᐃᑉᐱᖅᑕᐅᕚ? ᒥᔅᑕ ᑕᐃᕕᑎ ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᐱᑕᖃᓐᖏᒻᒪᑦ. 

ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᑦᑎᕗᖓ ᒪᓕᒐᓕᐅᖅᑎᓕᒫᑦ 

ᑲᑎᒪᓂᐊᕐᖓᑕ ᓇᓄᖅ ᑲᑎᒪᕕᖓᓂ 1:30-ᐸᑦ.  

 

ᑲᑎᒪᔾᔪᑎᒃᓴᐃᑦ ᐅᑐᐱᕆ 23-ᒧᑦ:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 26 

• ᒪᓕᒐᒃᓴᖅ 27 

• ᒪᓕᒐᒃᓴᖅ 28 

• ᒪᓕᒐᒃᓴᖅ 29 

• ᒪᓕᒐᒃᓴᖅ 30 

• ᒪᓕᒐᒃᓴᖅ 34 

• ᒪᓕᒐᒃᓴᖅ 35 

• ᒪᓕᒐᒃᓴᖅ 36 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 31 

• ᒪᓕᒐᒃᓴᖅ 32 

• ᒪᓕᒐᒃᓴᖅ 33 

• ᓴᖅᑭᑕᐅᓯᒪᔪᖅ ᑎᑎᖅᑲᖅ 1 - 6(2) 

• ᓴᖅᑭᑕᐅᓯᒪᔪᖅ ᑎᑎᖅᑲᖅ 73 - 6(2) 

• ᓴᖅᑭᑕᐅᓯᒪᔪᖅ ᑎᑎᖅᑲᖅ 120 - 

6(2) 

• ᓴᖅᑭᑕᐅᓯᒪᔪᖅ ᑎᑎᖅᑲᖅ 163 - 

6(2) 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᓂᓚᐅᓐᖏᓂᑦᑎᓐᓂ ᐅᓪᓗᒥᒧᑦ, ᐅᐱᒍᓱᑉᐳᖓ 



ᐅᓪᓗᑐᐃᓐᓇᖅ, ᐅᑐᐱᕆ 20, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᕆᐊᔅᓴᖅ ᖃᓕᑯᒥᒃ ᐊᑐᕋᒪ, ᓴᓇᔭᐅᓯᒪᔪᒥᒃ 

ᓇᔭᒋᓚᐅᖅᑕᓐᓄᑦ, ᐃᓅᔪᓐᓃᕋᑖᓚᐅᖅᑐᖅ ᐊᒻᒪᓗ 

ᐅᐱᒍᓱᑦᑐᒻᒪᕆᐅᕗᖓ ᐊᑐᕆᐊᖓ ᑕᕝᕙᓂ 

ᒪᓕᒐᓕᐅᕐᕕᒻᒥ ᐆᒪᑏᓐᓇᕋᓱᐊᖅᑐᒍ. 

ᖁᔭᓐᓇᒦᒻᒪᕆᐊᓗᒃ.  

 

>>ᐸᑦᑕᑐᖅᑐᑦ 

 

ᑲᑎᒪᓂᖅ ᓄᖅᑲᖅᐳᖅ ᐅᓪᓗᒥ ᐊᒻᒪᓗ ᐅᑎᓛᖅᑐᑕ 

ᓇᒡᒐᔾᔭᐅᒥ, ᐅᑐᐱᕆ 23, 1:30-ᐸᑦ ᐅᓐᓄᓴᒃᑯᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 11:54ᒥ



 

 

 


